
	“УЛСЫН ХЭВЛЭЛИЙН ГАЗАР” Улаанбаатар хотноо 1977 онд эрхлэн хэвлүүлсэн 
“Ч. Лодойдамба - ТҮҮВЭР ЗОХИОЛ” номоос

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЗОХИОЛЧ Ч. ЛОДОЙДАМБЫН УРАН ЧАДВАРЫН АСУУДАЛД

	Шинэ монголын үгийн урлагийн нэрт төлөөлөгч Ч. Лодойдамба өгүүллэгийн уран дархнуудын нэг билээ. Тэр хорь орчим өгүүллэг бичсэн нь зохиолынхоо тоогоор биш «Чулуун», «Солонго», «Хугараагүй ноён нуруу» зэрэг монголын уран зохиолын амьдрал, хөгжилд тэмдэглэлтэй үйл явдал болсон бүтээлийн чансаагаар өгүүллэгийн уран дархан болсон юм.

	Ч. Лодойдамба 1945 онд «Малгайтай чоно» өгүүллэгээр уран зохиолын их замаа эхэлжээ. Уг өгүүллэг зохиолчийн уран бүтээлийн амьдралд төдийгүй дөчөөд оны Монгол Зөвлөлтийн ард түмний найрамдлын сэдэвтэй өгүүллэгүүдийн өвөрмөц нэгэн хуудас, шилдэг нэгэн бүтээл болсон юм.

	Ч. Лодойдамбын өгүүллэгийн гол сэдэв бол ёс суртахууны асуудал билээ. Энэ бол улс нийгмийн амьдралаас уг сурвалжтай, эрин үеийн хөгжлөөр дэвшүүлэгдсэн чухал асуудал байлаа. Учир нь социалист нийгмийн бүтээн байгуулах үйлс бол социализмын үеийн шинэ хүнийг хүмүүжүүлэх их зорилтыг эн тэргүүнд дэвшүүлсэн юм. Хүн ардын сэтгэл мэдрэлд шингэж үлдсэн хуучирсан дадал заншил, мухар сүсэг, өтөл бэртэгчин явдал бол манай урагш давших хөгжилд, хүн ардын бүтээлч үйлст, улс үндэстний социалист өөрчлөлтөд хортой нөлөө бүхий үзэгдэл байлаа. Энэхүү үзэгдлийг илчлэн шүүмжилж, шинэ хүний эрхэм чанарыг өргөн дуулахад Ч. Лодойдамбын дөч, тавиад оны үед бичсэн өгүүллэгүүд үзэл санааныхаа чиг шугамыг татжээ.

	Сүсэг бишрэл бол хүний бодох санах эрх чөлөөг хааж, хөдөлмөрлөх бүтээх чадал бололцоог хүлж («Малгайтай чоно»), улс үндэстний өөдөө дэвших хөгжлийг боогдуулж, ард түмний нийгмийн зовлонгийн эх болох «Мялзангийн цагаан өвгөн» учрыг нээн үзүүлсэн юм. Шуналын сэтгэл гэдэг сүсэг бишрэлээс дутуугүй дайсан бөгөөд өнгөрсөн нийгмээс өвлөн уламжилсан, өнөөгийн хүний амьдрал, үйлст аюултай үзэгдэл болохыг «Өнгөрсөн үеийн баатрын өнөө үеийн явдал» өгүүллэгт жирийн явдлаар ул үндэстэй шүүмжилжээ.

	Хүний сэтгэлийн нэгэн эрдэм бол хайр сэтгэл юм. Энэ нь энэрэнгүй үзэл, хүний чадал бололцоог үнэлэн хүндэтгэх чадвар, хүнлэг сайхан чанараас үндэстэй, хүний билэг оюуны, сэтгэл санааны, ёс суртахууны эрхэм нэгэн чанар бодит үнэн биелэл билээ. Хайр сэтгэлийг хүн бүхэн үзсэн мөртөө түүний нандин нууцыг тайлж үнэн сайхныг нь хүртэж амьдрал бүтээлийн жигүүр хийж чадаагүй түүх байдаг. Үүнээс болж «Гэрээслэл» өгүүллэгийн баатар үнэн амьдралын түүхээ биш, насандаа тохиолдсон явдлын домог үг ярих тавилантай хоцорчээ. Тэгвэл Чулуун («Чулуун») «Нэг талаасаа гарсан хайр сэтгэл хэчнээн гүнзгий үнэнч байвч жаргал хүртэж чадахгүй болохоор сайхан дурлал болж чадахгүй. Хайр сэтгэл бол харилцан ундарч баймааж баяжин цэцэглэж жаргалын эх сурвалж болдог байна» хэмээн ухаарч байна.

	Хайр сэтгэл үнэхээр ариун бөгөөд нандин зүйл. Хайр сэтгэл бол хүний өгөөмөр баян сэтгэлийн ертөнцийн гэрэлт нэгэн амьдрал, хүний мөс, хүнлэг чанарын тод нэгэн дүр, хүний харилцааны эрхэм нэгэн шинж билээ. Хайр сэтгэлээс төрөөгүй хүн түүнээс ургаагүй гэр бүл, түүнээс гадна амьдрал гэж сэтгэшгүй юм. Хайр сэтгэлийн анхны оч, эхний мөч юутай нарийн, ямар эмзэг билээ. Тэр бол хүний чанар, түүний насны амьдралын үүрийн туяа юм. Энэ яруу бөгөөд сайхан агшныг уран бөгөөд амьдлаг үзүүлсэнд Ч. Лодойдамбын «Солонго», өгүүллэгийн уран сайхны үнэ цэнэ оршино. Энэ өгүүллэгт сэтгэлийн уярлын зураглал биш догдлолын дүрийг гаргаж чадсан учир Ч. Лодойдамбын «Солонго»-д гарч буй хүмүүс хүний сэтгэлд үргэлж байдаг.

	Зохиолч бичихдээ, уйлах газар нь уйлж, догдлох газар нь догдолж инээж бичих хэрэгтэй. Би «Солонгыг» тэгж бичсэн гэж боддог. Жишээ нь, хуушуурын тухай бичихдээ ханатал инээж байж Солонго тэр хоёрын салаад явахыг нь бүр уйлж байж бичсэн» гэжээ. Танилцаж үерхээд дасаж хайрлах болсон сэтгэлийн өнгө аяс түүний хувирал өөрчлөлтийг нарийн бөгөөд уран дүрсэлжээ. Саяхан гүү татаж өгч жирийн үерхэж явсан тэр бор охиныг мөрөөдөх сэтгэлд автаж, гэнэт эгцлэн харж чадахаа болиод үргэлж хамт байх сан гэж хүсэн түүнд хүүхэд биш, эр хүн шиг харагдах гэж мэрийж, бэл мэдэл байхгүй ч бие даасан эрийн цээнд хүрсэн хүн шиг байх гэж чармайж байгаа залуугийн дүр үнэхээр нүдэнд бууж сэтгэлд үлдэнэ. Хүү охин хоёр наадамд хамт явах болж айлдаа ирсэн гийчинд ээжийнхээ хүрэн морийг унаад яв гэж хэлж байна. Сэтгэл нь түүнд энэ үгийг хэлүүлжээ. Анх удаа хүнд унаа зааж өгөх мэдлийг өөрөө өөртөө олгож байна. Азаар ээж нь наадамд яваагүй учир энэ хэрэг бүтжээ. Ээжийнхээ морийг амлавч ааваасаа мөнгө авах зориг зүрх хүрсэнгүй. Наадам цэнгэлийн талбайд хүрч хайртай хүнээ дагуулсан эр хүний дэвжээнд гарахад баяр наадмын уур амьсгалаас урд бэл чадалгүйн зовлон сэтгэлийг нь шаналгаж байна. Залуу, ухаан сийлэх хэрэгтэй боллоо. Урьсан зочноо наадамд хөгжөөж өөрөө гуанзанд ажиллаж хуушуураар шагнуулж охиныг дайлж байна. Чухамхүү эр хүн болж ядаж яваа түүний хамаг «нууцыг» дүрсгүй нэгэн залуу илчилж байна. Ингээд «нүднээс нь гал бутрах шиг болж» бүх бие нь бадайраад газар цөмлөн ормоор болдог. Гагцхүү охины «ажил хийвэл ам хөдөлнө» гэсэн үг түүнийг аварч байна. Хэрэв охин энэ үгээ хэлээгүй бол нэгэн сэтгэлийн зовлонд ч хаягдаж болох байлаа.

	Үнэн сэтгэл гэдэг ховор чухаг, нандин эрхэм бас нарийн эмзэг билээ. Залуу хос харилцан цэрвэж болгоомжилж, сэтгэлийн эмзэг нарийн агшин цааш даамжран гүнзгийрч итгэлийн гэрлээр ивээгдэн улмаар хайр сэтгэлийн бодь биеийг олох нарийн өөрчлөлтийг зохиолч тэдний салах үдшийн уулзалтад зангилан үзүүлжээ. Ийнхүү хайр сэтгэлийн асуудлыг хиймэл бүдүүвч, нүцгэн цулгай үзүүлэх маяг дэгийг давж, хүний сэтгэл, чанар, амьдралын чухал агшинд амилуулж үнэмшил итгэлтэй үзүүлснээр «Солонго» өгүүллэг уран сайхны шинэ нээлт болжээ. Зохиолч хайр сэтгэлийн асуудлыг улам гүнзгий бөгөөд далайцтай үзүүлсэн бүтээл «Хугараагүй ноён нуруу» өгүүллэг юм.

	Зохиолын гол баатар өнгөрүүлсэн амьдрал, туулсан замаа итгэлт нөхөртөө хүүрнэн өгүүлж буйгаар «Хугараагүй ноён нуруу» өгүүллэгийн зохиомжийг байгуулж, өгүүлэмжийг өрнүүлсэн байдаг. Зохиолын эхэнд офицер Дорж ээлжийн амралтаа авч, төрүүлсэн эхтэйгээ золгож сэтгэлтэй хүнтэйгээ амьдрахаар нутагтаа ирж байна. Орь залуугийн цогоор гялалзаж, омголон сэтгэлийн тэмүүлэлд хөтлөгдсөн офицер Дорж ирээдүйн хань Должингийн гадаа хүрч мориноосоо бууж, мэнд усаа мэдээгүй байж «Чамайг авахаар ирлээ» гэж байна. Харин Должин «Сайн явж ирэв үү» гэж хариулж байна. Удаан хүлээсэн хүнтэйгээ учирч сэтгэл тэнийсэн Должин түүний төрхгүй байдлыг ажиглаад «Чамайг харах тусам танихгүй хүн шиг болоод байх юм» гэдэг. Энэ үгэнд балмагдсан Дорж нэрэлхэхдээ тамхиа барьж байна. «Би ямар тамхи татах биш дээ». Харин чиний сэтгэлийг ойлгож байна. Гагцхүү «жаргах цагт сэрэмж, зовох цагт хатамж хэрэгтэй» гэж хэлж байна. Хайртай хүнээсээ амьдралын үнэн үгийг сонсож байна.

	Зохиолч, хүнд сурсан эрдмээс гадна бас амьдралын ухаан хэрэгтэй. Номын билэг байвч төрсөн ухаан дутвал хүний оюун бодол тэгш байж чадахгүй гэсэн санааг зурвас явдлаар оновчтой гаргасан байна. Үнэндээ цэргийн эрдэмд сурч билэг оюун нь нээгдэж яваа Дорж чухамхүү төрсөн ухаан дутаж байна. Үүний хариуг амьдралд төлж бас амьдралаас олж авсан.

	Насны ханиа эцсийн замд нь үдэх гашуун тавилан ирэхэд «Хүүгээ арав хүртэл битгий хүнтэй суугаарай» гэж Должинг хэлэхэд «Үгүй, хэзээ ч суухгүй» гэж хариулаад уйлж байна. «Миний өвгөн битгий уйл, эр хүн хатуужилтай байх хэрэгтэй. Нэгэнт зайлшгүй ирсэн зовлонг зоригтой угт, зовох цагт хатууж гэж чамайг манайд очоод байхад хэлсэн шүү дээ. Харин чи миний гарыг чанга атга» гэж байна. Саруул ухаантай нинжин сэтгэлтэй бүсгүйн эрс шийдэмгий үг Доржийн сэтгэлийг уужруулан бодлыг нээж байна. Эр нөхрийнхөө чанарыг таньж, амьдрал хөдөлмөрт нь түшиг болж явсан Должингийн найз нөхдөдөө хэлэх эцсийн үг нь «Энэ хоёрыг минь харж яваарай» гэсэн үг байлаа. Энэ үг эр нөхөртөө хайртай янаг бүсгүйн үг, ижил ханьдаа түшиг болсон журамт эхнэрийн үг, үрээ гэсэн эх хүний сэтгэлийн үг байлаа. Дорж ханиасаа өнчирч бас үрээсээ хагацаж байна. Энэ удаа Должин биш өөр нэгэн бүсгүй бас л ухаант хүний үр «Дорж минь сэтгэлээ барь» гэж захиж байна. Тэр үед, түмэн жингийн хүнд чулуу түүнийг бяц дарах шиг болж амьдралд санаж сарвайх үргүй гон бие үлдсэнээ ухаарч байна. Тэр цагаас хойш нүднээсээ усыг асгаруулан уйлахаа больж сэтгэлээрээ цорхирон уйлж, булгилсан зүрхнийх нь огшин хөөрсөн цус судас судал бүрээр нь гүйж чамархайд нь хурсан нулимс нь бие эрхтэнд нь шингэн тархдаг болжээ.

	Доржид золгүй явдал хугацалгүй тохиолдовч зул нь бөхсөнгүй. Амьдрал хэчнээн бэрх байсан ч хүний хувьд төдий чинээ хүн чанартай байхыг тэр зорилго болгожээ. Нэг удаа харийн дайсны эсрэг тулаанд салаа удирдан байлдаж шархтсан арван нөхөдтэйгөө нойтон газар элгээрээ хэвтэж байхдаа монголчууд цөөн мөртөө энэ өргөн нутаг дэвсгэр дээр тусгаар улс байгуулаад түүнийгээ ямар ч дайснаас хамгаалж чадаж буйн чухам учрыг мэдэж авчээ. Тиймээс үхэл түүнд ямар ч аймшигтай зүйл биш, харин эх орны төлөө үхэл бол гавьяатай бөгөөд зайлшгүй зүйл гэж ухаарч байна. Тиймээс «цусаараа дэвтээсэн газар дээр амиа өгцгөөе» гэж нөхдөө уриалж байна. Энэ үзэл бодол, итгэл бол журмын нөхөр Должингийн сэтгэлийн гэрэлд хайрт үр Баатарын дүр түүний хүн чанар, иргэний зорилгын үр шимээр ургасан амьдралын ухааны навч нахиа байлаа. Энэ бол шинэ улсын иргэн, ардын цэргийн байлдагч хүний сурсан эрдмээс үндэстэй байлаа.

	Дорж хүний эрхэнд чийгт гянданд «Эх орноосоо урвагч гэдэг үгийг атаатан дайснаас биш адилхан монгол хүнээс сонсож байна. Тэр үед бодол сэтгэлийн хямралд бие сэтгэл дэнслэвч харанхуй гяндангийн цаана нарт ертөнцөд нам засаг минь бий, гүтгэлэгт идэгдэх өдөр байвч түүнийг сөрж ургах өдөр бий гэдэг бодол итгэл түүнийг өргөн түшиж байна. Хилс хэргээс цагаадаад гарахдаа ач тач үзэлцэж байсан байцаагчтайгаа анд нөхрийн журмаар үнсэлцээд гарч байна.

	Шударга иргэний алдраа эргэж хүртээд чөлөөт хүний нүдээр эх орныхоо энгийн нэгэн шөнийг харахдаа монгол нутгийнхаа эрхэм сайхныг ургуулан мэдэж, хүний эрх чөлөөний үнэ цэнийг лавшруулан ухаарч амьдралын хүсэл тэмүүллээр догдолж байна. Чухам ийм үед түүний шударга амьдрал ариун сэтгэлээр тоглосон Чулуунтай дайралдаж байна. Гомдол уураа баруун гартаа зангилж «Биеийнхээ хамаг хүчийг гартаа шилжүүлж» байгаад түүний сүнсийг тонилгох бодол тархи мэдрэлийг нь эзэмдэж байна. Энэ удаа түүний нүднээ ядарсан бүсгүй Дулмаа үзэгдэж байна. Тэгээд дөрвөн хүүхэдтэй Дулмаа хүүхнийг Чулууны гараас чөлөөлж, амьдралаа холбож байна. Ийнхүү тэвчээр алдаж сэтгэл урвасан Дулмааг үзэн ядалгүй, ханиа болгон сууж байна. Хүний үнэргүй эцэгт нь өширч хүүхдүүдийг нь гадуурхсангүй, үрээ болгон авч байна. Хамгийн бага хүү Баатартаа эцгийн хайрын дээжээ өгч, ганц чихэр боловч амандаа хийж сэтгэл түвдэхгүй, хүүдээ өгөх гэж хадгалж байна. Дорж энэрэнгүй сэтгэл, хүнлэг чанарыг шинэ амьдралаас олж авсан юм. Түүний хүчээр Дулмаа ханийн жаргалыг эдэлж түүний хүүхдүүд эцгийн элбэрлийг үзэж байна.

	Дорж анхны хайраа өгсөн хүнээ сэтгэлдээ хадгалж, өөрийн төрсөн үрээ зүрхэндээ энхрийлэн тэр бүхэндээ зориулсан сэтгэлээ Дулмаад, түүний үр хүүхдэд зориулжээ. Должингоос хүний ухаан нь үлдэж, түүгээр амьдарч яваа Доржид зураг нь биеийг нь төлөөлж насанд нь хамт үлджээ. Тэгээд нөхөртөө түүнийг үзүүлэхдээ бүрмөсөн алдчих гэж байгаа мэт сандарч байгаа нь тэр. Дорж амьдралд хань, үр хоёроо олж нийгэмд хөдөлмөр, нэр хоёроо хугалсангүй. Хорин жил цэргийн алба хаасан Дорж тавь эргэм насандаа төмөр замын курс хийж сумчин болсон байна.

	Зохиолч, Доржийг салхи шуурга, үер усны аюулыг туулан өнгөрүүлж, үндсээрээ газар хаван нэвтэрч бат бөх зогссон улиастай зүйрлэсэн нь санамсаргүй юм биш ээ. Дорж байгалийн жам ёсоор өвгөрч хөгширсөн ч хүний хуулиар залуужин цэцэглэжээ. Учир нь, Дорж хүний төлөө амьдарч, ард түмний төлөө бүтээж улс орныхоо хөгжилд ухамсартай хувь нэмрээ оруулж явна. Дорж хүнд өвлөж уламжлуулах юмтай болжээ. Энэ бол түүний хүнлэг энэрэнгүй шинж, шантаршгүй идэвхтэй чанар, эх орондоо бүтээлч хөдөлмөрөө зориулах чин эрмэлзэл юм. Энэ бол хөдөлмөрийн хүний эрхэм дээд чанар билээ. Энэхүү хөдөлмөрч хүнлэг эрхэм дээд чанарыг «Манай сургуулийнхан» (1952), «Алтайд» (1951) зохиолдоо өргөн дэлгэр дүрсэлж байна.

	Зохиолч «Манай сургуулийнхан» тууждаа хувьсгалт монголын соёлын хөгжилт түүнийг бүтээлч шинэ хүн төрж буй түүхэн явцыг ардын боловсролын салбарт харуулсан бол «Алтайд» шинжлэх ухааны салбарт үзүүлсэн юм. Эх орныхоо байгалийн баялгийг нээж, өрлөг түүхийн дурсгалыг олж хүн арддаа зориулсан эрдэмтдийн гавьяат үйлсийг харуулахад зохиолч «Алтайдаа» зориулсан юм. «Дөчөөд оны сүүлчээр Д. Сэнгээгийн «Аюуш», Ч. Лодойдамбын «Алтайд» зэрэг зохиолууд гарч тэр нь хоцрогдонгуй байсан үргэлжилсэн үтийн том хэлбэрийн зохиол бичих бүрэн боломж, чадвар хүчин байгааг үзүүлсэн» юм гэж Д. Цэнд тэмдэглэжээ.

	Зохиолч «Манай сургуулийнхан» туужид нийгмийн ангийн болон хүний ухамсарт гүн зөрчлийг шингээх явцад ардын боловсролын шинэ систем бүрэлдэн тогтсон түүхэн асуудлыг гол өгүүлэгдэхүүн болгосон юм. Номыг үгчлэн цээжлэх хуучны аргыг утгачлан ойлгох шинэ аргаар сольж хүүхдэд эрдмийн шим, шинжлэх ухааны мэдлэгийг олгох, бие махбодыг нь залхаан цээрлүүлэх хүмүүжлийн хуучин барилын оронд үнэн зөвийг итгүүлэн сэнхрүүлэх хувьсгалт хүмүүжлийн ухааныг нэвтрүүлэх багш шавийн хоорондын харьцаан дахь нэвтэршгүй хязгаар, давшгүй саад, ойртошгүй заагийг арилгаж хүнлэг харьцаанд үндэслэсэн багш сурагчийн ёсыг тогтоох, угтаа ардын боловсролын хувьсгалт шинэ системийг бүрэлдүүлэн буй болгох их тэмцэлд өсөж бойжиж буй шинэ хүний дүрийг бүтээсэнд уг туужийн ач холбогдол оршино...

	Эл бүтээлийн гол баатар Далхаанямбуу бол хувьсгалт орны иргэн, хөдөлмөрчин ардын сэхээтэн шинэ хүч юм. Энэхүү шинэ хүн харгис хуучны үзэл санаа, хувьсгалт үзэл суртлын эвлэршгүй тэмцэлд төрж байна. Нийгмийн ангийн хувьд мөхөж улс төрийн эрх, эдийн засгийн мэдлээ эвдүүлсэн феодал ангийн үлдэгдэл хошуу дарга Гүржав, сургуулийн захирал Ням гүн, оточ Лувсан нарын тэмцэл улс орны хувьсгалт өөрчлөлтийг саатуулан барьж цаг хожих гэсэн эцсийн итгэлд чиглэж байна. Тэд эхлэл сууриа тавьж буй сургуулийн эдийн засгийн үндсийг бүрэлгэж, хөдөлмөрчдийн хүүхдэд эрдэм мэдлэг олгох сургалтын агуулгыг гуйвуулах, ардын сургуулиас олон түмнийг хөндийрүүлэхийг бүхий л аргаар оролдож байна. Үүндээ хүн ардын бүдүүлэг ахуй, хоцрогдсон зан заншил, шашны мухар сүсгийг ашиглаж байна.

	Ням гүн хувьсгалт сургуулийн сурагч ардын багшийн эрх чөлөөнд бүдүүлгээр халдаж эцэст Далхаанямбууд «Чам шиг юмыг хүссэн ч зайлуулна, хүсээгүй ч зайлуулна» гэж байна. Үүний хариуд Далхаанямбуу «Чи энэ үгээ олон хэлж чадахгүй. Оюутны сургуулиас ирэх жил олон хүн төгсөнө шүү гэж байна. Сургуульд халдварт өвчин дэлгэрч захирал Ням гүн лам залахаар, багш Далхаанямбуу эмч дуудахаар хоёр тийшээ мордох болсон яриа уг дүрүүдийн өсөлтөд нэн чухал юм. Ням гүн Далхаанямбууг «төрийн төлөө оготно» гэж басан доромжилсны хариуд «Чамд тийм л дээ. Гэвч бид та нарын хэдэн зуун жилээр хувхай байлгасан газар чинь тарьж ургуулсан цэцгээ чам шиг юманд сүйтгүүлэхгүй, арчилж авъя» гэж хариулж байна. Энэхүү товчхон ярианд шинэ хуучны амьдралд эзлэх байр суурь тэнцүүргүй ч хөгжлийн зүйг илэрхийлж цаг үеийн шинж төрхийг тодорхойлж хөгжил, улирал, ялалт шинийн талд гэсэн санааг тод гаргасан байна.

	Зохиолч дэвшүүлэн тавьсан асуудал, түүнийг бодит дүрд хувилгасан өгүүлэмж ч шинэ хуучны зөрчил тэмцлийн явц бөгөөд нийгмийн эсрэг хүчийг харьцуулан тавьж үзүүлэхэд зохиомжийн тэнхлэгийг татжээ. Энэ бүхний дүнд зохиолын гол баатрын дүр тодорч, зан төрх нь төлөвшин тогтож байна. Гагцхүү амьдралын зөрчлийг нийгмийн ангийн болон улс төрийн тэмцлийн учирт зангилж түүнийг шийдэхдээ дайсагнагч этгээдүүдийг устгаснаар тайлсан байна. Энэ бол 50-аад оны үргэлжилсэн зохиолд нийтлэг үзэгдэл байлаа. Үүний цаана амьдралын дотоод зөрчил хөгжлийн бэрхшээл, өсөлтийн дутагдал бүрхэгдэж зохиолын баатрын сэтгэхүйн зүй, хувьсгалч үзэл санаа, шинэ зан харьцаа төлөвшин тогтож буй нарийн төвөгтэй явцад гүнзгий бөгөөд нарийн шинжилгээ хийж уран бөгөөд тод дүрслэл бүдгэрэхэд хүрдэг байна. Гэхдээ Ч. Лодойдамба дүр дүрслэлийн энэ чиглэлд эл тууждаа тухайн үеийн бүтээлээс урагш ахисныг тэмдэглэх нь зүй. Үүнийг малчны охин Дулмаа, ардын сургуулийн багш Далхаанямбуу, зөвлөлтийн эмчийн дүр гэрчилж байна.

	Зөвлөлтийн эмчийн үзэл санааны цэгц тууш, хүн чанарын хувиршгүй үнэн, хөдөлмөрч идэвхтэй шинжийг зурвасхан хэрнэ, маш нухацтай, үнэмшилтэй гаргаж чадсан юм. Залуу эмч монгол оронд ажиллахаар, монголын ард түмэнд туслахаар ирсэн зорилгоо Лениний даалгаврыг биелүүлж зөвлөлтийн хүн интернационалист үүргээ гүйцэтгэхээр ирсэн гэсэн санаагаар ухамсарч хүн ардын өвчнийг эмчлээд зогсохгүй сэтгэлийг нь эмчлэх ёстой гэж ухаарч байна. Олон үеийн турш шашны харгис үзэл санаа, нийгмийн болон үндэсний бурангуй дарлагдалд бие махбодын төдийгүй сэтгэл мэдрэлийн дарлал зовлонт эдэлж, ахуй амьдралын ижил доройтолд орж ертөнцийн боловсрол, хүний хөгжлөөс хоцорсон монгол түмэн хувьсгалын шинэ хөгжилд дэвшихэд эрүүл энхийн жаргалаас гадна оюун сэтгэлийн баярыг эдлэх явдал чухал байлаа. Чухамхүү энэ зорилгоор зөвлөлтийн эмч ажиллаж байна. Иймээс Зүрх уулын хошууны бага сургуульд дуудлагаар ирж ажиллах тэрхэн хугацаандаа ардын олон үр хүүхдэд аврагч хүн, ачит доктор «Лениний охин» гэж итгэгдээд буцаж буйд уг дүрийн утгын болон уран сайхны ач холбогдол оршино.

	«Лениний охин» гэдэг нэр амар хялбар олдоогүй. Тэр алдрыг баяны бач, отчийн мэх, угтаа ангийн тэмцэлд хүн ардыг харгис нийгмийн ахуй, үзэл санааны дадал заншлаас чөлөөлөх хуучин шинийн зөрчил дотроос олж авсан юм. Хамгийн гол нь хүнлэг энэрэнгүй үзэл, эхийн сайхан сэтгэл, хүний нандин чанараар «Лениний охин» гэдэг тэр алдрыг олж нэгэн үндэстний залуу үе, шинэ хүмүүсийн итгэл хайрыг хүлээсэн юм. Ачит эмчээ үдэж мордуулахдаа хүүхдүүд түүний зааж өгсөн «Баяр жаргалын түлхүүрийг балбан давтан бүтээж байна» гэсэн дууг дуулж байна. Орос эмчийн зөөлөн хонгор үс аясын салхинаа намиран хийсэж, ялдам эевэргүү царай нь гэрэлтэн байх нь хүүхдийн зүрх сэтгэлд үлдэн хоцорч байна.

	Ийнхүү шинэ монголын залуу үеийн оюун сэтгэлд интернационалист үзлийн үр шингэж хуучин бүрхүүлийг нэвтлэн соёолж байна. «Хүүхдүүд минь, та нар бол ирээдүйн хүмүүс, та бүхний дундаас эрдэмтэн, эмч, багш, инженер, зохиолч гарч өөрийн эх орондоо энх хөгжлийг байгуулна. Одоо монгол оронд байгуулж байтаа суурь дээр, асар сайхан барилгыг босгох хүмүүс бол та нар. Та нарт сурлага бүтээлийн зам нээлттэй байна гэж хэлж байна. Эмчийн энэ үг амьдралд биеллээ олж байна.

	Тийнхүү зөвлөлтийн эмч бүсгүй ардын үр хүүхдийг халдварт өвчнөөс хамгаалж тэдний сэтгэлийн хүлээсийг тайлж амьдралын харааг нээж тэдний бодол ухаанд хөгжлийн ирээдүйн итгэлийн үрийг тарьж байна. Чухамхүү, биеийг төдийгүй сэтгэлийг нь эмчилснээр энэ эмч зөвлөлтийн иргэн хүний интернационалч үүргээ биелүүлж байна.

	Үнэхээр шинэ хуучны ширүүн тэмцэлд хувьсгалт орны иргэн хүн өсөж бойжсон юм. Түүний нэгэн төлөөлөгч бол Дулмаа эмч юм. Тэр зөвлөлтийн эмчтэй анх учрахдаа «Бид хагалуулахгүй, эндээс зайл» гэж хашхирч энэрэлт хүнийхээ нүүр рүү сэрээгээр цохиж байсан юм. Тэр эмчийг «амьдаар огтчин хаях аюулт этгээд» гэж амь насаа хамгаалан боссон Дулмаа тэр эмчээс амьдрал жаргалыг олж авсан юм. Тэр орос бүсгүйн нандин сэтгэл, хүнлэг чанар, ариун цусаар амьдрах тавиланг олж их эмчийн хавдсан нүдийг тэмтэрч үзэхдээ насан турш засашгүй гэмт хэрэг үйлдсэнээ ухаарч түмэн уучлалыг эрэн чөргөр туранхай гараа сунгаж насан хутгыг гуйж байна. Энэ бүхний дүнд орос эмчийг «Миний эгчээ», «миний доктороо» хэмээн дуудаж хайрын нулимс асгаруулж байна. Ингээд Дулмаа орос эмчийн насанд төлж баршгүй их ачийг түүний мэргэжлийг нь эзэмшиж, үйл хэргийг нь залгамжлан үргэлжлүүлж хүн арддаа тусалж буйгаар хариулж байна.

	Зохиолч хуучин шинэ монголын ялгааг, шинэ хөгжлийн үрийг анагаах ухааны хөгжлийн явцаар ноттой үзүүлжээ. Хүн ардын шашинд мунхарсан үзэл санааг шинжлэх ухаанаар гэрэлтүүлж, авлигач отчийн арга мэхийг анагаах ухаанаар сольж, үхэр тэргээр олон хоног аялан явж байсан газар нисэх онгоцоор очиж буйг жишин зүйрлэх аргаар үзүүлж түүхийн үнэн, хөгжлийн зүйг нээг харуулсанд туужийн үнэн дүрслэл, үнэмшүүлэх чадал оршино. Зохиолчийн өгүүллэг, туужийг урлан бичсэн уран бүтээлийн туршлага, үргэлжилсэн үгийн туульсын төрөл роман туурвих үндэс суурь болсон юм. Ч. Лодойдамба «Тунгалаг Тамир» (1962-1967) роман бол монголын уран зохиолын түүхэнд хөгжлийн тэмдэглэлт нэгэн амжилт билээ. Зохиолч эл романдаа түүхэн үйл явдлыг голчлох туульсын бичлэгийн эрих маягаас өгүүлэмжийн явцад баатрын зан төлөвийг төлөвшүүлэн тогтох зүйг дүрслэн харуулдаг роман зохиолын аргад урагш дэвшсэн алхам хийжээ. Цаг үед ард түмэн, нийгэм, хувь хүний холбоо харилцааны асуудлыг түүхэн зүйн үүднээс өргөн цараатай дүрсэлж XX зууны үеийн монгол, «ардын хувьсгалын угтвар үе, хувьсгалын ялалт бэхжилтийн үеийн» монголын нийгмийн анги давхаргын янз бүрийн төлөөлөгчдийг түүхэн үеийн зөрчил, ард түмний тэмцэлтэй холбон тавьж тэдгээрийн ахуй амьдрал, үзэл санаа, зан харьцаанд болж буй их өөрчлөлтийг дүрслэн үзүүлсэн зохиол юм.

	«Тунгалаг Тамир» роман бол ардын хувьсгалын тухай зохиол юм. Зохиолчийн өгүүлснээр хувьсгалын зам бол булаг шандаас гол горхи, гол горхи нийлж мөрөн, мөрөн нийлж далайд цутгадаг шиг ардын хорсол заналаас хилэнт тэмцлийн далай долгилж тэрхүү далайд хувьсгалын шуурга исгэрэн шуугьж орчлонгийн харгис бүхнийг амьдралын хөрснөөс хийсгэн зайлуулах зам юм. Энэхүү эхлээд нарийн боловч явах тусам уужим саруул болох амьдралын замд хувь хүн, ард түмэн, улс үндэстэн дэвшин гарч ирсэн түүхэн үнэнийг «Тунгалаг Тамир» романд дүрслэн үзүүлжээ.

	Үнэхээр ард түмний нийгэм үндэсний дарлал мөлжлөгийн олон үеийн тэмцлээр ардын хувьсгал бэлтгэгджээ. Хүний эрх чөлөө, үндэсний тусгаар тогтнолын төлөө явуулсан тэмцлийн үрээс хувьсгалт ухамсар шинэ үзэл санаа, сайн сайхны хүсэл тэмүүлэл үндэслэсэн юм. «Тунгалаг Тамир» романыг монголын ард түмний «хувьсгалын тухай роман» гэж Ц. Хасбаатар нэрлэсэн нь санамсаргүй зүйл биш ээ.

	Амьдрал бол тэмцэл билээ. Тэрхүү тэмцэл бол шинэ, хуучны зөрчлийн биелэл юм. Тэмцэлд нийгэм өөрчлөгдөж, амьдрал шинэчлэгдэж хүн ардын ахуй үзэл санаа цөм хувиран өөрчлөгддөг нь нийгмийн хөгжлийн зүй билээ. Амьдралыг түүхэн зүйн үүднээс хөгжлийн утга санаагаар дүрсэлж романы зохиомжийн тэнхлэг, өгүүлэмжийн зүй, баатруудын өсөлтийн явц, зан төрхийн төлөвшил тогтцыг дүрсэлсэнд зохиогчийн реализмын гол шинж оршино.

	Зохиолч, нийгмийн өргөн талбар, амьдралын шинэ хуучны хурц зөрчилд нийгмийн бүхий л анги давхаргын төлөөлөгчдийн дүрийг бүтээхийг эрмэлзсэн байна. Уг зохиолд 130-аад хүн гардаг гэж Д. Цэдэв бичжээ. Эл романаас Сүхбаатар, ардын Хатанбаатар Магсаржав зэрэг домогт баатрууд, хувьсгалын жирийн байлдагч Эрдэнэ, оросын большевик Петр, ард Төмөр, Дулмаа, Ням, баян Итгэлт, орос худалдаачин Павлов, ардын дайсан Түгжил, Цамба, тахар Бадарч, гэвш лам, анги Ренчин, Эрдэнийн хүү Бат, Итгэлтийн хүү Хонгор зэрэг дүрүүдийн бүхэл бүтэн цогцолборыг үзэж болно. Эдгээрийн дотроос зарим нэгэн дүрийг онцлон тодруулъя.

	Зохиолын гол баатар Эрдэнэ бол хувьсгалч хүний нийтлэг дүр бөгөөд хувь хүний өвөрмөц зан төрх юм. Тэр эхлээд хүний ёсоор амьдрах гэж босож улмаар улс үндэстний төлөө тэмцэлд орж дараа ардын хувьсгалын идэвхтэй байлдагч болсон хувьсгалчийн гол зам түгээмэл бөгөөд нийтлэг шинж юм. Харин ард түмний төлөөлөгч, хувьсгалын байлдагч, намын хүн болон өссөн зам нь өвөрмөц бөгөөд давтагдашгүй юм.

	Эрдэнэ, Тайширын нуруунаас Тамирын хөндийд ирэхдээ нутаг усаа сольсноос биш амьдрал ахуйгаа өөрчилж чадаагүй хамжлага ардын зовлонт амьдрал, зарц ядуусын хүнд хөдөлмөрт шилжсэн. Баян Итгэлтийн барлаг зарц Эрдэнэ хүний хувьд гүдэс шулуун, үнэн шударгыг эрхэмлэдгийн дээр ажилч хичээнгүй хүн билээ. Тэр бичиг үсэгтэй боловч билэг оюун харанхуй, ялдам даруу боловч омголон хурц, эр чадалтай авч зорилго эрмэлзэл мохоо билээ. Тиймээс айлд цагаачилж амь борлуулж явдаг. Чухамхүү түүний гэнэн болчимгүй явдал, түргэн хийсвэр зан, ухвар мөхөс бодол хайртай хүнээ, төрсөн үрээ харийн хошуунд бачтай баяны хаяанд орхиж амьдралын оломгүй далайд орчлонгийн зүггүй алсад явуулжээ. Юу эрж, хаана хүрэхээ эс тодорхойлсон Эрдэнэ аян жинд олон явсан хуучин замаар Да Хүрээ орж амьдралын шинэ замаа эхэлж буйг романд дүрсэлжээ. Нийгмийн амьдралд ороход, шинэ замыг сонгоход Эрдэнэд амар хялбар байсангүй. Тэр улс үндэстнийхээ нэг дайсан гамингийн эсрэг тэмцэхдээ нөгөө дайсан цагаантантай нийлсэн Харийн дайсны өнгө байдал нь өөр, үг хэл нь ялгаатай ч үндэстэнд учруулсан зовлон, ардад тохиолдсон аюулын утга учир адил байлаа. Энэ бүхнийг нүдээр үзэж мэдэхээрээ ирт зэвсгээ хээр хаяж, идэр биеэ хөсөр орхихыг оролдсон юм. Гагцхүү цаг үе түүнд галт зэвсгийг нь атгуулаад зогсоогүй ширүүн тэмцлийн замд эргүүлэн татаж, төөрч тэнэсэн бодол ухаанд нь илчийг өгч, хорсол заналд шатсан сэтгэлд нь тэмцлийн гэрлийг тусгасан юм. Эрдэнэ хувьсгалын байлдагч Сүхбаатарын цэрэг болж байна. Алиа Петрт хувьсгалч большевикийн дүрийг харж түүний нугаршгүй хатан чанар, хувьсгалч үзэл санаа, нөхрийн ариун сэтгэлд эр хүний хувиршгүй нөхөрлөлийн үрийг үзэж ард түмний мөнх найрамдлын учрыг таньж байна. Дайсны өмнө шархтай хэвтэхдээ хувийн хонзонг биш, ард түмний хилэнт хорслоор амьдарч байна. Ингээд хувьсгалын байлдагч Эрдэнэ харийн дайсныг эх орноосоо хөөн зайлуулж улс үндэстний эрх чөлөө тусгаар тогтнолыг байлдан авч, ардын төрийг байгуулах ардын хувьсгалын түүхэн зорилтыг шийдэх хэрэгт идэвхийлэн бүтээж улмаар намын гишүүн Эрдэнэ ард түмнээ хувьсгалжуулан өөрчлөх удаах зорилтыг шийдэх үйлст оролцохоор хөдөө нутгийг зорьж байна. Ардын засгийн төлөөлөгч Эрдэнэ баяны цагаачийн хөдөлмөрт нухлагдаж явсан Тамирын нутагт Цэцэрлэг Мандалын аймгийг толгойлохоор тохоогдон томилогджээ. Хувьсгалын энэхүү түүхэн зорилтыг шийдэхэд зэвсгээр биш ухаанаар ажиллахыг шаарджээ. Эрдэнэ энд баруунтны нугалааны хор уршгийг хувь заяагаараа эдэлж хувьсгалын эсэргүү лам нарын хөдөлгөөнийг биеэрээ даралцаж, эцэст МАХН-ын төв аппаратад ажиллахаар томилогдож байна. Эрдэнэ тэмцлийн урт замд хүний ухаан, амьдралын туршлага сууж, үзэл санааны чиг шугамтай болж улс төрийн бат итгэлтэй, намын хүний уян хатан, нугаршгүй цэх шулуун чанарыг эзэмшжээ. Эрдэнийн дүрийн өсөлт нарийн төвөгтэй юм. Үүгээрээ зохиолч дүрүүдийг нэгэн өнгө будгаар ялгадаг хуучин барилыг өөрчилж чухамхүү зан чанарыг хүний сайн муу элдэв чанарын цогцолбор биш адил тэнцүү хуваарийн нийлбэр биш, амьд хүний бодитой дүр, уран бүтээлийн үнэмшилтэй амьдрал болохыг нотлон харуулсан юм.

	«Тунгалаг Тамир» романы нэгэн шимүүстэй бөгөөд амтлаг дүр бол Төмөр юм. Хөрслөг бор царайтай, ханхар өргөн цээжтэй, эр хонгор дуутай, гэнэн цагаан сэтгэлтэй бойд нэгэн эрийн дүр уншигчтай хамт амьдарсаар олон жил боллоо. Ялангуяа Төмөрийн адуу хөөж яваа дүр нүднээ тов тод харагдаж «Эрдэнэ засгийн унага» дууг исгэрч яваа нь чихнээ сонсогдох шиг болно. Үнэхээр цахиур Төмөр гэхэд монгол хүний сэтгэл мэдрэлд дүр төрхөөрөө тусч санаанд нь ургаж, ойнд нь үлдэж амьдралд нь багтаж чаддаг билээ. Засагт ханы хөх харчуудын нэгэн мангар том эр, хөдөө нутгийн үзэсгэлэнт бүсгүй Дулмаа хоёрыг зэрэгцүүлэн харж тэдний хайр сэтгэл, үрийн мөрөөдөл улмаар сэтгэлээр ханилж амьдралаа зохиож байгаа хүний журамт хань бүсгүй Дулмаа эр нөхрөө чин сэтгэлээсээ хайрлаж хээрийн хэцэд, майхны бааданд, шоронгийн хананд хаана л бол дагаж түүнтэй дуугаар ярилцаж зүүдэндээ уулзаж сэтгэлдээ үргэлж хадгалж яваа зэрэг сэтгэл догдлом зураг уншигчийн бодол ухаанд бат суужээ.

	Төмөр бол Эрдэнийг бодоход алс тойруу замаар нийгмийн хөгжлийн төв замд гарч хувьсгалын байлдагч болж байна. Тэр хошуу алгасан баяд ноёдын адуу хөөж, гуйлгачин ядууст хөл залгуулж, яваагаа хүнд тус хийж олонд буян үйлдэж явна хэмээн бодно. Үүний хариуд шорон гяндан, тамлал зовлонг харгис засаг төрөөс авсан юм. Энэ бүхэн нь түүний эрийн зоригийг шантлан хүслийн хөвчийг нугалаагүй. Тэр шоронгоос ширтэй оргож, гав гинжтэй зугтаж хүний зовлонг амслаа ч зорилгоосоо ухраагүй. Амьдрал хэчнээн хүнд байсан ч түүнийг сөрөн хүнийг хайрлаж, хүнд тус болох гэж ач буянаа зузаалах гэж босож тэмцэж явсан билээ. Энэ бүхнийг хүнд тус болсон биш, ард түмний тэмцэлд саад болж байна гэж Хуяг үнэлсэн. Ингээд эцэст маш бэрх хэцүү өртөө учир утгагүй амьдарсан болохоо ухаарч байна. Номхон хүлцэнгүй, омголон догшин аль ч байдлаар амьдарч, аж төрж болохгүй байсны чухам учир бол Төмөр нийгэмд байраа олоогүй амьдралын зөв замд гарч чадаагүйн уршиг байлаа. Цаг үе хүн бүхнээс нийгэмд тодорхой байраа эзлэхийг шаардсаны учир байлаа. 

	Итгэлт гаднаас харахад хүнээс онцгой, олноос ялгарах юмгүй жирийн нэгэн хүн. Зохиолчийн хэлснээр суман эр юм.

	Зуны цагт илгэн сармай дээл өмсөж Далайчойнхорын дархны хийцтэй төмөр хэт хутга зүүж явна. Энэ бол дөмөг юмны ясыг мэддэг, үнэлж чаддагийн гэрч юм. Итгэлтийн давхраатай хар нүд арга заль нь өгүүлнэ. Хөрслөг бор царай нь эрийн шинжийг илтгэнэ. Нуруу нь намхан ч хүсэл нь өндөр хүн. Тэр амьдралд идэвхтэй, юманд авхаалжтай, хөдөлмөрт ухаалаг хандаж чаддаг. Чухамхүү энэ чадвар нь түүнийг Итгэлт болгожээ. Юмтай айлын ганц хүүхэнтэй сууж чинээлэг аж төрөхийн оньсыг олж ухаанаа гүйлгэж, хүслээ жигүүрлэжээ. Ганц биеийн хүч, нэгэн гэрийн хөрөнгөөс алс харж цаана гарахыг эрмэлзэх болжээ. Хөрөнгөжихийн утга учрын талаар өөрийн бодолтой хүн. Мал малын захтай зэгсэн аж төрөлтэй явахыг юмтай гэж үл тооцно. Хөрөнгийг хурааж хумьж, хав дарж суухыг «сохор номинтой» зүйрлэнэ. Хөрөнгийн утга учрыг арвин ихэд биш түүний үргэлжийн хөдөлгөөнд харж байна. Баян гэдэг юмтай гэсэн ухагдахуун биш үргэлж арвижуулах гэсэн ухагдахуун байна. Тиймээс «хөрөнгийг үргэлж хөдөлгөж байхгүй бол өмхөрч ялзардаг. Сохор зоосыг сэгсэрч байвал сая төлөө өгдөг», «эхнэрээ ч болсон зарж баймааж сая олдог юм» гэж үзэж байна. Энэ бол түүний нийгмийн чанар, үзэл санааны тусгал нь юм. Тиймээс амьдрал түүний нүдэнд ашиг хонжоо харагдаж, тэр амьдралд хандахдаа, хүнтэй харьцахдаа заавал илүү ашиг завших ухаан чадварыг эзэмшжээ. Насаараа хаяаг нь бараадаж малыг нь дагаж яваа Ням өвгөнийг цайны сүүтэй, хоногийн хоормогтой байлгаж байна. Харайх хөлгүй, харах нүдгүй болсон Буян чавганцыг бол хар нутагт нь хаяад малаа хурааж авна. Харин Галсанг хүчийг нь шавхаж сэтгэлийг нь ашиглана. Дулмаа хүүхнийг хөдөлмөрийг нь төдийгүй бие сэтгэлийг нь давхар завшина. Гагцхүү Эрдэнэтэй тэгж эрээ цээргүй биш нэлээд болгоомжтой хандана. Эрдэнийн орон нутагтаа багтаж шингэхээ байж аймаг хошуу алгасан цагаачилж яваад хөл залгах уялгагүй болж, ивээл тусламж эрж явааг нь сонсож атгадаа хийх ухааныг сийлж суусан Итгэлт, түүний бичиг үсэгтэйг мэдмэгцээ «хаяанд ирээд буучих гэж шууд хэлж байна. Итгэлт, Эрдэнийг Ням өвгөн шиг дэнсэлж, Галсан шиг нухалж болохгүйг сайн мэдэж байна. Тиймээс нүүрэн дээр нь зарц цагаач биш найз нөхөр гэж дуудаж байна. Гурвалжин, дөрвөлжин тэмдгээр малаа бүртгэж явсан Итгэлт нас хүйс, нэр төрлөөр нь ангилсан нарийн данс үйлдүүлж байна. Итгэлтэд Эрдэнийн гүдэс шулуун зан, ажилд махруу нямбай чанарыг амьдралын түшиг болгож, улмаар хөлс хүчийг нь төдийгүй, мэдлэг чадварыг нь уран аргаар мөлжиж эхэлдэг. Гэвч Итгэлт Эрдэнийг зарц гэдгийг сайн ухаарч байна. Тиймээс түүнд онцгой харьцахын сацуу бусадтай нийтлэг ханддаг. Эрдэнээс хэрэглээгүй үлдсэн зүйл Долгор байлаа.

	Гагцхүү Долгор хэдий бүсгүй хүн авч Дулмаа биш байлаа. Тиймээс Долгорт буян сэтгэл хоёрыг дэнсэлж, жаргал зовлон хоёрыг зэрэгцүүлж, сэтгэл үнэн хоёрыг ухуулж байж Итгэлт санаандаа хүрдэг билээ. Үүнээс болж айл өрхийн амьдрал сүйдэж амьд хүний хувь заяа эрсэдсэн юм. Эрдэнэ Долгор хоёрыг алдсан Итгэлт халхын ядуус мундахгүй тул, хоёр цагаачаар дутсангүй. Тэднийг харин богино хугацаанд бүрэн ашиглаж амжжээ. Амьдралын мөч бүхэн Итгэлтэд олзны үүд байхыг тэр эрмэлзэнэ. Цахиур Төмөр Эрдэнийнд ирснийг хаяа чагнаж мэдээд түүнийг ширнээс сулласан хүүгийн минь ачийг бодож азарга тавих Галшарын унага авчирч өг гэвэл зөвшөөрнө дөө гэж дотроо ярьж байна.

	Нүүх буух, ноос савах, жин бараа тээх гэх мэт мал аж ахуйн гол ажилд харилцан тусалж, хамтран хийдэг монгол хүний заншлыг Итгэлт хонио хяргахдаа эвлэг ашиглаж байна. Хонин тогоонд хонгор шар цай хөөсрүүлж хэдэн ямаа боогоод нутгийн ах дүү нартайгаа хувааж идэж сурсан хүн гэж ам бардан хэлж ажлаа дуусгаад цагаан мод хаяцгаая гэж хоолой мэдэн хашхирч байна. Итгэлтийн элбэг зан өгөөмөр шинжийн цаана хэдэн ямаагаар олон шарын үнэтэй ноосоо авч байгааг хүмүүс тэр бүр үл ухаарна. Мэдсэн ч муугийн зан биш, монголын ёс гэж бодно. Цагаан мод хаях үдэш Итгэлт мод олохын оронд Долгорыг шүүрч амждаг.

	Угтаа цагийг ашиггүй өнгөрөөхгүй, цаг Итгэлтэд үйлчлэх ёстой гэж тэр бас эрмэлзэнэ. Олзыг гагцхүү хөрөнгийг үржүүлээд арвижуулах биш түүнийг олохын тулд юу ч хийхээс буцахгүй. Итгэлтийн хүсэл бол шунал юм. Зудын бэрхшээлд нэрвэгдэж ядарсан олныг Бадарч тахартай нийлэн дээрэмдэж байгаа бурангуй явдал тэрхүү шуналын бузар юм. Итгэлт эд хөрөнгийг арвижуулах үндэс бол хөдөлмөр гэдгийг ноттой ухаарсан хүн юм. Тэр зарц ядуусын хүч хөдөлмөрийг шавхан хэрэглээд зогсолгүй өөрөө ч ажлаас салдаггүй хүн юм. Өглөө эрт босоод зарц нарынхаа өрхийг татаж, хүүгээ малд явуулдаг. Өөрөө дээр дор орж арилжаа наймаа хийх, гэр малын ажлыг эмхлүүлэхээс эхлээд аян жин тээж энэ бүх ажлаас ашиг завшиж, улам их юм олохын хүсэл шуналд мэдрэл оюун нь нэвтэрчээ. Тэрхүү хүсэл шунал хүн чанарыг нь үгүй хийгээд зогсоогүй сүсэг бишрэлийг нь нимгэлжээ. Хүрээ орох болгондоо Богдын мутрын адис авах гэж эрмэлзэж явсан Итгэлт үнэн сүсэг байвал мутар, сунтаг ялгаа юу байх в? гэсэн бодолтой болж ганц янчаан гаргаж өргөөд язартал мөнгө чихсэн түрийвчээ сугандаа лав хийгээд сайн дарж байна.

	Итгэлт «нэгийг гаргаад арвыг олохгүй юманд хөрөнгө үрж амьдрал хохирч болохгүй» гэж үзнэ. Түүний олзны нэг эх булаг бол Павлов билээ. Тэр хоёр олон жил наймаа хийсэн ашиг мөнгөний нөхөд, их гарын панзчид билээ. Амбан шарыг хоёр гурваар биш хот сүргээр нь хөөж цалин цагаан мөнгийг дэнс жингээр биш гулд цутгамлаар нь солилцдог улс. Павловыг энх цагт өмөг түшиг болгож явсан Итгэлт цагийн бэрх нөхцөлд араар нь сууж амжиж байна. Оросын цагаантан Павлов «арми хангах хөрөнгөтэй» түүнийг егөөхөд Итгэлт байдаг хэдээ гаминд идүүлчихсэн гэж хэлж байна. «Нөхрийн» явдал эргэснийг төсөөлсөн Итгэлт «дайнаас эргэж ирээд цэмбэний фабрик байгуулна» гэсэн Павловын үгийг сонсоод «алганы хонхорхойг хазахтай адил байхаа» гэж дотроо бодсоноо «Би удахгүй нүүж ирээд газрын хөрсийг эргүүлнэ» хэмээн ёжилж байна. Үнэндээ ч Итгэлт нэг үе хошуу нутаг биш улс орны тухай бодож явсан үе бий. Феодалууд төр барих чадалгүй болжээ. Тэдний «бузар хэргийг уудлахад далай». Ингэж мунгинаж байхын оронд халхын ядуусыг цуглуулаад уяаг нь уртхан болгож угаадсыг нь өтгөнхөн өгвөл юу ч хийж болно доо. Цэмбэний фабрик ч байгуулж болно гэж их санаж явсан өдөр бий. Хүрээний баян панзчин Довчины найрт оролцож байхдаа газар газар явж олон юм үзэж нүд тайлсан хүн болох гэж худал ярьж суудаг нь санамсаргүй зүйл биш. Түүний хүслийн нэгэн үзүүр, мөрөөдлийн нэгэн жигүүр байлаа. Заяын шавийг байтугай занасан орноо худалдаж баяжихад бэлхэн бодогдсон цаг бий.

	Цаг өөр болжээ. Итгэлт түүнд зохицох хэрэгтэйг ухаарч байна. Бароны цэрэгт нэмэрлэх гэж явсан агт морь амбан шараа Хатанбаатарын цэрэгт өргөж байна. Оронгүй оргодлыг зусардахаар орон нутагтаа байгаа ах дүүдээ тал засаж байна гэж тэр бодохдоо хойчийн өдөр, хожмын маргааш агтын хариуг авах гэж хүсэж байна. Харийн түрэмгийлэгчдийг эх нутгаасаа хөөж ардын хувьсгал ялан хошууны шинэ захиргаа байгуулагдаж Эрдэнийг даргаар ирснийг сонсоод Итгэлт түүнд мөнгөн ембүү, алд цэнхэр хадаг барьж таван ханатай тэр амлаж байна. Үүгээр наанадаж Эрдэнэтэй хувийн өш хонзонг арилгах, цаанадаж шинэ төрийн итгэлийг хүлээнэ гэж тэр үзэж байна. Мал тооллогын үеэр торгууль хүлээж суухдаа шударга худал хорсол хадгалж, уран бэрийн залийг бахдаж байна. Хүргэнээрээ далимдуулж ардын сургуулийн сурагчдын хүнсэнд, туранхай мах нийлүүлж мөнгө завшихыг оролдоод бүтэхгүй болохоор нь уурлаж нэг үзээд, уйлж нэг оролдоод эс болохоор «Залуу минь чи сургуультайгаа үлд, би охиноо аваад явлаа» гээд хүүхнээ буцааж байна. Эцэст хөрөнгөө хураалгаад цөөхөн хэдэн малтай үлдээд гүүгээ татаж зогсохдоо согтуу Галсангийн амнаас «нударган» гэдэг үгийг сонсоод «Би үхэхгүй амьдарна», «Энэ төрд гомдохгүй шүү» гэж хэлж байна. Үнэндээ Итгэлт урт бодож, уужим санадаг хүн. Тиймээс амьдралын итгэл алдаж цагийн өмнө сөхөрч унаагүй. Цагийн аясыг дагаж, амьдралын нөхцөлд орчиж хүслээ биелүүлнэ гэж итгэж байна.

	Ийнхүү зохиолч «Тунгалаг Тамир» романдаа үнэмшил итгэлтэй олон өвөрмөц дүр бүтээж харилцан адилгүй зан төрхийг сийлж чадсан юм. «Тунгалаг Тамир» роман зохиолчийн авьяас билэг, арга барил, урлах эрдмийн өсөлтийн баталгаа төдийгүй монголын уран зохиолд роман, үргэлжилсэн үгийн зохиолын биеэ даасан чухал хэлбэр болон бэхжиж буйг баталсан юм.

	Ч. Лодойдамба жүжгийн зохиолч билээ. Түүний жүжгүүд амьдралын чухал асуудлыг олж дэвшүүлснээр өгүүллэгүүдтэй нь, өгүүлэмжийн сонирхолтой шугамыг олсны хувьд туужуудтай нь, амьдралын зөрчлийг хурц дүрсэлснээр романтай нь нийтлэг юм. Гагцхүү өгүүллэгийн ур хийц, романы уран сайхны нээлт, туужуудын зохиомжийн урлаг түүний жүжгийн зохиолуудад дутагдалтай байдаг юм. Ч. Лодойдамба үнэхээр үргэлжилсэн үгийн зохиолч юм.

	Ц. Зандраа, Ч. Лодойдамба нарын «Эрдэнийн Дорж» (1950) жүжиг бол манай үеийн хүний эх оронч идэвх, иргэний ухамсар, бүтээлч саналгыг товойлгон үзүүлсэн зохиол юм. Уг жүжигт хөдөлмөрчин хүний хүч бололцоог дээд хэмжээгээр шавхан дайчилж төлөвлөгөөг давуулан биелүүлэх явдалд амьдралыг шинэчлэх, шинийг санаачлан бүтээх идэвхтэй үйлсийг товойлгон хөдөө нутгийн жирийн ажилчин Дорж сүүний машиныг усны хүчээр ажиллуулах аргыг сэдэж нэвтрүүлж буйг үзүүлсэн юм. Доржийн санаачилгыг намын байгууллага дэмжиж олон түмнийг зохион байгуулан нэгтгэж, мэргэжлийн мэдлэг, ахмадын туршлагыг сэлбэж өгснөөр ажил бүтэмжтэй болж, сэдсэн зүйл нь амьдралд хэрэгжиж буйг нэлээд үнэмшилтэй гаргажээ. Энэ бол 50-аад оны үед социалист нийгмийг цогцлон бүтээж буй ард түмний амьдралд цаг үеийн эрч хурдцаар хурц тавигдсан чухал асуудал байлаа. Энэ өлгөц санаа дэвшүүлсэн асуудал амьдрал хөдөлмөрт чухал нөлөө үзүүлсэн юм. Үүний нэг адил Д. Сэнгээ, Ч. Лодойдамба нарын «Өөрийн замаар» жүжиг ач холбогдолтой бүтээл болсон юм.

	Уг зохиолд манай үеийн хүмүүсийн үзэл санаа, ёс суртахуун, ахуй амьдралд буй зөрчлийг өмчид хандах харьцаанд төвлөрүүлэн үзүүлсэн юм. Үүнд нэг талаас ажилчин ангийн төлөөлөгч Дорж, түүний гэргий Гэрэл, ядуу малчин Шагдар, нөгөө талаас чинээлэг ард Хүрэлчулуун, панзчин Бадарч нарыг сөргүүлэн тавьж ялтруулан дүрсэлжээ. Уурхайчин Дорж хүний амьдралын утга учир, аз жаргал, гэрэлт ирээдүй бол бүтээлч хөдөлмөр, тэр бүхнийг бүтээх байгуулах хүчин бол хамт олон. Иймээс ажилчин хүний цорын ганц өмч бол эрх чөлөөт, бүтээлч хөдөлмөр гэж үзнэ. Харин түүний хадам Хүрэлчулуун хүний нэгэн насны өмч бол хөрөнгө буян, ингэхээр жаргал буян эдлэхийн тулд өмчийн хөрөнгөө арвижуулах ёстой гэж үзнэ. Тэр өмч хувийнх учир хөрөнгө бас хүнийх байх ёстой, олон дундын өмч, нийгмийн хөрөнгө, хамтын хөдөлмөр гэж ярьж болохоос биш амьдралд биелэх зүйл биш. Учир нь хүний өөрийн гэсэн бодол итгэлгүйгээр юмыг бүтээж чадахгүй гэж үзэж байна. Хадам хүргэн хоёрын үзэл санааны зөрчил эцгийн мал хөрөнгийг өвлөн уламжлах асуудлаар шийдвэрлэгдэж байна. Энэ асуудалд Хүрэлчулууны охин Гэрэл алдаж онож, түүний зарц Шагдар зарцын ажлаас хамтын хөдөлмөрт шилжиж панзчин Бадарч өөрийн замд орхигдож байна. Ийнхүү жүжгийн эцэст Дорж ажилчин ангийн бүтээлч хөдөлмөрийн замд бат зогсож түүний гэргий Гэрэл, танил Шагдар нар тэр намд дэвшиж Хүрэлчулуун ч өөрийн амьдралын урт замаа эргэцүүлэн бодоход хүрч байна.

	Энэ зохиолд, манай орны хөдөө аж ахуйг социалист ёсоор өөрчлөхөд ажилчин ангийн гүйцэтгэсэн үүргийг гаргах, ер нь ажилчин ангийн нийгмийн манлайлах хүчин болон бэхжиж буйг үзүүлэхийг зорьсон байна. Энэ бол зохиолчийн ертөнцийг үзэх үзэлд түүний уран бүтээлийн амьдралд ч чухал тэмдэглэх зүйл мөн. Ийнхүү Ч. Лодойдамба амьдрал, урлагийн шүтэлцээ холбоо уран бүтээлийн үйлч нөлөөний асуудлыг өргөж өгсөнд түүний жүжгүүдийн нийгмийн болон хүмүүжлийн ач холбогдол оршино. Энэ нь цаг үе, уран бүтээлийн харилцааны чухал сэжим билээ. Эрин үеэ уран бүтээлд үзүүлж амьдралаар дэвшүүлсэн асуудлыг өргөн тавьж, түүнийг шийдэхэд хүн ардад туслах уран бүтээлчийн иргэний ба нийгмийн үүрэг хариуцлагын асуудал үүнд чиглэгдэх ёстой билээ.

	Хүн ардын хүсэл сонирхолд хошин болон шог зохиол чухал шаардлагатай байлаа. Тэрхүү шаардлагад «Итгэж болно» жүжиг, «Энэ хүүхнүүд үү» кино тодорхой хэмжээний хариу болсон юм. Эл зохиолд зарим удирдах хариуцлагатны ёс суртахууны доголдол, тэднээс хөдөлмөрийн хүнд хандах харьцаа нь эмэгтэй хүнийг хүндэтгэх, тэдний бүтээлч чадварыг үнэлэх асуудалд илрэлээ олж буйгаар гаргасан байна.

	Зохиолын баатар зоотехникч Дуламсүрэн эрэгтэй хүний дүрд хувилж байгаа нь нэг талаас болзолт, нөгөө талаас бэлгэдэл шинжтэй юм. Болзолт шинж нь нэгдлийн удирдлага төдийгүй нийтээрээ бүстэй, бүсгүй хүнийг ялгаж танихгүй байгаа явдал юм. Бэлгэдэл шинж нь Дуламсүрэн эр хүнээс гадаад төрхөөр биш чадал бололцоогоор адилхан гэдгийг хөдөлмөр бүтээлээр нотолж буй явдал юм. Тиймээс «Алсын хараатайдаа итгэж явсан зохиолын баатар арга ядсан мэхэнд автаж инээдэмтэй байдалд орсонд зохиолын хошигнолын аяс илэрч байна» гэж Л. К. Герасимович тэмдэглэжээ. Юутай ч гэсэн зохиолч манай оронд эр, эм гэлтгүй цөм нийгмийн эрх тэгш гишүүн төдийгүй, түүнээ амьдралд хэрэгжүүлэх бололцоо адил, тэд шинэ амьдрал, социалист нийгмийг цогцлоон байгуулах үйлст адилхан оролцож, хамгийн нарийн төвөгтэй ажил мэргэжлийг нэгэн адил гүйцэтгэж байгааг харуулахын зэрэгцээгээр амьдралын энэхүү үнэн түүхийн чухамхүү амжилтыг аман дээрээ зөвшөөрөөд ажил үйлстээ гүйцэд эс биелүүлэх явдлыг шүүмжилсэн хэрэг юм. Үүгээрээ нийгмийн амьдралд ор мөртэй байгаа дутагдлыг шүүмжилснээр уг зохиолыг олон түмэн сонирхон хүлээж авсан юм. Энэхүү санааг «Гарын таван хуруу» жүжигт айл өрхийн амьдралд хүний чанараар илэрч буйг нэлээд ултай үзүүлсэн байна.

	Энэ жүжигт хөдөлмөр хүнийг өөд татах ганцхан зам гэдэг санааг илэрхийлсэн юм. Чухамхүү хүний зол жаргал бол нийгмийн бүтээлч үйлст, хамт олны дотор, тэдэнтэй үзэл бодол, сэтгэл зүрхээрээ элгэн хамт байж эдлэхийн учрыг өгүүлжээ. Эхээсээ хагацаж эцэгтээ хаягдсан таван өнчин хүүхдийг улс тэтгэж хүн ард ивээж, насанд хүрсэн нь хөдөлмөрлөж балчир бага нь сургуульд сурч бүхэлдээ нийгмийн амьдралын цогцост өөдөлж дэгжиж байна. 

	Энэ явцад зохиолч жүжгийг хөтлөгч хүн чанарын үгээр хүнд мөнгө биш хүн хэрэгтэй. Хүүхдэд эцгийн ухаан, сэтгэл, хүмүүжил хэрэгтэйг Шагдарт хэлж байна. Шагдар бол амин хувийн цэнгэл, хар биеийн жаргалаар айл өрхийн амьдрал, амьд хүмүүсийн хувь заяаг сольж сэтгэл санаа, зан харьцаа, хүн чанарын үжил доройтолд орсон өтөл бэртэгчний нийтлэг төлөөлөгч билээ. Түүнд өөрийнх нь «би» бол хүн ба амьдралтай харьцах тэнхлэг, орчин тойрноо хэмжих хэмжүүр, үзэгдэл явдлыг тайлах түлхүүр юм. Түүшээс цааш хүний үүднээс, хамт олны байраас гэх тусмаа нийгмийн өндөр түвшнээс амьдрал, бодит байдалд хандах ухаан чадваргүй юм. Түүний хүн чанар, нийгмийн шинж, ертөнцийн харааг хар амиа бодох үзэл, итгэл хүсэл хааж боогдуулж агдлан барьжээ. Иймээс аминчир зан, явцуу үзэл, хувинцар арчаагүй зан чанар бол бурангуй гамшигт үзэгдэл болохыг зохиолч илчлэн шүүмжилжээ. Энэ нь амьдралд ховор тохиолдох зүйл боловч нийгмийн хөгжил, хүн ардын амьдралд хортой бөгөөд аюултай зүйл юм.

	Ч. Лодойдамба бол очсон газар, хийсэн ажил, уулзсан хүн бүхнээс амьдралын мэдлэг, зохиолын санаа олж, бүтээлийн үндэс болгодог зохиолч билээ. Энэ талаар Г. Жамсранжав «Тунгалаг Тамир» романы төгсгөлийн үгэндээ сонирхолтой баримтыг өгүүлжээ. МАХН-ын Төв Хорооны ажилтан Ч. Лодойдамба хөдөө нутагт ажиллаж явахдаа 1940-50-аад оны хөдөө аж ахуйн сэдэвтэй өгүүллэгүүд болон туужийн өгүүлэгдэхүүн, өгүүлэмжийг олж ирсэн байна. Түүний төмөр замд ажиллаж байсны ул үндэс «Хугараагүй ноён нуруу өгүүллэгт нь тусгалаа олсон юм. Өөрийн эцэг болон нутгийн хүмүүсийн дур татсан яриа «Тунгалаг Тамир» романыг туурвихад үндэс болсон тухай зохиолч өгүүлдэг байна.

	БНМАУ-ын Соёлын Яаманд ажиллах хугацаандаа «Түмэн эх» баримтат уран сайхны богино хэмжээний киноны зохиол, «Энэ хүүхнүүд үү» киноны хошин зохиол, «Ховдгийн гай» үлгэрийн кино зураглал, «Тунгалаг Тамир» кино туульсын нэгдүгээр ангийн зохиол, «Гарын таван хуруу», «Итгэж болно» зэрэг жүжгийн зохиол бичсэн байна. Ийнхүү зохиолч Ч. Лодойдамба цаг үеийн шаардлага, хүн ардын эрэлт хэрэгцээг хурц тусгадаг иргэний хариуцлага, уран бүтээлчийн үүргээ нэвтэрхий ухамсарласан идэвхтэй бөгөөд авьяастай зохиолч билээ. Түүний уран бүтээл, монголын үргэлжилсэн үгийн болон жүжгийн зохиолын түүхэнд тодорхой байр, тэдгээр төрлийн хөгжилд чухал суурийг эзэлдгийн дээр өвөрмөц барил бүхий уран зохиолчийн бүтээлч амьдралын намтар, бүтээл туурвилын арвин баян туршлага юм.

	Ч. Лодойдамба зохиолч хүний эрхэм дээд чанар бол ард түмэндээ үйлс бүтээлээ зориулах явдал гэж үзэж байлаа. Чухамхүү хүний төлөө, ард түмний тусын тулд зориулагдсан амьдрал л учир утгатай билээ. Зохиолч Ч. Лодойдамба эх орондоо социалист нийгмийг бүтээн байгуулж буй хөдөлмөрчин ард түмэндээ зохиол бүтээлээ зориулж шинэ хүнийг хүмүүжүүлэх үүрэг, зорилгоо нэр төртэй биелүүлсээр ирсэн юм.

	Иймээс төрийн хошой шагналт зохиолч Ч. Лодойдамба үнэхээр утга учиртай, алдар гавьяатай, үр бүтээлтэй амьдрахын үлгэр дуурайл үзүүлсэн зохиолч юм. Түүний уран бүтээл эх орны дотоодод төдийгүй хилийн чанадад ЗХУ болон бусад социалист орны хөдөлмөрчин олны оюуны хүртээл болсон юм.

	Ч. Лодойдамбын өгүүллэг, тууж, роман нь орос хэлнээ орчуулагдаж зөвлөлтийн уншигчдын талархлыг хүлээсний дотор «Тунгалаг Тамир» роман эхлээд «Роман-газетад» дараа нь тусгай ном болон хоёрдох удаагаа хэвлэгдсэн билээ. «Тунгалаг Тамир» роман бусад социалист орнуудын уншигчдад монголын хувьсгалт, шинэ социалист утга зохиолын шилдэг бүтээл, шинэ ололтын хувьд танил болжээ.

	
ӨГҮҮЛЛЭГ, ТЭМДЭГЛЭЛ



	

«МЯЛЗАНГИЙН ЦАГААН ӨВГӨН»

	Тэсгэм өвлийн шөнө тэнгэр бүрхэг тул одод үл үзэгдэнэ. Зөөлөн цасан хаялж сэвсгэр хөрсийг тогтооно. Бүдүүн дүнзэн байшингийн цонхоор гэрэл хурц тусавч, цонхны цаана хаагдан доторх юм нь үл үзэгдэх ба гагцхүү байшингийн ойр очиход хүн шуугих, утсан хөгжмийн аялгуу алсын чимээ мэт сонсогдоно. Энэ бол багийн бага сургуулийн байшин бөгөөд энэ орой 12 дугаар сарын 31 тул сүлд модны наадам болж байлаа. Гаднаас тэр багийн сайн малчин өвгөн Зоригт орж ирлээ.

	Зоригтыг сургуулийн захиргаа тусгайлан урьсан бөгөөд үүний шалтгаан бол гурав байлаа.

	Нэгдүгээрт. Зоригт бол багийн сургууль байгуулах ба ялангуяа сургуулийн байшинг барихад идэвхтэй оролцож, тэр байшингийн модны ихэнхийг өөрийн хөсгөөр тээвэрлэж өгсөн юм.

	Хоёрдугаарт. Зоригт энэ жил өөрийн малыг 151 хувиар өсгөж таван жилийн төлөвлөгөөний анхдугаар жилийн төлөвлөгөөний анхдугаар жилийн төлөвлөгөөг биелүүлэхээр явагдсан уралдаанд түрүүлжээ.

	Гуравдугаарт. Зоригтын ач хүү энэ сургуулийн гуравдугаар ангид суралцдаг бөгөөд энэ хагас жилийн шалгалтаар бүх хичээлдээ онц сайн суралцжээ. Ийм гурван шалтгаанаас Зоригтыг тусгайлан урьсан байжээ.

	Зоригт бол одоо 80 настай, ач, зээ олонтой ба улсаас алтан гадас одонгоор шагнагджээ. Зоригтыг орж ирмэгц, хүүхдүүд угтан хүрээлэн явсаар, гоёмсог чимсэн сүлд модны дэргэд сандал тавиад суулгав. Хүйтний өвгөн хүүдийтэй бэлэг барьж ирээд өвгөн Зоригтын өмнө зогсож, 

	Шашны ёсоор үхэр мялзантах, үхэх нь мялзангийн цагаан өвгөн (бурхан) үхэр аваачиж байна гэнэ.

	Малаа өсгөж, уралдаанд түрүүлсэн ууган ах танд урт насалж улсдаа их бүтээл өгөхийг ерөөн, энэ бэлгийг дэвшүүлье! гэж Зоригтод өгөв. Зоригт сахлаа илэн инээж бэлгийг хоёр гараараа хүлээж аваад, 

	Үр ач та нар минь, өвгөн над шиг насалж улс орноо мандуулан зүтгээрэй! гэхэд олон хүүхэд алга ташив. Зоригт хүйтний цагаан өвгөнийг малгайн оройгоос гутлыг нь хүртэл ширтэн байснаа инээмсэглэж, 

	Хүүхдүүд минь, би үүнээс тавь орчим жилийн өмнө мялзангийн цагаан өвгөнийг үзсэн билээ. Одоо энэ цагаан өвгөнийг үзэж байна. Энэ хоёр өвгөний дүрс адилавтар боловч утга нь тэс өөр юм гэхэд олны дотроос нэгэн охин нарийхан дуугаар

	Мялзангийн цагаан өвгөн гэнэ үү? гэж гайхан асуув. Зоригт олны зүг цогтой нүдээр ширтэн инээмсэглэж

	— Тийм ээ... Мялзангийн цагаан өвгөн гэв.

	— Тэгвэл Зоригт гуай бидэнд мялзангийн цагаан өвгөний тухай ярьж өгөхийг хүсье гэж тоглоом удирдаж байсан багш хэлэхэд хүүхдүүд алга ташив. Хүүхдүүд Зоригтыг тойрон суусан ба бас хүйтний өвгөн Зоригтын дэргэд суув. Зоригт сахлаа илж, эргэн тойрныг ажиглан харж байснаа хүнгэнэсэн бүдүүн дуугаар, 

	— Энэ бол одоогоос тавь орчим жилийн өмнө тохиолдсон хэрэг юм сан гэж хэлснээ үгээ тасалж, санаа алдаад үргэлжлэн:

	— Тэр үед манай нутаг, бид ард түмэн Манж хятадын ба дотоод ноёд лам нарын дарлагдалд зовж, манай мал сүрэг хятадын худалдаачдад идэгдэж байсан билээ. Гашуун зовлон бүрхсэн тэр цагт би гуч орчим насны залуу эр Доной тайж гэдгийн адууг хариулж байлаа.

	Нэг өдөр би өөрийн дотно үерхдэг Төмөрийнд очтол Төмөр маань гэрийнхээ гадаа зогсоод, эхнэр нь хувинтай сүү барьж тахил өргөж байлаа. Би бууж морио тушаад, тэд нар руу очих замдаа, 

	— За та хоёр чинь хэдэн үнээнийхээ сүүг газар цацаад яаж байгаа нь энэ билээ? гэв.

	— Зоригт минь, хэдэн үхрээсээ салдаг болсон гэж Төмөр хэлэхэд би төдий л анзаарсангүй, 

	— Үхрээсээ салах юу болчхов? Балдан тайждаа барих болов уу? Аль өрд баригдаж өгөх болов уу? гэв.

	Төмөр бол Балдан тайжийн хамжлага байсан бөгөөд тэр нь албатаасаа үргэлж татвар авдаг сүрхий харгис амьтан байсан юм.

	Зоригт минь тийм биш. Түүнээс хэцүү юм болоод байна гэж Төмөрийн эхнэр Алим, нүднийхээ нулимсыг гүйлгэнүүлэн хэлэв.

	— Тийм л сүрхий юу болов гэж би асуув.

	— Манай энд цагаан өвгөн гуай морилж ирээд байна гэнэ шүү гэж Алим хэлээд залбирав.

	— За битгий дэмий ярь л даа гэж би хэлэхэд Төмөр угтаж аваад, 

	— Зоригт минь хэд хэдэн хүнд биеэр үзэгдсэн гэнэ. Тэр ч байтугай Гомбо гавж гуайтай уулзсан гэнэ шүү. Тэгээд гавж гуай шавь нартаа үхрээ хятадад худалдчих, ер нь өвгөн хятадаас авдаггүй юм гэж айлдсан гэдэг шүү гэж хэлээд над руу их л гунигтайгаар харж байлаа.

	Төмөрийн энэ үгийг сонсмогц миний сэтгэл харлаж, амьдралтай минь холбогдсон хэдэн үхэр минь нүдэнд харагдах шиг болоод, түүнээсээ сална гэдэг ямар заяагүй юм бэ гэж бодогдов. Би юу ч дуугарч чадсангүй, хэдэн мөч болоод дараа нь, 

	— Та нар чинь үнэн хэлж байна уу? Аль тоглож байна уу? гэж асуув.

	Тийм юмаар юунд тоглох билээ дээ гэж Төмөрийн хэлсэн үг «Тоглосон юм» гэж хэлэх болов уу гэж горьдож байсан миний сэтгэлийг бүр ч доройтуулав.

	— Төмөр минь та хоёр юу гэж бодож байна даа гэж би тэд нараас асуухдаа ямар байсныг мэдэхгүй, гагцхүү хоолой минь чичрээд л арай л гэж дуу гарсан юм даг.

	— Юу ч бодож чадахгүй байна. Зарим хүмүүс үхрээ худалдах гэж Баяр наймаад очвол хятадууд боож, хайрцаг ёотонд нэг үнээ, нимгэн цайнд шар авъя гэсэн гэнэ. Насан гуай аргагүй болж долоон үхрээ дөрвөн нимгэн цай, гурван хайрцаг ёотонгоор худалдсан гэнэ. Харин Дүгэр, Эрэнцэн, Чогдов нар буянт малаа ингэж худалдсанаас харж байгаад салъя гээд буцаж ирсэн гэнэ. Би ямар ч аргаа олохгүй уймарч байна гэж Төмөр хэлэхэд Алим угтаж аваад шийдэмгийгээр, 

	— Би ч хэдэн үхрээ худалдахгүй хангай, бурхан, цагаан өвгөндөө тахил дээжээ өргөж, аз заяандаа найдаад сууя гэж бодож байна гэв. Ингэж ярилцсаны дараа бид гэрт орцгоов. Бид цай уухын завсар хэдэн үхрээсээ салах болсон гунигт явдлын тухай ярилцаж байтал гэрийн гадаа «Нохой хорь» гэсэн дуу гарлаа. Алим нохой хорихоор гарав. Гараад удалгүй манай нутгийн нэгэн томоотой өвгөн Дамдинтай хамт орж ирлээ. Дамдин бид хоёртой мэндчилээд суухад Алим цай хийж өглөө.

	— Нөхөд минь манай энд цагаан өвгөн ирээд байна. Одоо үхрээсээ салах болжээ гэж Дамдин гуай гунигтайгаар ярихад би үгийг нь тасалж аваад, 

	— Дамдин гуай та өөрөө үзэв үү? гэж асуув.

	— Би өнөө өглөө эрт босоод үхрээ хураах гэж явтал Цагаан толгойн орой дээр, цагаан үхэр унасан, улаан хошмогтой цав цагаан дээл өмссөн, урт цагаан сахалтай өвгөн зогсоод сайхан аялгуугаар лимбэдэж байлаа. Тэр намайг харснаа лимбэдэхээ зогсож бүдүүн дуугаар их л уянгалуулан «Дамдин чи сонс. Би үхэр авахаар алс газраас ирэв. Би бол мялзангийн цагаан өвгөн гэдэг байна» гэж хэлээд дахин лимбэдэв. Тэгэхэд нь би дуугарч чадсангүй. Мориноосоо буугаад сөгдөж залбиран мөргөв гэж Дамдин хэлэхдээ нүдэнд нь нулимс бүрхэж, царай нь олон янз болон хувирч байлаа.

	— Та тэгээд хэдэн үхрээ үлдээж өгөхийг гуйж чадав уу? гэж Төмөр асуув.

	— Би бахардаад юу ч дуугарч чадсангүй, тэгээд бурхан минь, тэр өвгөн удалгүй цаашаа эргэж явсаар Бумбатын арын мод руу далд орлоо гэж Дамдины ярьж байхад түүний айсан биширсэн байдал илэрхий харагдаж байсан ба тэр үе үе наманчлан залбирна.

	Дамдин бол худал хэлдэггүй шударга, хүн байсан ба тэгээд ч түүний яриа бусдын ярилцахтай яв цав тохиров.

	— Зоригт гуай та өөрөө тэр өвгөнийг харсан уу? гэж нэгэн хөвүүн асуув.

	— Байз л даа, Зоригт гуай ярьж дуусаагүй байна шүү дээ. Харин ярьж дууссаны нь дараа асууя гэж нэгэн охин асуулт тавьсан хөвүүнийг зэмлэв.

	Зоригтын яриаг сонсож байгаа хүүхдүүдийн зарим нь нүдээ бүлтийлгэн Зоригтыг нэвтлэх мэт ширтэн үл хөдлөх ба зарим нь гараараа шанаагаа тулж Зоригтын амнаас салалгүй даган ширтэнэ. Зарим нь толгойгоо гилжийлгэн царай нь хачин болон чагнана.

	Зоригт бүхнийг тойруулан харж мөрөө хавчин засаад инээмсэглэснээ

	— Тэгээд би гэртээ харьж, эхнэртээ сонссоноо ярихад тэр маань эхэндээ үнэмшихгүй байснаа дараа нь үнэмшиж, нүүр нь хувирч, нүд нь хачин болоод, хэсэг зуур дуугүй байснаа

	Хоёр үнээ минь, яана гэж хэлэхэд миний сэтгэл ч улам аягүй боллоо. Гэвч би сэтгэлээ барьж

	— За яах вэ дээ. Хувь заяа минь л мэдэг! гэж хоёр биеийн сэтгэлийг тайтгаруулж байлаа.

	Би тэр шөнө адуу манах байсан тул орой тараг идэв. Тэгж тараг идэж байхад хоёр үнээнээсээ сална гэдэг ямар хэцүү зовлон бэ гэж дахин бодоход сэтгэл минь улам бүр харлаж үнээндээ харамсах сэтгэл бадарч байлаа. Таргаа идэж дуусаад цахиур буугаа үүрч мордлоо. Адуу манаж явахдаа хоёр үнээгээ бодон хайрлаж хэрэв цагаан өвгөн үнээг минь авбал аяга тараг ч олдохгүй болно. Тэгвэл яаж амьдарна даа гэдэг бодол бүх бодлогыг минь эзэлнэ.

	Бас заримдаа тийм хувь заяатай л юм бол ав, амьд явбал алтан аяганаас ус ууна гэдэг юм гэж зоригжино. Ингэж байтал үүрийн гэгээ тусав. Би адуугаа гэрийн зүг гилж орхиод цааш явж байтал надаас зүүн тийш нэгэн ойрхон саахалт газар нөгөө өвгөн чинь харагдав.

	Би шууд мориноосоо бууж бурхан минь цагаан өвгөн минь хоосон намайг өршөөгөөч, миний хоёр үнээг над үлдээгээч гэж нэлээд чанга дуугаар хэлэв. Тэр өвгөн лимбээ хэдэн мөч татсанаа уянгалсан дуугаар

	— Зоригт чамд үхэр байх хувь заяагүй юм. Чиний үхэр цөм миний дансанд орсон шүү. Харин чи үхрээ хүнд худалдвал чамд ашигтай гэж хэлээд лимбэдэв. Тэгэхэд нь би ойртоод дахин чанга дуугаар

	— Бурхан минь ядуу намайг өршөөж, ядахдаа нэг үнээг минь үлдээгээч гэж гуйлаа. Тэр лимбэдэхээ түр зогсож, 

	— Чамд үнээ байх заяа байхгүй гэж хэлээд, үхрээ цааш эргүүлж явах гэхэд нь би ер нь зоригтой хэлээд нэг үзье. Бурхан зоригтой хүнийг хайрладаг юм гэж үлгэрт байдаг шүү гэж бодоод нэлээд чанга зоримог дуугаар

	— Яасан нинжин сэтгэлгүй бурхан бэ? Би чамд үнээгээ өгөхгүй. Би ер нь гэж хэлээд буугаа мөрнөөсөө авч түүний зүг хөллөн шагайвал тэр сүрхий бухимдсан дуугаар, 

	— Чамайг өршөөж нэг үнээг чинь үлдээе гэж хэлэв. Энэ үгийг сонсоод, за тэр бурхан зоригтой хүнээс айдаг нь үнэн байна. Цааш нь ахиулаад үзье гэж бодоод бүр ч чанга дуугаар

	— Би ер нь нэг үнээгээ авахгүй, чи миний үхрээс бүү авагтун! Үгүй бол би чамайг буудна гээд бууныхаа замгийг сөхөв. Нөгөө өвгөн чинь улам бухимдан, 

	— Зоригт минь чи битгий бууд! Би чиний үхрээс авахгүй гэж хэлээд цааш явлаа. Тэгэхэд нь би бүр ч гар бариад бугуй барина гэгчээр зориг орж, түргэн гэгч нь бууныхаа замгийг эвхэж мөрлөн мориндоо мордоод хойноос нь давхин чанга дуугаар

	— Чи манай нутгаас зайл, эндээс ер нь үхэр авч болохгүй гэж хэлээд ойртон очтол нөгөө өвгөн чинь эргэмэгц буу дуугарах шиг болсон. Ингээд түүнээс хойш юу болсныг би мэдээгүй юм. Дараа нэг мэдвэл төдий л удсан биш зүүн талын шанаанаас минь цус гоожно. Түүнээ ханцуйгаараа арчаад өвгөний явсан зүг харвал тэртээ зүүн уулын энгэр өөд гарч яваа нь харагдлаа. Морь надаас хориод алхмын цаана идэж байна. Ингэхэд нь би түргэн босож морио барьж аваад хойноос нь давхилаа. Удалгүй түүнд дахин ойртож очвол намайг дахин буудсан боловч намайг оносонгүй миний малгайг онов. Би шууд очиж уургын бөгсөөр цохих гэтэл хяхарсан муухай дуугаар

	— Битгий цохь ба гэж хашхирав.

	Зоригт өвгөн ингэж хэлээд үгээ таслахад хэд хэдэн хүүхэд зэрэг шахам

	— Тэр өвгөн чинь ингэхэд юу байв гэв.

	Зоригт инээж сахлаа илбэснээ

	— Тэр бол далайн пүүсийн нэг бичээч ингэж хувцаслаад бид нарыг мэхэлж явсан юмаа гэв.

	Бүх сонсогч нир хийтэл инээлдсэн ба бас Зоригт чинээв.

	Зоригт гуай түүнийг яав аа? гэж нэгэн хүүхэд асуухад, 

	— Би түүнийг үхэр дээр нь унуулаад шилбүүрдэж хөөж айлуудаар үзүүллээ гэж хэлээд Зоригт инээв. Бүгдээрээ хэсэг инээлдсэний дараа тоглоом удирдагч багш босож, 

	— За, хүйтний өвгөнөө Зоригт гуайд танилцуулъя гэхэд хүйтний өвгөн багаа авсан нь Зоригтын ач хүү гарч ирэв. Зоригт түүнийг харж ихэд инээснээ цээлхэн өндөр дуугаар

	— За олон сайхан хүүхдүүд минь, би та нартай тоглож байгаадаа баярлаж байна. Чухам амьд явбал алтан аяганд ус уух гэгч нь энэ байна гэснээ дууны өнгөө өөрчилж

	— Та нар бол сайхан орны баясгалант хүүхдүүд байна. Энэ сайхан амьдралынхаа төлөө хүч хөдөлмөр, хэрэгтэй бол амиа өгөхөд бэлхэн байх хэрэгтэй гэв.

	Олон бүгд алга ташиж, пионерын дуу дуулахад Зоригт хамтран дуулав.

	 

	
ЯЛИМГҮЙ БУДИЛААН

	 

	I

	 

	Зах заам нь задгай хөх торгон дээл дээр ногоон дурдан бүс гогцооруулан бүсэлсэн 30 шахам настай өндөр биш нуруутай боловч нэлээд тарган хүн үүдэн дээр нь «Нэгдлийн намын үүрийн контор» гэж захыг нь алхан хээгээр чимсэн улаан банзан дээр цагаан үсгээр хичээнгүйлэн бичиж хадсан жижигхэн цагаан байшингийн үүдэн дээр гарч ирээд нар руу зүүн нүдээ, жартайлган харж суниан эвшээснээ «Аятайхан илтгэл болох шиг боллоо доо» гэв.

	Энэ хүн бол Баян-уулын нэгдлийн намын үүрийн дарга Гочоо гэдэг билээ.

	Гочоо дарга хэдэн өдрийн турш контороо дотроос нь яг түгжиж данх данхаар цай ууж, хайрцаг, хайрцгаар тамхи татаж баймаажин дөрвөн дэвтэр дүүрэн илтгэл бичжээ.

	 

	II

	 

	Түм гэдэг багагүй тоо. Түмэн малтай болно гэдэг яггүй хэрэг. Энэ ч учраас Баян-уул нэгдэл түмэн малтай болсноо баяр баясгалантай тэмдэглэж хурал хийх болоод Гочоо дарга ингэж хичээнгүйлэн илтгэл бичжээ.

	Бас хурал дээр өндөр настай сайн малчин, уяхан цовоо дуутай пионер хоёроор баяр хүргүүлэх хэрэгтэй гээд Гочоо дарга баярын хурал дээр хэлэх үг олонтой бичиж туршлагажсан Төмөрт, уг яриануудыг бич гэж даалгажээ.

	Төмөр гэртээ харьж, урьд бичсэн үгнүүдийнхээ хуулбарыг хадгалж байсан хоёр хавтсаа авдраасаа гаргаж өнгөрөгч улсын баяраар бас л өвгөн, пионер хоёрт бичиж өгсөн үгээ аваад «Улсын баяр» гэснийг нь «Нэгдлийн баяр», «Ойн баяр» гэснийг «Мал түм хүрсний баяр» гэх зэрэг дадлагатай хүний сурамгай засвар хийгээд бэлэн болгожээ.

	Тэгээд Гочоо даргад үзүүлсэнд гараараа нүүрээ ээлжлэн сэвж сэрүүцэн уухилан байж уншаад, уг нь зүгээр болж гэж би бодож байна. Тэгэхдээ нэгдлийн амжилтад намын байгууллагын удирдах ролийг тодорхой үзүүлэх хэрэгтэй гэж би санаж байна гээд өврөөсөө том цагаан алчуур гаргаж магнайныхаа хөлсийг арчжээ.

	Төмөр гутлынхаа түрийнээс харандаагаа гаргаж, 

	— Дарга аа! Алга урвуулахын төдийхөн хэрэг гээд үгнүүдийн хооронд «Нэгдлийн их амжилтыг намын байгууллагын зоригжуулан зохион байгуулагч, мэргэн удирдлагын ачаар олжээ» гэж нэмсэнд Гочоо дарга ха ха гэж тарган биедээ тохироогүй жингэнэсэн дуугаар бахдалтай инээн, Төмөрийн нуруу руу зөөлнөөр алгадсанаа

	— Намайг ирснээс хойш чи иймэрхүү юм зохиохдоо догь болж шүү. Овоо доо гээд «Үндсэндээ үзэл суртлын талаар болсон тул батлав. Намын үүрийн дарга Гочоо» гэж цохоод нэгийг нь нэгдлийн сайн хоньчин 60 настай өвгөн Чулуун, нөгөөг нь бага сургуулийн хоёрдугаар ангийн сурагч Цэцэгт өгч бэлдүүл гэсэн билээ.

	 

	III

	 

	— Чулуун гуай сайн бэлтгэж байгаад үзэл сурталтайнхан шиг уншчихна шүү гэж тогтон ядан байгаа мориныхоо амтай ноцолдож аальгүй хүүхний толгой шиг эмээлийнхээ хоёр тал руу хаялан байж Төмөр хэлэв.

	— Уншиж сурсан юм болно. Бэлтгээд байх юу байх вэ? гэж Чулуун хэлэх зуур Төмөрийн өгсөн бичгийг өвөр рүүгээ чихэж орхив.

	— Би танд итгэнэ. Өнөөдөр Гочоо дарга тэргүүтэй нэгдлийн удирдлага бид Гомбынд байгаа. Та намайг согтуу байна гэж битгий бодоорой. За баяртай гээд амаа мурийлган ангайж, зүүн нүдээ анин урт тэнзэн ташуураа далайж байгаад гэнэт мориныхоо гуя руу буулгасанд ташууртай ташуургүй тогтон ядаж байсан морь ухасхийн хурдлав.

	Мориныхоо хоёр тал руу тэмээн дээр сулхан даруулсан туламтай сүү шиг ээлжлэн хаялж «Эр бор харцагыг» буруу хоолойгоор аялан давхиж байгаа Төмөрийн хойноос Чулуун ширтэн харж байснаа гашуудалтайгаар инээмсэглэх мэт болоод, 

	— Удирдлагын маань нэг шүү дээ! гэж шивнэв.

	— Чулуун өвгөн урьд өмнө хурал дээр олон удаа бэлтгэж өгсөн үг уншиж байсан дадлагатай, бас тэгээд бичиг үсгийн чадвар бузгай сайтай тул Төмөрийн өгсөн үгийг унших нь битгий хэл, униндаа хавчуулан мартах шахсанаа хурал болох өдөр арай гэж олж өвөртлөөд санд мэнд явсан билээ.

	 

	IV

	 

	Хонь хариулж яваа хүнийг монголчууд бид амьдралдаа олон үзсэн.

	Манай хүмүүс хонь хариулж явахдаа ямар нэгэн ажил хийдэг заншилтай, арьс сур элдэж явдаг эрчүүд ч олон байдаг. Амрагтаа алчуур буюу тамхины уут урлан шаглаж оёдог эмэгтэйчүүд л олон байдаг. Харин сүүлийн үед хонь хариулагчид нэг шинэ ажил бий болсон. Тэр бол ном унших явдал билээ. Хонин дээр энэ шинэ ажил хийдэг хүмүүсийн нэг бол Цэцэг юм. Цэцэг сургуулийн амралтаараа өнжөөд хонины ээлжид явахдаа үргэлж ном уншдаг билээ. Гэвч энэ удаа ном унших зав байсангүй. Учир нь нэгдлийн хурал дээр үг хэл гэсэн тул, түүнийг цээжлэхээс гадна чанга цовоо дуугаар алдаа мадаггүй хурдан унших болсноос хичээнгүй бэлтгэх ёстой болжээ.

	Үүнээс гадна арав гаруй ном уншихдаа цөмийг нь ойлгоод үеийн багачуулд ярьж өгсөн. Цэцэг охин, Төмөр гуайн өгсөн энэ хоёр хуудас зүйлийг хэчнээн уншивч юу хэлж байгаагийн учрыг нэг л ойлгож өгөхгүй байжээ.

	Бэлчин идэж байгаа буюу өдрийн халуунд хорж байгаа хониныхоо дэргэд зогсож байгаад «Нөхөд өө! Өнөөдөр манай нэгдлийн түмэн малтай болсонд өвгөн би их баярлаж... гэж эхлээд... тус хурлаас өвгөн хоньчин би үүрэг авна» гэж дуусах хүртлээ бараг л нэг амьсгаагаар цээжээрээ нүдээ эргэлдүүлэн байж уншиж чадавч арай л удаан юм шиг, арай л болоогүй юм шиг бодогдоод дахин эхлэн уншдаг байв.

	Эхлэхдээ инээж болохгүй төв байх, дуусаад толгойгоо дохих хэрэгтэй гэж Төмөр гуай хэлсэн тул бас тэр бүхнийг нь бэлтгэв.

	 

	V

	 

	Лоозон туг, чимэглэл болсон нэгдлийн улаан буланд хурал эхэлсээр гурван цаг болж байлаа. Гочоо даргын илтгэлийн уртыг хэлэх үү! Зуны өдрийн халууныг хэлэх үү! Ердөө хоёрхон гэгээвчтэй байшингийн бүгчмийг хэлэх үү!

	Аахилж уухилсан хүмүүс ч байв. Ахирч хурхирсан хүмүүс ч байв. Үлгэрээ яриад дуусаж байгаа хүүхэд ч байв. Оньсого таагаад бодож байгаа охид ч байв. Урьд тохиолдсон хуучаа хөөрөөд давсалж байгаа өвгөд ч байв.

	— Нөхөд өө! Битгий унтаад байгаарай. Хурал дээрээ үзэл сурталтайнхан сууж чадахгүй яасан юм гэж Төмөр чанга дуугаар хэлснээ илтгэгчийн индэр дээр цай ууж, хоолойгоо амруулж байсан Гочоо руу хандаж за дарга аа! гэв.

	Би нэгдлийн намын үүрийн даргын хувьд та нарт баяр хүргэнэ гэж Гочоогийн хэлэхэд тэнд хэдэн хүн пад пад алга ташив.

	Хурлын дэлгэрэнгүй тэмдэглэл бич гэж Гочоо даргаас үүрэг аваад нойрмоглож суугаа дэргэдэх залууг Төмөр тохойгоороо ёворч сэрээгээд, 

	— Нижигнэтэл алга ташив гэж бич гэж хэлэв.

	— Нөхөд өө! Миний бие тус нэгдлийн дэргэдэх намын байгууллагын ажлыг хүлээж авахад тус нэгдэл тавхан мянган малтай байж билээ. Би тус нэгдлийн малыг өсгөхийн тул зохистой арга хэмжээ авсан билээ гээд л Гочоо үргэлжлүүлэн ярьж байв.

	Ирсэн шувуу буцдаг, явсан хүн ирдэг гэгчээр бас ярьсан хүн дуусдаг тул дарга арай гэж илтгэлээ дуусгав.

	— Өсвөрийн пионер нөхөр Цэцэгээс баяр хүргэнэ гэж Төмөрийн хэлэхэд Цэцэг гүйсээр индэр дээр гараад, 

	— Нөхөд өө! Өнөөдөр манай нэгдэл түмэн малтай болсонд өвгөн настай хоньчин би их баярлаж... гээд дуржигнуулан, нүдээ бүлтгэнүүлэн зогсоо жолоогүй ярив.

	Цэцэг чухам юу ярьсныг гүйцэд сонссон хүн байсангүй. Хуралдаад Гочоо даргын илтгэлд дарагдсан нойрyоосоо сэргэж чадаагүй байсан тул пулемётын сум шиг даржигнан гарч байгаа Цэцэгийн хурдан үгийг ойлгож чадсангүй.

	Гочоо даргад илтгэл өндөр үзэл сурталтай товч тодорхой хурц болсон тухай Төмөр ярьж байсан тул Цэцэгийн үгийг сонссонгүй.

	За тэгээд өвгөн Чулуун индэр дээр гарчээ. Гүн гэгч нь ханиалгаж урт амьсгаа авч хоолойгоо засаад өврөөсөө үгээ гаргаж нямбай гэгч нь дэлгэж тавьснаа

	— Нөхөд өө! Манай нэгдэл түмэн малтай болсон нь их амжилт юм. Манай нэгдэл энэ их амжилтыг намын байгууллагын зоригжуулан зохион байгуулагч, мэргэн удирдлагын ачаар олжээ. Иймд намын байгууллага түүний удирдагч нөхөр Гочоод өсвөрийн пионер бид нар халуун баярыг хүргэе гэснээ гэнэт дуугүй болоод, хүзүүгээ урт гэгч нь сунган өмнөх бичиг рүүгээ ширтэн харж байснаа «өсвөрийн пионер» гэж давтан хэлээд Төмөр рүү харсанд бэлтгэсэн хурал нь намын үүрийн даргын сэтгэлд яг нийлж байгаад баярласан Төмөр, Чулуун өвгөн юу гэж харсны учрыг ололгүй нүдээ ирмэж инээмсэглэсэн тул цааш унш гэж байна гэж өвгөн бодоод, дахин хоолойгоо засаж, «Улаан бүчээ зүүсэн гавшгай пионер бид нар...» гэснээ үгээ тасалж зогсоод хуралдагсад руу харж, үгүй энэ чинь юу болж байна? гэж асуусанд бүгд инээлдэв.

	Гочоо дарга хэрэг биш болсныг мэдээд ямар ч бодолгүй боловч хангалуунаар инээмсэглэн байсан Төмөр рүү муухай харснаа

	— Нөхөр Төмөр, энэ чинь юу болж байгаа юм бэ? гэсэнд Төмөр унтаж байгаад хонио алдаад сэрсэн хүүхэд шиг дөрвөн зүг, найман зовхис руу сандран харлаа. Тэгээд «гавшгай пионер бид...» гэж дахин дахин хэлж байгаа Чулууны үгийг сонсоод ухасхийн босож дэргэд нь очоод үгийг нь авч үзсэнээ царай нь барзайн Гочоо руу хулгай нүдээрээ ширтэн толгойгоо маажив.

	Хуралдагсад юу болж байгааг гайхан бие биесээсээ шивнэлдэн асуулцав.

	— Энд ялимгүй будилаан болж байна. Тахил буруу өрөгджээ гэж Чулуун олонд хандаж хэлэв.

	— Би танд хавтаснаасаа ёстой таны үгийг аваад өгье гээд Төмөр эргэхэд нь Чулуун, 

	— Хэрэггүй. Ер нь над ярих юм байна гээд олон руу харснаа үг солигдож орхиж, Надад пионер Цэцэг охины хэлэх үгийг өгч. За тэр ч бага хэрэг. Ийм болсон хойно би хэдэн үг хэлж орхиё. Бид өнөөдөр баяр хийж байна. Сайхан хэрэг. Баяраас буцах хэн байх вэ? Гэвч малаа төлөөр өсгөж түм хүргээгүй, шинэ гишүүд олон элсэж орсон болохоор уул үзээгүй хормойгоо шууна ус үзээгүй гутал тайлна гэдэг болж байна. Ер нь манай ажил олигтой бишийг бид цөм мэднэ. Нам ч мэргэн үнэхээр ч манийгаа зохион байгуулагч, удирдагч хүч мөн.

	Гэвч манай нэгдлийн дэргэдэх намын байгууллагын мэргэн ч биш, зохион байгуулагч ч биш, удирдагч ч биш харин угзрагч хүч болоод байна.

	Намын байгууллага гэдэг ариун үгний цаана лаглайж суудгаа боливол дээр шүү. Бид намдаа хайртай боловч нам гэдэг үгээр халхавч хийгчдэд хайртай биш. Нам гэдэг чинь олны юм. Харин нэг хоёр архинд дуртай ажил хийдэггүй амьтдын дураараа хэрэглэж байдаг үг биш. Манай дутагдлын эзэн бол нөхөр Гочоо юм. Бид чамтай хатуу ярина шүү гэхэд нь Гочоо босож, 

	— Нөхөр Чулуун энэ чинь нэгдүгээрт баярын хурал, хоёрдугаарт ажил муу бол би биш бид бүхэн хүлээнэ гэдгийг ойлговол дээр байх шүү гэсэнд Чулуун ёоз муутай инээмсэглэн толгойгоо дохисноо

	— Түрүүчийн мянга түм хэлдэг би, одоо бид болчихсон уу? Мөн дөө! гэсэнд хуралдагсад ёстой нэг нижигнэтэл инээлдэв.

	
ӨРГӨДӨЛ

	 

	... Цаг оройтлоо. Өглөөний наран цөмийг мэндчилэн гарч, Гүн окоп руу сулхан илчээр шарахад шөнө турш унтаагүй байлдагчдын нойр хүрч, нүд нь хорсон анилдана. Окопын ёроолд чийг үнэртэж дороос нойтон газар жигнэнэ. Хүн бүхэн ойртож байгаа тулалдааныг хүлээнэ. Тулалдаанд орох тушаалыг 3 цагт авсан. Одоо давшилтад ороход 30 гаруй минут үлдэв.

	Лав хэдэн минутын хойно их бууны аянга эхлэх биз ээ. Энэ цаг миний дотроос лав гарахгүй байхдаа. Амьдрал гэдэг ямар сайхан юм бэ. Гэвч боол болох, хүнд дарлагдах амьдралаар юу хийх билээ. Дайнд хэн ч үхэж магадгүй юм. Гэвч би эрх чөлөөтэй, үргэлжийн баяр баясгалангаар дүүрсэн амьдралаасаа хагацаж үхэхийг үл хүснэ. Хэдэн минутын хойно бид эрэгчин эмэгчнээ үзэлцэнэ.

	Би сайхан амьдралынхаа төлөө, түүнийгээ үргэлжлүүлэхийн төлөө, тулалдаанд орно. Миний эцэг эх, ах дүү, амраг нөхөд минь сайн сайхан амьдраасай гэсээр би тулалдаанд орно. Би хонь хариулж байсан ухаа, адуу манаж байсан хөндий минь дайсны хөлд бүү гишгэгдээсэй гэсээр амрагтайгаа анх уулзаж байсан боржин хаданд минь дайсны сум бүү тусаасай гэсээр, би тулалдаанд орж байна. Би энэ бүхний төлөө амиа өгөхөд гашуудахгүй юм. Эдгээр нийлж эх орон болдог. Үүний төлөө бид тэмцэж байна. Ер нь бид амар тайван байдлыг үргэлжид хүсэж, түүний төлөө тэмцэж байхад энэ япончууд бидний эсрэг шунахай бодлогыг тасралтгүй явуулдаг. Манай орныг боолчлох бодлого нь хатуу цохилтоос өөр юу ч олж долоохгүй гэж тэд нар яагаад мэддэггүй юм бэ. Бид энэ сайхан амьдралаа хэнд ч алдахгүй. Үүнд минь хор бологчидтой эцсийн амьсгалаа тасартал тулалдаж эрх чөлөө, энх жаргал, эх орноо хамгаална гэдгийг шунахай сэтгэлтэн бүхэн мэдэж авбал зохино.

	Япончууд юунд үүнийг ойлгохгүй, манай тусгаар тогтнолын эсрэг шунахай бодлогыг явуулдаг юм бэ. Одоо эдний энэ шунахай бузар сэтгэлийн үндсийг таслах хэрэгтэй байна.

	Би энэ дайнаас ялж гараад цэргээс халагдаж нутагтаа буцахад ярих юм их байна. Гэртээ ойртож очиход миний хайрт Дулмаа минь угтан гуйж ирээд намайг тэвэрч, баярын нулимс нь асгарахад би дэмий толгойг нь илж «Гэртээ орж ярья. Их юм байгаа» хэмээн инээж «За оръё доо» гэх байхдаа. Хэрэв би Дулмаатайгаа сайхан уулзахыг хүсвэл сайн байлдах хэрэгтэй юм. Тэгээд би Дулмаадаа, эх орноо зоригтойгоор хамгаалж үүргээ гүйцэтгээд очно. Намайг цэрэгт анх явахад «Цэргийнхээ албыг нэртэй сайнаар гүйцэтгэж, олон аавын хүүгийн хойно оролгүй яваад эргэж ирээрэй» гэж билээ гэж тулалдааны өмнөх хэдэн минутын нам гүмд байлдагч Гомбо бодож байлаа.

	Гомбо нэг хэсэг дуугүй байж юм бодож байснаа шинелийн кармагаас тамхины уут гартаж, «Дулмаа чиний дурсгаж өгсөн энэ уут шинээрээ харих нь дээ. Миний Дулмаа мөн уран аа» гэж дотроо шивнэн бодож, тамхиныхаа уутыг буцаан далд хийв.

	Түүний дэргэд тогоогоо барьж байсан байлдагч Нансал ажлаа дуусаж

	— Гомбоо! Чи юу бодож байна? Хүний бодол гэдэг хачин юм даа. Би сая тогоогоо арчиж байхдаа гэртээ харьж, Цэцэгтэйгээ уулзаад зүрхнийхээ үгийг ярилцаж байлаа. Япончуудтай баатарлагаар байлдаж эх орондоо их гавьяа байгууллаа, тэгээд маршал Чойбалсантай уулзав. «Эх орны төлөө баатарлагаар байлдаж, алдар гавьяа байгуулсан байлдагч Төмөрийн Нансалыг одонгоор шагная» гэхэд би босоод зогсов гэж сайхан юм бодож байлаа. Ер нь ингэж сайхан амьдрал баяр баясгаланг бодоход энэ шунахай япончуудыг цөмийг нь алах юм сан гэж бодоод уур хилэн бадрах юм. Гомбо, 

	— Тийм ээ ер нь ийм үед их юм бодогдох юм. Ингэж бодоход японыг занах занал улам оргилох юм даа.

	— Гомбоо! Чи миний Цэцгээг таних уу?

	— Танилгүй яах вэ дээ.

	— Чи яаж таньдаг юм бэ?

	— Чи над үргэлж ярьдаг шүү дээ тэгээд би нүүрийг нь үзээгүй боловч сэтгэлээр таньдаг болжээ.

	— Нээрээ тийм шүү! Би ч бас Дулмааг сэтгэлээр таньдаг болжээ.

	— Удахгүй их буу дуугарах байхдаа. Би дайнд орохын өмнө нэг л юм хүссэн юм сан. Сумангийн орлогч ирэхгүй нь ээ.

	— Чи орлогчтой уулзаж яах нь вэ?

	— Би энэ өргөдлийг өгөх гэсэн юм гээд жижигхэн цаасан дээр бичсэн өргөдлийг өврөөсөө гаргаж Нансалд өгөх гэтэл хэдэн арван их бууны гал зэрэг зэрэг нээхэд Гомбо өөрөө мэдэлгүйгээр өргөдлөө өвөртлөв.

	Их бууны дуунд газар донслох шиг болов. Гомбо, Нансал хоёр үг ч дуугаралгүй, их бууны сум дэлбэрэх зүг ширтэв. 20 минут шахам их бууны гал зогсолтгүй үргэлжлэв.

	Бас үүний хамт дайсны байрыг манай нисэх онгоцнууд тасралтгүй бөмбөгдөв. Дараа нь агаарт давшилтын дохио пуужин үсрэхэд улаан өнгийн суунагласан утаа татлаа. Сумангийн дарга

	— Эх орны төлөө! Эцэг Чойбалсангийн төлөө! Урагшаа гэж команд өгөхөд гүн ухсан окопоос цэргүүд давшин гарлаа. Олон цэргүүд шуургалан давшихад Гомбо, Нансал хоёр өмнө хойноо байр эзэлж давшин байлаа. Дайсны шугамд ойртон очиход бууны дуу тасралтгүй дуугарч энд тэнд гранат дэлбэрнэ. Үүний нэг нь тохиолдвол наад зах нь шархтах, цаад тал нь амь алдахыг хүн бүхэн мэднэ. Гэвч эх орон, эрх жаргалаа хамгаалах тэдний үзэл нь мөндөр шиг сумны дундуур зоригжуулан давшуулна.

	Удалгүй дайсантай зууралдан гардан байлдаан эхэллээ. Гомбыг дөрвөн япон бүсэлж байлаа. Гомбо түүний хоёрыг жадлан унагаж, нэгийг нь бууны бөгсөөр цохиж унагаав. Энэ үед Нансал нөхөртөө туслан очиж, үлдсэн нэг японыг жадалж алав.

	Энэ суман дайсны хориглолтын хоёр шугамыг нэвтэлж эцсийн гурав дахь шугамыг нэвтлэхэд ойртож байлаа.

	Гомбо, Нансалын өмнө ураа хашхиран гүйж явлаа. Нансал гэнэт түүнийг харахад түүний баруун далнаас цус боргилон гарч харагдав. Нансал

	— Гомбо! чи шархтжээ! гэж хашхирахад тэр ажиггүй гүйсээр байв. Нэлээд гүйж явснаа Гомбо гүйдэл дундаа эргэж харлаа. Тэгэхэд нь ажиглавал, хоёр нүд нь дув дугариг болж, царай нь барайжээ.

	Гомбо, урагш улам хурдан гүйсээр замдаа хоёр японыг нэвт жадлан унагав. Удалгүй дайсны гурав дахь шугамыг эзэллээ. Гомбо, дайсны хүүр дүүрсэн окоп дээгүүр алхаж гараад гэнэт зог тусан нэгэн гишгэмд тэнцвэрлэн зогссоноо хажуу тийш унав.

	Тэгэхэд нь Нансал түүнийг түшиж аваад өвөр дээрээ тавилаа. Гомбо аньсан нүдээ алгуурхнаар нээж, Нансалыг ширтэж байснаа бүдэг боловч эрэлхэг дуугаар

	— Чи Нансал уу?

	— Тийм ээ би Нансал байна.

	— Чи миний энэ өргөдлийг орлогчид өгөөрэй гээд жижиг цаасан дээр бичсэн өргөдлөө Нансалд өгөв.

	— Би үүнийг чинь өгнө. Шарх чинь хүнд байна уу?

	— Хөнгөн байна гэснээ санаа алдаж, нэг хэсэг дуугүй байснаа дахин урьдах хэвээр, 

	— Чи, миний Дулмаад захидал бичээрэй. Бас цэргээс халагдаад өөрөө очиж уулзаад миний тухай яриарай. За нөхөр минь миний өшөөг япончуудаас хэд дахин үржүүлж аваарай. Бас тэгээд намайг хүссэн ёсоор авах биз гэж гуйлаа гэдгийг орлогчид хэлээрэй. Миний зүтгэл эх орноо хамгаалагчдын тоонд орсонд өөртөө бахархаж байна. Нансалаа! Миний аавд... гэж хэлэх гэснээ амьсгал нь тасалдав.

	Тэр өдрийн тулалдаан зогссоны дараа Нансал өөрийн нөхдийн хамт, эх орон, эрх чөлөөний төлөө алтан амиа зориулсан нөхөр Гомбын хүүрийг оршууллаа. Нансал өөрийн сайн нөхрийн хүүр дээр түүний өшөөг авахыг тангараглав.

	Үдээс хойш намын үүрийн түргэн хурал боллоо. Тус сумангийн улс төрийн орлогч Эрдэнэ, жижигхэн цаасан дээр бичсэн өргөдлийг гаргаж, 

	— Нөхөд өө! Эх орны төлөө баатарлагаар байлдаж өөрийн амийг зориулсан байлдагч Гомбо, намын гишүүн давахыг хүссэн эцсийн захиа болгожээ.

	— Би түүний өргөдлийг уншъя.

	«Намайг Монгол Ардын Хувьсгалт Намын гишүүн болгож авна уу? Би тулалдаанд намын гишүүний ариун нэрийг өндөр өргөе! Энэ байлдаан миний баталгаа болог байлдагч Гомбо» гэжээ.

	— Эх оронч байлдагч Гомбо, энэ өргөдлийг тулалдаанд орохын өмнө бичээд тулалдааны талбар дээр шархтан үхэхдээ намд авахыг хүсээд амьсгалаа таслав.

	Иймд Монгол Ардын Хувьсгалт Намын гишүүнд авъя! гэж санаж байна гэлээ.

	Гишүүнд нэгэн дуугаар баталлаа.


МИНИЙ ХЭЭР

	(Хуучин цэргийн яриа)

	 

	Зуны нэг сайхан өдөр би морин тойруулгад тэмцээн үзэхээр очиж билет аваад байраа эзлэхэд миний баруун гарт тавь эргэм насны намхан бор хар хүү суулаа. Энэ хүний алдрыг Дорж гэдгийг би хожим мэдсэн юм.

	Уралдаан үзэж байгаа хүмүүс шуугилдах маргалдах дуртай байдаг. Гэтэл Дорж гуай хачин тайван харах ажээ. «Мань эр морин уралдаан сонирхдоггүй хүн бололтой. Зүгээр суухаар тэмээ хариул гэдгээр л энд ирж дээ» гэж би бодож байв.

	Эхлээд арав гаруй морь уралдав. Нэгэн хээр морь хол хоцрон сүүлдэхэд «Ийм юмыг уралдуулж байх гэж дээ» «Ёстой нэг урагшаа хөдөлдөггүй ургаа хад шиг эд байна даа» «Илжиг унаад цүрэн цүрэн жороолоход үүний өмнө гишгэнэ шүү» гэх зэрэг хүмүүс шуугилдан түүнийг шоолов.

	Дорж гуай тэр бүхнийг сонсоогүй юм шиг дуугүй сууж байснаа улсын шуугиан намдахад «Уяа нь таараагүй юм болов уу даа. Өнөө сүүлдэвч маргааш түрүүлж болдог юм» гэж нам боловч тод хэлээд тамхи асааж татлаа. Хүмүүс түүнийг эсэргүүцэн хээр морины тухай өдий төдий муу муухай юм хэлэвч Дорж гуай хариу дуугарсангүй. Дараа нь элдэв саад харайлгах уралдаан болов. Нэг морь харайх гээд урд шилбээ хөндлөвч модонд цохилоо. Дорж гуай өндөсхийн нүдээ аньж далдарснаа хөөрхий минь гэж хачин дуу алдав. Зүрхийг нь хатгасан хүнээс л ийм дуу гардаг болов уу гэж надад бодогдов. Ингэж юм үзэж байхад зэргэлдээ хүмүүстэйгээ санал бодлоо солилцон ярилцах нь соньхон хөгжилтэй байдаг болохоор би яриа өдөх гэж;

	— Та нэг бол энд анх удаа ирж байгаа бололтой, эсвэл моринд тун хайртай хүн бололтой гэж хэлэв. Дорж гуай намайг харж үл мэдэг мишээх мэт болоод мөн санаа алдсанаа, 

	— Морь ч ухаантай амьтан даа. Түүнийг гагцхүү зүрхнээсээ хайрлах л хэрэгтэй гэхэд нь сэтгэлийн үлэмж догдлол нүдэнд нь тодров. Уралдаан төгсөхөд бид хоёр сайн танилцаж хамт пиво авч уун ярилцахад Дорж гуай надад нэг морины тухай ярьж өгөв...

	— Халх голын дайны урд жилийн намар би Дорнод хязгаарт хилчин байлаа. Цэрэг бүхэн хоёр морьтой болохоор миний хоёр морины нэг нь өндөр сэрвээтэй, ханхар ташаатай, шингэн сүүлтэй магнай дээрээ том гэгчийн гурвалжин сартай хээр морь байлаа. Нөхөд минь түүнийг Доржийн таван амт хээр гэдэг байж билээ.

	Надаас өөр хүн мордох гэвэл ч зангүй дээ. Надад бол хонь л гэсэн үг. Энд тэнд явахад уяж чөдөрлөх гэдгийг мэдэхгүй мөн ч сайхан амьтан байж билээ. Заставт бичиг хүргэж өгөхөөр давхиж яваад гэнэт өндөр эрэгт тулж зогтусан зогсоход нь би мориныхоо толгой дээгүүр нисэн унаад ухаан алджээ. Сэрвэл хээр морь минь дэргэд зогсож байсан юм даа. Халуун өдөр агт хариулж яваад бие нозоорон нойр хүрээд унтаж орхив. Гэтэл морь минь аяархан цавчлан нудрахад сэрж харвал хэдэн морьтой хүн ирж явсан юм сан. Хээр морь бид хоёрт мартагдашгүй олон явдал тохиолдсон билээ. 

	Нэг өдөр идэшний хоёр шар алга болчхоод хээр морио унаж эрэлд гарлаа. Олддоггүй. Нар жаргаж юм бүхэн бараан өнгөөр, бүрхэгдэн, тасалдсан бүлээн салхи үлээв. Дээр нь хилийн овоотой нэг толгойн хажуугаар гарахад овоо нь нурсан харагдахад бэлд нь морио орхиод засахаар очив.

	Яг овоон дээр гарвал унтаж байсан гурван япон цэрэг гэнэт ухасхийн ноцолдохын зав өгөлгүй барьж хүлэв. Тэдний нэг морийг минь барьж авах гэтэл өшиглөж орхиод хуй салхи шиг давхин алга болов. Хойноос нь буудсан ч үгүй. Бодвол намайг барьж авсандаа ханасан байх. Бас хил дээр буу дуугаргахгүй гэсэн болов уу.

	За ингээд туугдан цааш явлаа. Моринд өшиглүүлсэн цэрэг ёолж янцаглаад явж өгдөггүй. Удаан л явсан. Шөнө нэг майхан шиг юмны дэргэд очиж миний хөлийг янгинатал хүлж орхиод тар тур ярилцан шал шал гэлцэн юм идэв. Золигууд чинь надад ус ч өгсөнгүй. Хааяа хажууд ирээд өөрийнхөө хэлээр юм асуухад нь толгой сэгсрээд л хэвтэж байлаа. Нөгөө моринд өшиглүүлдэг нь бууныхаа хутган жадны мөрөөр цохив. Бодвол хариугаа авч байгаа юм болов уу даа. Ингээд нөгөө гурав чинь унтах болж гарын минь хүлээнээс олс уяад майхны хойд баганаас хүлж нэг нь дээгүүр нь хэвтэв. Нарийн тэнжээ олс маханд чивчирч бузар их өвдөнө. Хөдөлж ч болохгүй, бүх бие бадайран хөшнө. Маргааш ч байцаан тамлана. Дуугай л байгаад байя. Мөн ч арчаагүй баригдлаа даа гэх зэрэг түмэн юм бодогдов. Хүн ч хачин амьтан шүү. Үүр цайхын өмнөхөн түр зүүрмэглээд авсан бололтой. Нэг мэдэхэд хүлээстэй гарт минь бүлээн зөөлөн юм хүрэхэд цочин харвал миний хээр морины хошуу байлаа. Магнай дээрх том гурвалжин сар нь тод харагдана. Хээр морь минь гэж бодоход сэтгэл минь нэг хачин болж хүлээстэй бугуйгаа хошуунд нь хүргэв. Хөөрхий минь миний хүлгийг хэмлэж гарах нь тэр шүү. Дорнодоос цайвар туяа цацран шинэ өдрийг урив. Ингэж байтал гар минь сулраад явчихлаа. Дараа нь би хянамгай хөдөлж хөлийнхөө хүлээсийг тайлав. Тэгээд босвол юу гэж бодном. Хээр морь минь... гэж Дорж гуайн дуу тасран пивоноосоо том балгаж хүд хийн залгиснаа, хээр минь өвдөг дээрээ сөхрөн байж билээ. Би ч ухасхийн мордов. Морь ч босов. Япон цэрэг ч сэрэв. Холдоогүй байхад бууны дуу арханд минь тасхийлээ. Дахиад хоёр дуугарав. Мориныхоо дэлэнд хацраа нааж зөвхөн урагш харан довтлов.

	Үүр манхайн цайхын үед нөгөө анх баригдсан овоон дээрээ давхиж ирээд зогсоход бие нь найгав. Би үсрэн буувал хөөрхийг минь сум онож зад татсан ханхар цээжнээс нь хүрэн улаан цус тасралтгүй урсан урд гарсан нь элгэрэн нөжирчээ. Найган ойчих гэхэд нь хүзүүдэн түшиж авлаа. Амьсгалах бүр цээж нь хэржигнэн бие нь дагжиж тогтож ядна. Толгойгоо алгуур эргүүлж намайг харахад нүднээс нь нулимс дусалж харагдана гээд Дорж гуайн хоолой чичрэн хээг дуугүй болсноо, тэгээд унаж хэд татганаад амь нь гарлаа. Сайхан цэлмэг нүд нь гөлийн манантаж үргэлж соотолзон солбиж байдаг согоо хоёр чих нь хулмайн шилэндээ наалдсан байв. Тэр бол хүч чадлаа шавхсаны тэмдэг шүү дээ. Арга ч үгүй. Винтовын хоёр сум биеийг нь нэвтэлсэн байж билээ. Морь л тулдаа тэнд ирж чадсан байхаа. Би молор эрдэнийн толгойг нь тэврэн унаган бор хошуун дээр нь үнсэв гээд Дорж гуай дуугүй болж тэнгэр лүү хэсэг харснаа урт бөгөөд гүн санаа алдав.

	— Хайран морь хөөрхий гэж би хээр моринд гашуудсан сэтгэлээ илэрхийлэв.

	— Хайрангаар барах уу даа? Хэл мэддэг хилэн хар морь гэж үлгэрт гардаг чинь учиртай юм шүү. Морь ч ухаантай амьтан даа. Түүнийг гагцхүү зүрхнээсээ хайрлах л хэрэгтэй гээд дахин үгээ таслан тамхиа асааж хэд дахин шуналтай сорж хамар амаараа саарал утаа зэрэг савсуулан бодолхийлж байснаа, 

	— Ангидаа очоод бүх явдлаа ярихад дарга маань бидний хэдэн хүнийг явуулж яг тэр хилийн овооны дор миний хээр морийг оршуулсан юм сан хэмээн үлдсэн пивоо нэг амьсгаагаар уугаад аягаа түлхэж өврөөсөө түрийвч гарган нэгэн бяцхан гэрэл зураг надад өгөв. Үзвэл сартай, өндөр цээжтэй боловч үзэмж муутай янхир морь унаад бүрэн зэвсэгтэй зогсож байгаа залуухан Дорж гуай байлаа. Тэр морийг голох сэтгэл зүрх ч надад байсангүй болохоор, 

	— Сайхан амьтан байна даа. Та ч мөн залуухан эр байж дээ гэж хэлэв.

	— Ёстой хэл мэддэг хилэн хээр байсан юм даа. Бид хоёр хотын зүг хамт явахад өмнөөс минь аятайхан салхи үлээж байсан бөгөөд Дорж огт дуугүй алхаж явлаа. Түүний гүн бодолд дарагдсан нүүрт нь хээр морины тухай гашуудал тодорхой харагдаж байсан юм.

	 

	1967


ХАЙР ЖИГШИЛ

	 

	“Янаг амраг гэгч нь

	Эмзэг гэдэг нь аргагүй

	Ялихгүй бяцхан хөндвөл

	Эмтэрч эвдрэх нь хялбархан”

	Д. Нацагдорж

	 

	Зун. Үд хэлбийж байлаа. Дэнж дээр нэг эгнээ барьсан цагаан гэрүүд холоос харахад саяхан орсон ширүүн бороонд мөлчийтөл угаагдсан хурган мөөг шиг харагдана.

	Баруун талаас гурав дахь гэрээс өргөн магнай руугаа цацаглуулан унжуулсан богинохон шанх, мөрөө дөнгөж шүргүүлэн тайрсан үстэй, уруулаа хүрэн улаан будгаар будсан хорь шүргэж байгаа бүсгүй гарч ирээд зүүн өмнөх өргөн ухааг огтлон гэрүүд рүү шууд ирсэн зам өөд ажиглан харлаа.

	Энэ эмэгтэйг Өлзий гэдэг. Нутгийн залуучууд «Балжирын согоо» «Балжирын ам» гэж нэрлэх ч удаа бий. Балжир бол Өлзийн эцэг. Нэгдлийн үхэрчин. Өлзий бол дөрвөн жилийн өмнө долоодугаар анги төгсгөөд саальчин болжээ.

	Өлзийг гоо үзэсгэлэнтэй болохоор «Балжирын согоо» гэдэг бол, хүний гашуун үгэнд зохих хариу өгөлгүй орхидоггүй болохоор «Балжирын ам» гэдэг билээ.

	Урт гэзгээ тайрсныг хараад нэгдлийн орлогч дарга «Чи яаж байгаа чинь энэ вэ? Гэзэг бол монгол хүүхний сайхан чимэг юм шүү» гэж зэмлэв.

	— Та авгайдаа мөнгөн хэрэглэлтэй даргар үс хийлгээд эхнэр болго л доо. Нэг үе түүнийг монгол авгайн сайхан чимэг л гэж байсан байх гэж Өлзий хэлжээ.

	Сумын малын эмч Өлзийн будсан уруулыг нь хараад «Жунгаа шиг» бусдыг л дуурайж байгаа нь энэ шүү дээ гэж шоолон инээв.

	— Та улаан мотоциклоо манай аавын үхэрт унадаг хашин хээрээр сольж орхи л доо.

	Малын эмч өнгөрсөн хавар аль байдгаа өгч баймааж улаан мотоцикл худалдаж авсан бөгөөд түүнээ унаж тоос татуулан олонд дэлгэрч байгаа шинэ дууг хангинуулан явдаг болжээ.

	— Энэ өргөн нутагт хурдан явж, ажил бүтээдэг болохоор мотоцикл унах юм.

	Энэ хуурай салхитай нутагт уруул хагарахгүй болохоор уруулаа будах юм гэж Өлзий хариулсан. Сонсож байсан хүмүүс хөгжилтэй инээлдэж хэлэх хариугүй болсон эмчийн царай улайж билээ.

	Өлзийн аманцрыг зарим хүмүүс зэмлэж «Монгол хүүхний даруу зан байхгүй. Урагдсан юм шиг амтай хачин бүсгүй шүү» гэж хэлэхэд «Уухай танай бодлоор бол хүн хэл амаар доромжилж байхад гөлөлзөөд дуугүй сууж байх хэрэг үү?» гэсэн юм.

	Өлзий хурц зантай ширүүн үгтэй үхээнц биш идэвхтэй байна гэдэг бол түүний амьдралын чиг байлаа. Олон нийт болоход гуйлгаж байж дуулдаггүй хүн.

	Хэдийгээр зарим хүн Өлзийг муу хэлэх боловч нутгийн залуучуудын ихэнх нь түүнийг хүсэж мөрөөдөж байдаг билээ. Өлзийг өдрийн бодол шөнийн зүүдэндээ хадгалсан олон залуучуудын дотор түүний зүрхэнд хүрсэн азтай залуу бол сумын зоотехникч Гомбо байлаа. Гомбо бол бие бялдраар тэгш сайхан эр билээ.

	Өлзий гэрээс байн байн гарч зүүн өмнөх зам өөд харна. Нэг удаа харахад нь ухаагийн орой дээгүүр бараан морьтой хүн давхин гарч ирлээ. Өлзийн царай баяраар бялхан гэрийнхээ хатавчийг түшин улам ойртон байгаа Гомбын зүг ширтэн зогслоо.

	Үнэнийг хэлэхэд Өлзий Гомбод хязгааргүй сэтгэлтэй. Гомбо ч Өлзийгүй бол амьдралгүй, жаргалгүй. Өлзий бол сэтгэлийн минь нар гэж бодож явдаг байлаа.

	Нутгийн хүмүүс энэ хоёр удахгүй айл гэр болон суухад огт эргэлздэггүй бөгөөд ах дүү нар нь шинэ гэр барьсны баярт өгөх бэлгээ бодож байдаг байлаа.

	Удалгүй үлэмж хөлөрсөн өндөр зээрд морьтой Гомбо гэрийн дэргэд ирж буухад Өлзий угтан очлоо.

	Энэ гал зээрд морийг Гомбо саяхан шиг маш өндөр үнэтэй авсан. Зарим хүмүүс түүнийг хэтэрхий үнэтэй морь авлаа. Олсон хэдийгээ ухаангүй зарж байна гэж зэмлэнэ. Харин Өлзий бол зөв гэж байв.

	— Ийм сайхан морийг эр хүн авахгүй яадаг юм бэ? Хайрлаж л уна гэж хэлсэн.

	Үнэхээр ч харсан бүхний нүд булаасан сайхан ч сайн ч морь байлаа.

	Гал улаан зээрд зүстэй өндөр сэрвээ, өргөн ташаатай ханагар цээж, гөрөөсний хөл шиг дөрвөн хөл, шингэн боловч шулуун сүүл гунжин согоо шиг хоёр чихтэй энэ морийг харсан бүхэн ёстой л аргамгийн дээд байна гэж хэлдэг юм.

	Сайн морь шогшуулж, сайн морь хатируулдаг гүйн хар алхаа, долгилон урсах арилжаа хатираа нь унаж яваа хүний сэтгэлийг баяр бахдалаар дүүргэнэ.

	— Чи ч зээрд морио бүр хөлөргөж орхисон байх чинь.

	— Чамдаа ирэх гэж яараад л...

	— Үргэлж л яарч байх болтугай.

	Хоёр залуу гэртээ орж бие биеийг харан ёстой л учир шалтгаангүй инээлдэн харилцан учрах нүд нь сайн сайхан сэтгэлийг харамгүй бэлэглэлцэж байлаа.

	Уулзаагүй өнгөрсөн хугацаандаа болсон явдал, сонссон юмаа ярилцаж бие биесээс урьд ажаагүй шинэ гоо зүйлийг нээлцэн байхад орчин тойронд муу муухай гэж хэлмээр юм нэг ч үгүй байлаа.

	— Чамдаан л ирж байх гэж өвгөн чинь энэ зээрд морийг авсан бололтой. Наашаа явахдаа улам ч сайхан хатирч байх шиг санагдах юм.

	— Тийм гэж үү?

	— Яг тийм чи унахгүй юу.

	— Эртээд унасан шүү дээ. Явдал зөөлхөн. Хөл нь газарт хүрч байгаа эсэх нь мэдэгдэхгүй, унаж явахад биед даанч зовлонгүй хүлэг байна билээ.

	Үнээ ирэхийн өмнө Гомбо явах болж хоёр залуу гэрээс гарлаа. Оройн нар уулын толгойд залгаж алтан туяа сацран бадарна.

	Гэрийн бүснээс сойж уясан зээрд морь алгуур толгой хаялж байснаа тэртээ алсыг ширтэв. Чингээд эзнийгээ гарч ирэхэд хэдэн удаа эмээлээ ховхолзтол хазаар дарлаа.

	— Чи хэзээ ирэх вэ?

	— Маргааш зээрд мориороо нисээд л ирнэ гээд морио тайлж аваад мордох гэтэл зээрд морь ухасхийж Гомбо тас гэдрэгээ харуулдан унав. Морь суларсан боловч тэр дороо зогсов. Гомбо ярвайн босоход баруун гэрийн гадаа зогсож байсан залуу бүсгүй «Тачир хархүү тарган моринд таягдуулж байна уу? Ойцон хархүү омголон моринд ааглуулж байна уу? Аль Өлзийгөө харах гээд хий дөрөөлж орхив уу» гээд тас тас инээв.

	Гомбын нүд дүгрэг болон цус хуралдаж ухасхийн морины цулбуураас барьж аваад хөмхийгөө зууж том тэнзэн ташуураар толгой руу нь балбаж гарлаа. Морь догшрон үсэрч шудран дайравч бөх ногтны цулбуураас барьсан Гомбын гараас мултарч чадсангүй.

	— Болиоч ээ гэж хашхираад Өлзий Гомбыг барьж авсан боловч занчилтыг зогсоож чадсангүй.

	Зээрд морийг хайр найргүй хэсэг нүдэж аваад Гомбо ташуураа тулж амьсгаадан «муу адасгыг ясан яндан болтол талхиад хүлж чонын сэг болгоно доо» гэлээ.

	Саяхан баяр жаргалаар гэрэлтэж асан Өлзийн нүдэнд булингартай манан бүрхэж доод уруулаа хазлан байснаа «Талхиж байгаад чонын сэг болгоно» гэнэ. Чамд хайрлах юм байхгүй байх аа гээд түргэн эргэж гүйн гэрт орлоо. Үүнээс эхлэн Өлзийн сэтгэл Гомбод хүйтрэн өдөр ирэх тутам хөндийрөв. Учрыг нь асуувал «Чингэж хайрлаж байсан морио толгой руу нь хайр найргүй балбаж чадсан сэтгэлээс үнэн хайр гарахгүй» гэдэг байлаа.

	Өлзийн сэтгэлийг эргүүлэх гэж Гомбо хэчнээн оролдсон боловч ийм оролдлого бүхэн нь улам холдуулж билээ.

	— Харгис хахир сэтгэлд хайр байх ёсгүй гэж Өлзий үерхдэг хүүхэндээ Гомбоос холдсон шалтгаанаа тайлбарласан гэдэг. Тэгэхээр барахгүй Гомбо, зоотехникч байж чадахгүй хүн гэж Өлзий намын үүрийн даргад хэлсэн ажээ.


ХӨРӨГ

	 

	(Өгүүллэг)

	 

	I

	Хичээл тарах гэж байтал, багш Төмөр сурагч Болд, Эрдэнэ хоёрыг дуудаж тасалгаандаа оруулаад, Европын газрын зураг тус бүрд нь нэг нэгийг өгч, 

	— Та хоёр үүнийг дуурайлган, замаскаар, товойлгон хийцгээ. Тэгээд нөгөөдөр өглөө над үзүүлээрэй гэж хэлэв.

	Эрдэнэ үг дуугаралгүйгээр Европын газрын зураг руу харж байлаа. Харин, Болд толгойгоо маажин, Төмөр рүү харж байснаа Эрдэнийг нэг хялайн ширвээд, Төмөр рүү ойртон очиж, 

	— Багш аа, бид хоёрын аль нь сайн хийхийг үзэх гэж байгаа юм уу? гэж бараг шивнэх шахаж асуув.

	— Нэгдүгээрт сайн хийх хэрэгтэй, хоёрдугаарт түргэн хийх хэрэгтэй. Учир нь нөгөөдөр хөдөө хүн явах тул, манай шефтэй сумдын бага сургуульд бэлэглэх гэж байгаа юм гэж хэлэх зуур, хоёр сурагчид замаск, будаг, банз, утас зэрэг хэрэглэгдэх зүйлүүдийг ширээн дээрээсээ авч өгөв.

	— Хоёулаа яг адилхан хэмжээтэй болох юм байна даа г с Болдын хэлэхэд, 

	— Хэмжээгээр адилхан байхаар барахгүй, дүрс нь адилхан байх ёстой шүү дээ, эх зураг нь адилхан байхгүй юу гэж Төмөр хэлэв.

	— Тэгээд хоёр сурагч гарч одлоо. Хаалгаар гармагц Эрдэнэ түрүүлж явснаа зогсож, 

	— Өвгөн минь хоёулаа маргааш хамт сууж байгаад хийе гэж хэлэхэд, 

	— Сайн өдөр шүү дээ, цаг таарахгүй, ер нь хамт хийх бололцоогүй гэж хэлээд Болд эргэж явах гэхэд нь, 

	— Цаг болзож байгаад сургууль дээр ирж хамт хийе гэж Эрдэнийн хэлэхэд, 

	— Үгүй бололцоогүй гэж хэлээд Болд түргэн цааш явлаа. Хамт сууж хийх хүсэл байхгүй нь илэрхий Болдын байдлыг мэдсэн Эрдэнэ дахин үг дуугарсангүй цааш явлаа.

	Эрдэнэ Болд хоёр нэгэн ангид 4 жил гаруй хамт суралцаж байгаа юм. Анхан нэг үс салдаггүй найз нар байсан боловч, сүүлдээ нөхөрлөхөө больжээ.

	Эрдэнэ Болдтой найзлахыг боддог авч Болд түүнтэй нөхөрлөхийг хүсдэггүйгээр барахгүй харин Эрдэнэтэй үргэлж зөрж, болбол түүнийг үргэлж муутгаж байдаг ажээ. Ялангуяа Эрдэнийн сурлагын амжилт сайжрах тутам буюу түүний амьдралд ололт гарах тутам Болдын иймэрхүү байдал их болдог байлаа. Гэвч Эрдэнэ Болдын иймэрхүү занг анхаардаггүй явдаг байв.

	Ер нь Болд бол өөрөөсөө сайн сурлагатай хүүхэдтэй үргэлж зөрж, муутгаж байхыг оролддог юм. Ангийнх нь хүүхдүүд түүнийг этгээд зантай гэж нэрлэдэг юм. Бас зарим нь Болдыг атаач зантай муу жаал гэдэг боловч Эрдэнэ мэтийн хэд хэдэн хүүхэд атаач биш, этгээд зөрүү зантай юм гэж булаалдан баталдаг байлаа. Нэгэн удаа нэгэн сурагч Болдыг «Чи атаач зантай, түүнээ хаях хэрэгтэй» гэж хэлсэнд уурлаж уйлан «Багшид хэлнэ, захиралд очно» гэж сүйд болсон учир, тэр сурагч хүнийг гүтгэж муучлав уу гэж сандран Болдод буруугаа хүлээсэн юм. Энэ хэрэг ч тэгээд дарагдсан юм. Гэвч Болдыг этгээд жаал гэж хэлэх явдал зогсоогүй билээ. Болд ч этгээд жаал, зөрүүд хүүхэд гэж хэлэхэд их юм болдоггүй байсан юм.

	Болд тэр өдөр гэртээ хариад, Европ тивийн дүрсийг товойлгон хийх ажилдаа оров. Гэтэл нэг л аятайхан болж өгөхгүй тул, дахин дахин хийсээр хамаг цагаа барав. Харин ажил нь маш урагшгүй байв.

	Тэгээд шөнө орой унтаж, өглөө эрт босоод оролдвол бас л санаанд хүрсэн юм болж өгөхгүй, нэг юмыг дахин дахин олон янзаар хийж байв. Жишээ нь, Альпийн нурууг арав гаруй дахин хийж баймаажин арай гэж болгов. Дунай мөрнийг анхандаа хөх утсаар хийсэн боловч олигтой болсонгүй тул, сүүлд нь шилээр хийж тунгалаг хөх будгаар будсан нь овоо юм болжээ. Тэгээд оройн 5 цаг хүртэл ажилласан боловч ажлынхаа талд орж чадсангүй. Харин маргааш өглөөнөөс өмнө дуусаж чадахгүй нь илэрхий болов. Бас Эрдэнэ яаж байгаа бол гэдэг асуудал сэтгэлд нь байн байн орж ирэх тул, тэсвэрлэн сууж чадсангүй, Эрдэнийн ажлын бүтээмж байдлыг үзэхээр шийдээд явав.

	Тэгээд Эрдэнийг, ангидаа хэдэн хүүхэдтэй нийлээд хийж бараг дуусгаж байхад нь Болд очив.

	Болдын очиход тэд Афины нуруу, Ломпортын дор газрыг будаад дуусаж байлаа. Ой модыг ноосоор хийгээд хар ногоон өнгөөр будсан нь маш сайхан болжээ. Бас усан буудлын хотуудын дэргэд жижигхэн усан онгоцнуудын дүрснүүд хийж тавьсан нь туйлын зохимжтой болсон байлаа. Болд энэ бүхнийг дуугүй харан, доод уруулаа хүчтэй хазан шувтарч байлаа. Ажлаа дуусахад яарсан Эрдэнэ болон түүний нөхөд Болдтой ярих ч завгүй байв. Харин Эрдэнэ будгаа шингэлэх зуур, 

	— За өвгөөн ямар болж байна гэж Болдоос асуусанд таг дуугүй ширтэж байснаа, 

	— За яах вэ дээ, болж л дээ гэж хэлээд Болд дахин ямар ч үг дуугарсангүй. Гэтэл гаднаас хэд хэдэн хүүхэд орж ирээд, Эрдэнийн бүтээлийг ихэд сайшаан магтав. Болдын царай анхандаа улайж байснаа, хувхай цайвар болон хувирав. Гэвч Эрдэнийн бүтээлд сонирхсон хүүхдүүд түүний байдлыг ажигласангүй байв.

	Болд гэнэт эргэж бараг гүйсээр гарч явлаа.

	Болдтой зэргэлдээ хашаанд суудаг хүүхэд хамт явах гэж хойноос нь дуудсан боловч зогссонгүй билээ. Тэгээд шууд гэртээ ирвэл, ширээн дээр нь дутуу орхисон ажил нь их л хүлээсэн мэт хөглөрөн байлаа.

	Болд тэр бүхнийг ажиглан ширтэж хэсэг зуур зогсоход нь түүний царай үрчийлдэн, шүд нь хавиралдана. Тэгээд ямар нэгэн юмнаас цочсон юм шиг огло үсрэн сандал дээр баруун хөлөө нугалан суугаад ажлаа эхлэв. Урьд хийсэн бүхэн нь гологдов. Тэгээд шилээр хийсэн гол мөрнөөс бусдыг нь эвдээд дахин хийж эхлэв. Гэтэл гар нь ямар ч шөрмөс булчингүй юм шиг чичрээд, хийж байгаа юм нь огт болдоггүй ажээ. Заримдаа толгойгоо маажин бодол болно. Заримдаа үсээ атгаж аваад угзарна. Ээж нь Болдыг хоолоо ид гэж хэд дахин дуудсан боловч ажлаасаа салсангүй. Болд бол айлын ганц хүүхэд юм. Ээж нь түүний атаачийг мэддэг боловч, түүнд энэ тухай нэг ч үг хэлдэггүйгээр барахгүй, Болдын алхам бүхнийг зөв гэж хамгаалдаг тул, Болдын эрх зан улам хөгжиж сүүлдээ ээжийгээ захирдаг болсон юм. Болдын ээж бол 32 нас хүртэл хүүхэдгүй байсан юм. Тэгээд хүүхэдтэйгээ тоглож, энхрийлж байгаа эхчүүдийг хараад, өөрийгөө ямар нэгэн азгүй, хүн бүхнээс дутуу амьтан гэж үздэг байлаа. Гэтэл 33 насан дээр нь Болд гарсан юм. Иймд Болдыг ямар нэгэн юмаар гомдоохгүй юм сан гэж үргэлж хичээж явдаг байлаа. Энэ учраас Болдын хийсэн бүхнийг нь буруу зөвгүй сайшааж, хэлсэн бүхнийг нь болдог, болдоггүй эрхэллээ гэж, хүссэн бүхнийг нь зохих зохихгүй гүйцэтгэдэг юм. Тэгээд Болдыг 13 нас хүртэл нь өвсөөр ч хүрэлгүй чухам л өндөгний доторх шар уураг шигээ хайр энэрлээр хучиж хүмүүжүүлсэн юм.

	Болдыг сайн сургахын төлөө ээж нь үнэхээр их хичээдэг юм. Тэхдээ сайн сурлагыг нь үргэлж худалдан авдаг ганц аргатай юм. Шалгалтын үеэр онц сайн тэмдэг авбал тийм юм өгнө, сайн тэмдэг авбал тийм юм өгнө гэх зэргээр шагналын хэмжээ тогтоосон байдаг. Үүнийг тэр хоёр наймаацалдаж байгаад Болдын зоргоор тогтоодог байлаа. Харин дунд буюу муу тэмдэг авбал Болдод тийм зэмлэл ноогдоно гэж энэ хэлэлцээнд хэзээ ч орж байсан удаагүй. Хэрэв Болд дунд буюу муу тэмдэг авбал тэр тийм шалгагдсан байхад чи яагаад тийм тэмдэг авав гэж Болдын хорыг хөдөлгөх нь хамгийн дээд зэргийн зэмлэл болдог байв. Болдын ээжийн энэ мэтийн хүмүүжүүлэх арга нь Болдын атаач зан төрхөд нь сүрхий түлхэц болоон байж ч магад юм. Болохоор ч барах уу даа.

	Болдын багш нь түүний тухай ээжтэй нь хэдэн удаа уулзаж ярихдаа Болдын атаач зан болон, ээжийнх нь буруу эрхлүүлсэн тухай болоод Болдыг цааш сургуультай хавсарч нэг хүчээр хүмүүжүүлэх тухай сайхан зөвлөгөөнүүдийг өгсөн юм. Гэвч Болдын эх бүх юм хүүгийн зөв гэдэг сэтгэлдээ баригдаад багшийн ярьж өгсөн эрдэнийг барьж авч чадаагүй билээ.

	Ээж нь Болдыг хоолоо ид гэж дуудаж ядаад дэргэд нь ирэв. Тэгээд түр ажиглаж зогссоноо толгойг нь илбэн тэвэрч, үсэн дээр нь үнсэх зуур, алчуур гаргаж нүдэнд нь бүрхсэн нулимсыг нь арчив. Тэгээд духыг нь гарынхаа алгаар дарж үзээд, хэсэг зуур бодолхийлэн зогсов. Болдын дотор юу болж байгааг ээж нь мэдсэн юм. Гэвч түүнийг улам догдлуулахаас айж, тэр тухай нь юу ч хэлж чадсангүй. Харин Болдын сэтгэлийг түр боловч, өөр зүгт татахын тул, намуун дуугаар, 

	— Хүү минь, хоолоо идэхгүй юу? гэж хэлэв.

	— Үгүй чадахгүй, сүүлд болъё гэж Болдын хэлэхэд ээж нь арга нь барагдан дахин үсэн дээр нь үнсээд толгойг нь илбэснээ

	— Миний хүү хоолоо идээрэй гэж хэлээд буцаж явлаа.

	Болд бараг цаг гаруй ажлаа үргэлжлүүлсэн авч огт болсонгүй. Хийсэн бүхэн нь л Эрдэнийнхээс дор болсон мэт санагдаад дахин дахин эвдэж байлаа. Тэгээд толгойгоороо ширээ түшин нэлээд уйлав. Дараа нь толгойгоо салаавчлан дээш гөлрөн харж байснаа ямар нэгэн мэргэн арга бодож олсон мэт нүдээ цавчлан бодолхийлснээ түргэн босож гэрээсээ гараад сургууль руугаа гүйн явлаа. Тэгээд сургуулийн байшиндаа орж танхимынхаа үүдэнд очоод түлхтэл үүд нь цоожтой ажээ.

	— Хийсэн юм нь байгаа болов уу? аль үгүй юу? гэж бодоод хаалганы завсраар шагайвал цонхон дээр тавьсан Европын хөрөг өнгө нь ялгаран, уул нуруу нь сүүдэртэн, ус нь цэнхэртэн харагдах нь түрүүчийн үзэж байснаас улам ч уран, улам ч сайхан санагдав.

	Тэр хөрөг Болдод зориуд бүхлээрээ улам гоёмсог болон харагдах гэсэн юм шиг Болдын хөдлөх бүрд нь нүднийх нь өмнө оршиж байлаа. Болд өөрийн мэдэлгүйгээр өврөөсөө жижиг тонгорог гаргаж дэлгээд, хаалганы завсраар шургуулж, цоожны оньсыг хөшин, хаалгыг мөрөөрөө түлхсэнд хаалга гэнэт нээгдсэн учир урагшаа шургачин унав. Гэвч маш түргэн цочин босоод, хүн түлхчхэв үү гэсэн шиг ар тийш гөлгөнөн хялайж харав. Энд ганцаараа байгаа гэдгээ лавшруулан итгээд танхимд түргэн ороод хаалгаа аяархан хаав. Тэгээд хөрөг рүү цоргих мэт ширтэн хоёр алхсанаа гэнэт зогсоод хөргөөс сүрдсэн мэт нүд нь тойрон ухрав. Гэвч хаалга тулсан учир зогсоод, танхимын дотоодыг нэгжин хараад, дахин хөрөг рүүгээ ширтэв.

	Хөрөг рүү ширтэж хэсэг бодолхийлснээ ямар нэгэн далд хүчинд чирэгдсэн, эсэргүүцэх чадал хүчингүй амьтан шиг гүлдийн явсаар хөргийн дэргэд очоод алгуур гараа өргөж маш хүчтэй цохив. Хатаж амжаагүй байсан хөрөг гарынх нь аяар шалчийгаад саяхан сүүдэртэж байсан уул, цэнхэртэж байсан ус, мөрөн нь ялгарахгүй болж эвдрэв. 

	Болд хөрөгт бүр ойртон очиж шалчийгаад будагтайгаа хутгалдсан замаскийг нь анхандаа барилан үзэж байсан авч сүүлдээ засахыг оролдов. Гэвч будагтайгаа холилдсон замаск нь завааран засаж болсонгүй.

	Болд хөргийг засах гэж оролдохоо больж, хэдэн секунд хөргийг харж хөдлөлгүй хөшөө шиг зогссоноо түүнийг авч танхимын хаалгаар ийш тийш хэрэн гэтэж гараад, сургуулийн байшингийн хонгилоор бараг гүйсээр яваад хаалгаар гарав. Болд байн байн эргэж харсаар явж дунд голын эрэг дээр очоод зогсоход түргэн явснаас амьсгаадан, бүхий л бие нь чичирч байлаа. Эргэн тойрноо харснаа хөргийг доош нь харуулж усанд хийгээд эргэж гүйв. Ямар нэгэн юм араас хөөж байгаа мэт санагдах тул улам бүр хурдлан гүймээр санагдана. Гэвч сүүлдээ өвдөг нь нугарчих гээд гүйж болохоо байснаар барахгүй торох юмгүй атал хэд дахин шургачин унав.

	Ингэж явсаар кино театрын өмнө ирж зарлал руу харан хэсэг зуур зогсов. Гэвч тэр зарлал дээр юу гэж бичсэнийг мэдсэн ч үгүй уншсан ч үгүй ажээ.

	— Үй Болдоо, за кино үзье, хайгуул явсан, хойд хаалга удахгүй нээгдэнэ! гээд мөр дээр нь алгадахад Болд цочоод ухасхийн зарлал хадсан самбарыг мөргөснөө эргэж харвал Эрдэнэ хэдэн хүүхдийн хамт инээлдэн зогсож байлаа.

	— Чи мөн мундаг цочив оо гэж нэгэн хүүхэд хэлээд Болдын мөр дээр нь гараа тавихад Болд дахин давхийв.

	— Саяын цочоо нь сэтгэлээс нь зайлаагүй байна шүү гэж нэгэн хүүхэд хэлэхэд бүгд инээлдэв.

	Энэ үед Бат ирээд хойд хаалга нээгдэж кинонд ороход бэлхэн болсныг бүгдэд мэдэгдэхэд хүүхдүүд шуугилдан гүйв. Харин Болд байрандаа зогсон хоцров. Гэтэл Эрдэнэ эргэж ирээд, 

	— Болдоо, бушуу явъя л даа гэхэд нь Болд дуугарсангүй толгойгоо сэгсрэв.

	— Явъя л даа, бид нарыг хүлээж байгаа нөгөөдүүл маань баригдвал баларна шүү гэж Эрдэнэ хэлэхэд Болд хүчлэн инээмсэглэж, 

	— Чи яв, би кино үзэхгүй гэж бараг шивгэнэн хэлэв. Эрдэнэ эргэх гэснээ зогсож, 

	— Өвгөөн чи хөргөө дууссан уу? хэрэв дуусаагүй бол би чамд тусалъя. Өвгөн чинь нэлээд туршлага олсон шүү гэж хэлэхэд нь Болд дахин толгойгоо сэгсрээд, 

	— Зүгээр би харилаа. Та нар киногоо үз гэж хэлэв. Эрдэнэ Болдын ажилд туслах, түүнд урьдах хөргөө хийхэд олсон туршлагаа хэрэглэн шинээр бодож олсон зарим зүйлээ Болдын хийж байгаа хөрөгт оруулах хүсэл их байсан боловч Болдын байдлыг хараад түүний этгээд зан хөдөлж гэж бодоод, 

	— За тэгвэл би явлаа, баяртай гээд нөхдийнхөө хойноос гүйн явлаа. Болд олон хүний дундуур сүлжин гүйсээр далд орж байгаа Эрдэнийн хойноос ширтэн харж зогссоор байв. Эрдэнэ хэдийн далд орсон боловч Болдын нүдэнд харагдсаар байлаа. Болд Эрдэнийн явсан зүг рүү хоёр гурав алхсанаа зогсож «Би чамд тусалъя» гэж шивнэн хэлснээ эргэж гэрийн зүг явлаа.

	 

	II

	 

	Сайхан онгорхой цонхоор нь өглөөний нягт агаар дайран орж байсан хонгил сэрүүхэн боловч амьсгалахад их л аятай байлаа. Энэ хонгилоор багш Төмөрийн хамтаар нэлээд хүүхэд шуугин ярилцсаар цоожтой танхимын үүдэнд ирж зогсов. Танхимын түлхүүр авчрахаар явсан дежур ирээгүй байв.

	— Тэгээд Болд чи хийж амжаагүй юм биз дээ гэж багш Төмөрийн асуухад хүүхдүүдийн ард зогсож байсан Болд, 

	— Тийм ээ би хийж чадаагүй гэж намуухан дуугаар хариулав. Эрдэнийн хийсэн хөргийг өчигдөр үзсэн хүүхдүүд түүнийг зүгээр болсон гэж урьдчилан ярина. Харин нэгэн хүүхэд усыг цэнхэр утсаар хийсэн нь олигтой болж чадаагүй, уг нь өөр аргаар хийх хэрэгтэй байсан юм гэх зэргээр ярьж байв.

	Түлхүүр ирэв. Түргэн зуур хаалга нээгдэж, хөрөг үзэхийг хүссэн хүмүүсийн түргэн урсгал танхимын хаалгаар буцлан орж ирэв. Тэдний өмнөх цонхон дээр уул ус нь ялгарч, ой мод нь ногоорсон Европын хөрөг хүн бүхний анхаарлыг татан харагдаж байв. Их аятайхан болжээ, догь байна, манай Эрдэнэ ч сүрхий барималчин болжээ гэх зэргийн үгнүүд олны дотроос сонстож байв. Төмөр үг дуугаралгүй, нарийвчлан үзэж байв. Хөргийн эгц өмнө зогсож байсан нэг хүүхэд, 

	— Эрдэнэ чи гол мөрнүүдийг дахиж хийсэн байх шив дээ гэж асуухад хөргөөс нэлээд зайдуу зогсож байсан Эрдэнэ, 

	— Үгүй, өчигдрийнхөө хэвээр л байгаа шүү дээ гэж хариулав. Хөргийн эгц өмнө зогсож байсан жаал Дунай мөрний дагуу духаа үрчийлгэн харснаа, 

	— Өчигдөр ус мөрнөө цэнхэр утсаар хийсэн биз дээ гэж асуув. Тийм шүү дээ гэж хэдэн хүүхэд бараг зэрэг хариулсанд, 

	— Намайг ирж үзэхэд шил суулгаж хийж байсан шүү дээ гэж Болд чичирсэн дуугаар хашхиран хэлэв.

	Эрдэнэ хөрөг рүү ширтэн харснаа олны дундуур, зүсэн хөрөгт бүр тулж очоод нарийвчлан ажиглаж, зарим газрыг хуруугаар чичлэн үзэж байснаа, 

	— Үгүй энэ чинь миний хийсэн хөрөг биш байна. Минийхээс хэчнээн хувь сайхан урлаг хийцтэй юм байна гэж хэлээд олны царайг ээлжлэн харж гайхан байснаа хүмүүс хариу дуугарсангүй тул дахин эргэж хөрөг рүү харлаа.

	Саяхан хөргийг шагшин гайхаж байсан хүмүүс чив чимээгүй болоод юу болж байгаа учрыг үл мэдэн бие биесээ ширтэлцэнэ. Энэ бол аргагүй биз ээ. Төмөр багш Европын хөрөг хийхийг Болд, Эрдэнэ хоёрт даалгасан нь бүхэнд тодорхой бөгөөд Болд хийж чадаагүй, харин Эрдэнэ хийж, энэ тасалгаанд тавьсан гэж бүгд итгэж байсан билээ. Өчигдөр орой Эрдэнэ хөргийг хийж гүйцээд чухам энэ цонхон дээр тавьж, танхимын үүдийг цоожилж явсныг харснаар барахгүй түүнтэй хамт явсан хүмүүс олон байна. Энэ учраас Эрдэнэ үг хөргийг миний хийсэн хөрөг биш гэж хэлэх нь бүхэнд гайхалтай сонстсон билээ. Бас үүнээс илүү гайхалтай зүйл нэг байв. Энэ бол Эрдэнэтэй хамт өчигдөр орой энэ тасалгаанаас гарсан хүүхдүүд, Эрдэнэ уг хөргийн ус мөрнийг бүдүүн цэнхэр утсаар шигтгэж хийснийг цөм мэднэ. Гэтэл энэ хөрөг дээрх гол мөрөн, нуур далай цөмийг шилээр хийж хөх будгаар сүүдэрлэн буджээ. Энэ хооронд Эрдэнэ засаж амжаагүй нь эргэлзээгүй хэрэг билээ. Учир нь Эрдэнэ өчигдөр орой нөхдийн хамт кино театрын арын үүдээр билетгүй шомбодох гээд билет шалгагчид баригдаж удтал донгодуулан гэртээ харьж нөхдийн хамт хичээлээ шөнө орой болтол давтан, гэрийн даалгавраа хийсэн билээ.

	Энд цугларсан хүмүүсийн дотор хамгийн ихээр догдолж байгаа хүн бол Болд юм. Учир нь Болд бол хүмүүст үл мэдэгдэх энэ хөргийг цөмийг мэдэж байгаа юм. Хэрэв хүмүүсийн сэтгэл учрыг олохгүй ядаж байгаа бол Болдын сэтгэл, хүмүүс учрыг нь олчих бий дээ гэж догдолж байгаа аж. Ер нь нууцыг олох гэсэн сэтгэлээс нууж далдлахыг оролдсон сэтгэл их догдолж илүү тарчилдаг гэдэг юм. Энэ ч учраас Болд өөр рүү нь хүмүүс харсан ч энэ мэдэж байх шиг байна гэж бодно. Хүмүүс хоорондоо шивгэнэн ярьсан ч миний тухай ярьж байгаа болов уу гэж догдолно. Бас хүмүүс өөрт нь ойртож ирвэл надаас асуувал юу гэж хариулъя даа гэж сандарна. Бас тэгээд миний байдлаар уг хэргийг мэдэж магад гэж бодоод сэтгэлийн догдлолоо дарах гэж байдгаар ажиглан оролдоно. Гэвч догдолсон сэтгэл нь нэг л тогтож өгөхгүй байлаа.

	Болд өчигдөр орой кино театрын дэргэд Эрдэнэтэй анх уулзмагц айн сандарсан юм. Гэтэл Эрдэнийн хэнэггүй бөгөөд ямар ч сэжиггүй байдлыг үзээд бага зэрэг тайвширснаар барахгүй «Би чамд тусалъя, өвгөн чинь нэлээд туршлага олсон шүү» гэж хэлсэн Эрдэнийн сайхан сэтгэлийн үг Болдын сэтгэлийг айхавтар хөдөлгөсөн билээ. Бодох тутам нь Эрдэнийн хэлсэн үг, өөрийн хийсэн хэрэг хоёрын зөрүү нь тодроод өөрийгөө зэмлэх сэтгэл төрснөөр барахгүй харин Эрдэнэд үнэнээ хэлмээр ч санагдсан юм. Гэвч Болд хэлсэнгүй. Учир нь өөрийн буруу муу явдлыг хүний өмнө илчилнэ гэдэг бол өөрийгөө дэндүү доромжилсон хэрэг гэж бодогдов. Гэтэл чи тэгээд яах гэж байна гэж асуугаад байгаа юм шиг бодогдож байлаа. Ингээд Болд гэр рүүгээ явсан боловч, замаасаа эргэж Эрдэнийн хийсэн хөргийг эвдээд хаясан газраа очвол хэдийн үгүй болоод байсан ба голын эрэг дагуу нэлээд явсан боловч олсонгүй билээ. Тэгээд буцаж гэр рүүгээ харих зуур, өөрөө хийж байгаа хөргөө түргэн дуусгаж Эрдэнийн хийсэн хөргийн оронд тавихаар шийдсэн юм. Гэтэл гэртээ харихад нь эх нь хоолоо ид гэхэд нь Болд ямар ч эсэргүүцэлгүй идсэн юм. Учир нь Болд энэ удаа эхийнхээ дуунд урьдын яршиг санагддаг залхуу хүргэдэг аялгууг сонссонгүй. Харин Эрдэнийн сайхан сэтгэлийн аялгуунд сонсогдсон дууг дахин сонсжээ. Тэгээд орчны хүн бүхэн сайхан сэтгэлтэй байхад би л ганцаар адгийн амьтан байна гэж хүртэл бодогдов.

	Өөрийгөө зэмлэх сэтгэл нөгөө атаархах сэтгэлийг дарснаар ажил нь ч овоо амжилттай бүтэж, түргэн дууссанаар барахгүй хөрөг нь сайхан болжээ. Сайхан сэтгэлээс сайхан бүтээл гардаг. Гэмт юмыг хийхэд хүнд баяр баясгалан байдаггүй бөгөөд гутамшгаас гутамшиг гардаг болохоос биш гайхамшигт бүтээл гардаггүй, хүн төрөлхтний баялгийг арвижуулагч эрхэм бүтээлүүд бүтээлчийн сайхан сэтгэлээс төрсөн гэдэг нь үнэн юм.

	Хөргөө хийж дуусаад, өглөө, маш эрт босож сургууль дээрээ очиж, танхимын үүдийг урьдах ёсоор нээгээд хөргийг зохих байранд нь тавьж буцсан юм. Болд энэ бүхнийг хийхдээ нэг л сүрхий юм хийж байна гэж огт бодоогүй, харин ийм л байх ёстой юмыг ёсоор нь болгож байна гэж бодсоноос гадна бас бүх хэргээ хүнд хэрхэвч, яасан ч мэдэгдэхгүй гэж бодсон юм.

	Харин цэнхэр утсаар хийсэн гол мөрөн, шилээр хийсэн гол мөрөн болсон тухай хүүхдүүд ярилцахад Болд түүнийг засаагүйдээ гэмшсэн боловч урьдах сэтгэлээ өөрчлөөгүй юм.

	Чухам энэ учраас «намайг ирж үзэхэд шил суулгаж хийсэн байсан шүү дээ» гэж хэлсэн билээ.

	Харин Эрдэнэ энэ тасалгаанд орж ирэхийн өмнө хийсэн хөргийг минь хүмүүс үзээд юу гэж хэлэх бол гэж бодоод догдолж байсан бол одоо нэгэнт цонхон дээрх хөрөг өөрийн нь хийсэн хөрөг биш байсан тул нөгөө догдлох сэтгэл үгүй болоод харин өөрийн нь хийсэн хөрөг хааччихав. Аль нөхөд минь хөргийг минь засчхав уу гэх зэрэг асуудал сэтгэлийг нь эзэлсэн юм. Гэтэл тэр хөрөг хаачсаныг мэдэх хүн байхгүйгээс гадна түүнийг зассан хүн ч үгүй байлаа. Эрдэнэ бас танхим дотор өөрийн хийсэн хөргийг хайсан боловч олсонгүй.

	Төмөр, хүүхдүүдийн яриаг сонсож инээмсэглэн байснаа, 

	— За яах вэ, эзэнгүй бүтээл байдаггүй юм. Гэвч одоо хэн хийсэн нь чухал биш, харин хийсэн нь сайн байна. Бас тэгээд сайн болсон байна, харин одоо та нар сууцгаа хичээлээ эхэлье! гэж хэлэв.

	 

	III

	 

	Энэ хэрэг болсноос хойш хоёр хоног өнгөрсөн ба эзэн нь мэдэгдээгүй хөрөг ч өгөх гэсэн сургууль руугаа явжээ. Бас уг явдлын тухай яриа дарагдаж эхлээд Болд ч нөхөдтэйгөө яавал сайн байх, яавал дотно болохыг хичээн оролддог болжээ. Харин Төмөр, Болдыг хөргөө хийсэн бол аваад ирээрэй гэж хэлсэн учир гурав дахь өдрийн өглөө Болд нэг хөрөг хийж ирээд Төмөрийг багш нарын тасалгаанд байхад нь авчирч өглөө. Төмөр тэр хөргийг нарийвчлан үзэж байснаа инээмсэглэж, 

	— За Болд сайн байна. Явж болио! гэж хэлэв. Болдыг гарсны дараа Төмөр тасалгаанд байсан багш нарт «Миний бодол зөв байна шүү, одоо л нэг тодорхой боллоо, та нар үүнийг хараач! гэж хэлэхэд нь шатар дээр цугларан, хоёр нь тоглож, хорь нь зааж байсан багш нар хөргийг үзэв.

	— Тийм байна шүү, хуш байна! гэж нэгэн багш хэлэв.

	— Тэгэлгүй яах вэ дээ, хүүхдийн гэнэн цагаан сэтгэл ийм л байдаг байна гэж хэлээд инээв.

	Төмөр, Болдын тэр өглөөний үргэсэн зээр шиг байдал, түүний ердийн ба уг явдлаас хойших зан авирыг нь тодорхой мэдсэн тул хөргийн будилаант явдалтай холбоотой хүн бол Болд гэж тааварласан юм. Гэвч энэ бол туршлагатай багшийн зөнгөөр сэдэвлэсэн таавар байлаа. Энэ учраас уг таавраа шалгах гэж Болдын эхтэй нэг удаа ярилцав. Болдын эх хамаагүй юм яривал хүүд минь балаг болж магад гээд маш хянамгай ярьсан юм. Гэвч Төмөр тойруулж тойруулж тонгоров гэгчээр нэлээд зүйлийг мэдэж, таавраа улам гүн болгож авсан юм. Харин энэ тухай ямар нэгэн биетэй баримтгүй байжээ. Гэтэл Болдын сүүлийн хөргөө авчирч өгсөн нь тэр баримтыг Төмөрт бий болгов. Учир нь Төмөрийн анх өгсөн банз хар мод байсан бол Болдын энэ хөргөө наасан банз нь хуш байлаа. Дараагийн хичээлийн завсарлагаар Төмөр тасалгаандаа ороод Болдыг дуудуулав. Болд орж ирээд үүдний дэргэд зогсоход нь Төмөр угтан очиж толгойг нь илбээд барьж очсон тамгатай бичгээ өгч, 

	— Сайн хөрөг хийсэнд чинь сургуулийн захиргаа чамайг үнэмлэхээр шагнав гэв.

	Болд Төмөр багш дуудав гэхэд нь нөгөө хөргийн тухай асууж магад, юу гэж хэлэх билээ гэж бодоод айн орж ирсэн юм. Гэтэл Төмөр үнэмлэх өгөхөд нь баярласан юм. Тэгээд үнэмлэхийг инээмсэглэн авсан боловч, гэнэт царай нь хувиран, санаа алдав. Учир нь түүнд Эрдэнийн сайхан сэтгэл санагдаж өөрийгөө зэмлэх бодол орж ирэв. Эрдэнэ хөргөө алга болсноос хойш эрэх сурах зэргээр яриа гаргасан юм. Гэтэл багш Төмөр, «Үүнд чинь гайхах юм алга, чамд сайн нэг нь л засчихсан байх» гэж хэлснээр сурагчид багш засчхаж гэж бодсон юм. Гэвч Эрдэнэ уг хөрөг бол «Миний хийсэн хөргөөс хэчнээн хувь илүү болсон тул би өөрийн юм гэж хэлж яасан ч чадахгүй» гэж хэлээд байсан тул, Төмөр «Тэр хөргийг Эрдэнийн хийсэн хөрөг биш, манай анги хийсэн хөрөг гэсэн» гэдгээр тайлбарлаж уг яриагаа зогсоосон билээ.

	Нэгэн өдөр Болд, Эрдэнэд «Чи тэр хөргийг миний хийсэн хөрөг гэхгүй яасан юм» гэж асуухад тэр «Өвгөн минь яаж болох билээ дээ харсаар байхад хүний бүтээлийг өөрийн гэж хэлж болохгүй шүү дээ. Харин чи уг хөргөө хийхдээ Москваг Кремлийн ордны Спасскийн цамхгаар төлөөлж хийгээрэй». «Бас мөнх цастай уулуудын оргилыг цагаанаар будаарай» гэх зэргээр олон сайхан санал хэлж өгсөн ба Болд ч түүгээр хийснээр сүүлчийн хөрөг нь хачин сайхан болсон билээ. Болд Төмөрөөс үнэмлэх авахад нь, Эрдэнийн энэ бүх ариун сэтгэл санагдана. Энэ учраас «Багшаа, Эрдэнэд үнэмлэх өгнө биз дээ» гэж асуусан юм.

	— Яагаад тэр билээ? гэж Эрдэнэд үнэмлэх өгөх учиргүй нь хэн бүхэнд тодорхой хэрэг тул ямар сонин асуудал тарьж байна уу гэсэн юм шиг асуув.

	— Эрдэнэ л авах ёстой юм л даа багш минь, түрүүчийн хөргийг Эрдэнэ хийсэн байх... Үгүй хийсэн шүү дээ гэж Болдын хэлэхэд Төмөр инээмсэглээд, 

	— Олны өмнө өөрөө бий хийгээгүй гэсэн шүү дээ. Тэхээр Эрдэнэ үнэмлэх аваагүй явдал бол миний ч буруу биш бас чиний ч буруу биш шүү дээ.

	— Үгүй багш аа! гэж Болд бараг хашхирах шахаж хэлэв. Учир нь Эрдэнэ миний буруугаас болж үнэмлэх авсангүй гэдэг бодол төрөөд, би буруутай гэж хэлмээр санагдсан юм. Гэтэл энэ бүхнийг анзаараагүй мэтээр, 

	— Чиний буруу гэж үү? гэж Төмөр асуув.

	— Үгүй...

	— Тэгээд хэний буруу юм бэ? гэж Төмөрийн асуухад Болд давхийснээ Төмөрийн харцтай тулгараад далдирав.

	Төмөр Болдоос холдож ширээнийхээ дэргэд очсоноо эргэж

	— Буруутай хүн байгаад түүнээ нөхдөөсөө нуугаад байгаа бол тусгүй хэрэг байна даа, буруугаа өөртөө мэдэх бага хэрэг, харин түүнээ нөхдөдөө ил хүлээх нь хэцүү боловч сайн хэрэг байдаг юм. Гэвч нөхдийнхөө өмнө буруугаа хүлээнэ гэдэг бол зориг хэрэгтэй, бас үнэнч чанар хэрэгтэй байдаг юм. За тэр ч яах вэ, хүү минь хичээлдээ ор гэж Төмөр хэлээд ширээн дээрээ байсан конспектийг авлаа. Болд энэ үгэнд хариу дуугарсангүй боловч нүдэнд нь нулимс цийлгэнэн уруулаа хазална.

	— За хамт явж хичээлдээ оръё. Харин Эрдэнийн тухай бол хийсэн хөргөө хадгалж чадаагүй нь хохь шүү дээ гэж Төмөр хэлээд Болдын хажууд нь ирэхэд, 

	— Багш аа, би... би танд нэг юм хэлье гэж Болд зангирсан хоолойгоор хэлэв.

	
ӨНГӨРСӨН ҮЕИЙН БААТРЫН ӨНӨӨ ҮЕИЙН ЯВДАЛ

	 

	Хаврын салхигүй дулаан орой, тал нутаг хэчнээн сайхан байдгийг уншигч та лав мэдэх биз.

	Соёолж байгаа нялх ногооны хурц үнэр анхилаад хол ойрын юм хөхөмдөг униарын дунд жирвэлзэн, зэргэлж сэргэн байгаа байгаль урьхан цагийн шинэхэн амьдралаар амьсгалж байдаг билээ.

	Суваг, хонхрыг дагаж, хатуу өвлийн эцсийн тэмдэг болон үлдсэн цоохор цас, нарны гэрэлд гялтганан, цагаан шар туяа цацруулж, шувтарч байгаа үзэсгэлэнгээрээ зогсолтгүй довтлон ирж байгаа хаврын ихэмсэг гоёлтой тэмцэлдэвч, цөм хаврын байгалийн ихэмсэг амьсгалд татагдан оржээ.

	Өргөн талын баруун хязгаар нь болж үргэлжилсэн урт хөвөөг огтлон гарсан нарийхан замыг уруудан морьтой хоёр хүн зэрэгцэн ярилцсаар явлаа.

	Зөв талд нь яваа гуч орчим настай хүнийг Дэмид гэдэг. Хуучивтар хүрэн даалимбан дээл шууж бүслээд нэлээд хуучирч хөлс болсон хар эсгий малгайг гэдрэг нь даран өмсжээ. Эмээл дээрээ хазгай суугаад, маш бүдүүн яргай ташуурыг мориныхоо дэл дээгүүр хөндлөн тавьжээ.

	Буруу талд нь яваа хорь гаруй настай залууг Бадарч гэдэг. Зах, энгэрийг гуравлан эмжсэн цэнхэр торгон дээл өмсөж шинэ саарал малгай духдуулан тавьжээ. Дээлийн хормойгоороо гуяа живхийтэл ороосон тул, биеийн нь барьсан ухаа торгон өмд нь ил харагдах бөгөөд шинэ торгон савхин гутлын түрийнээс мухар сөөм хир гарсан ногоон пийсүү соруул нь жаргах нарны гэрэлд туяаран, ухаа өмдний нь хэсэг газрыг ногоон туяагаар гийгүүлжээ.

	Бадарчийн унасан өндөр сэрвээтэй, бөхөнтэй зассан дэлтэй гоолиг зээрд морь, чихээ солбин, усан хар алхаагаар жирэлзэн явахад, Дэмидийн унасан намхан бөгөөд зузаан хээр морь пог пог шогшиж байлаа.

	Дэмид амнаасаа мод толгойгоо үл салган, тамхи угсран татах боловч, өөрөө үргэлж тамхи чүдэнзгүй түүний оронд «Аль вэ тамхиа» «чүдэнзээ аль» гэдэг дархан үгтэй явдаг тул Бадарчийн бүдүүн мөнгөн хэрэглэлтэй уутанд хийсэн тамхи, сийлбэртэй мөнгөн хайрцагтай чүдэнзийг авч хэрэглэн явлаа.

	Энэ хоёр багийн хуралд очоод буцаж яваа бөгөөд замдаа Дэмидийн үгээр их идэвхтэй хүн болох гэж үргэлж хажуу хавиргаа хадарч байдаг Дамбын тухай л ярилцав.

	— Өөрийнхөө малыг таньдаггүй гэнэ шүү. Би хэдийгээ таньж ч байна уу. Үгүй ч байна уу? Түүнд ямар хүртээлтэй юм бэ? гэж Бадарчийн хэлэхэд хамрынх нь арьс хянган нуруун дээрээ таталдан хуниралдав.

	— Чухам даа. Тэр барамд падгүй хэрэг. Өөрийнхөө хэд шиг л бодож байхгүй юу. Хар золигийг би дагзыг нь яраад, нармайг нь чихээд өгье гэж хэлээд Дэмид ярвайн ханхалзав.

	Дэмид Бадарч хоёр хэдийгээр гурван жил найзалж байгаа боловч аль ч талаараа өөр хүмүүс. Хэрэв Бадарч гоёж, гангалах дуртай, өмсвөл торго, эдэлбэл эрдэнэ гэдэг бол Дэмид даалимбан дээлээс өөр юм өмсдөггүй ба мод толгойноос өөр юманд тамхи татдаггүй. Хэрэв Бадарч наймаа хийвэл алдаж байдаг бол Дэмид хожоогүй наймаа хийснээс хоёр нүдээ хон хэрээнд ухуулсан нь дээр гэж үздэг юм. Хэрэв Бадарч омогтой боловч чадалгүй ов залиар сулхан бол Дэмид омог чадлаар чимж чадсанаар барахгүй, ов заль ихтэй бөгөөд хэнд омог чадлаа гаргах, хэнд ов залиа гаргахыг олж чаддаг байлаа.

	Бадарч бол сум түрүүлсэн баяр хүний ганц хүү бөгөөд харин Дэмид бол зуу гаруй малтай дунд чадалтай ба өрх тэргүүлж байгаа хүн юм.

	Ов заль, чадал тэнхээгүй Бадарчид ов залиараа оготнын нүхэнд орчхож чадмаар, омог чадлаараа олны өмнө хурдалж чадмаар Дэмид сайн түшиг болдгийн адил наймаанд овжин, олзонд идэвхтэй Дэмидэд хөрөнгөтэй боловч хөнгөн гартай Бадарч олдошгүй нөхөр болдог байжээ.

	Хэрэлдэх дуртай боловч, хараалаас өөр юм хэлж чаддаггүй, үг хэлэх гээд дүлж орхидог Бадарчид хэрүүл доромжлолын үгийг хэтэвчнээсээ хайдаггүй Дэмидээс өөр хэрэгтэй юм юу байх билээ дээ?

	Дэмидийг найдвартай түшиг болгон ашиглаж байхын тул Бадарч түүнд бага сага юм зүгээр өгөх, хямд үнээр морь мал худалдах, хэрэгтэй үед нь юм зээлдүүлэх, түүнийг архиар дайлж байдаг бол хариуд нь бүхэнд зэрлэг Дэмид, Бадарчид зөөлөн эелдэг байдаг ба үнэтэй зүйлийг эдлэх дуртай боловч олж чаддаггүй Бадарчид хэрэгтэй зүйлийг нь өөрийн ашгийг марталгүй олж өгдөг юм.

	Бадарчийн эцэг бол хашир ч хүн, харамч ч хүн. Гэвч гурваас үлдсэн ганц эрх хүүгээ гоёж гоодох гэсэн сэтгэл, бас Бадарчийн ширүүн шаардлага хоёрт түлхэгдэн Дэмидийн урхинд заримдаа ордог юм. Гэвч үүнийгээ сайн мэдэж байдаг учраас Дэмидийн урхи бүрд ордоггүйгээр барахгүй, аргагүй болж орвол Дэмидийн хүссэн талаас биш, харин аль хүсээгүй талаас нь ордог юм.

	Дэмид ч энэ бүхнийг тодорхой мэдэж байдаг. Энэ учраас хэрэв Бадарч Дэмидтэй нөхөрлөх явдлаа өнөөдрийн олз гэж боддог бол Дэмид Бадарчтай нөхөрлөснөө өнөөдрийн ашиг биш, харин ирээдүйн улам их ашиг гэж үздэг юм.

	Бас тэгээд Бадарчийн эцэг гэдэс дотрын архаг өвчтэй тул, ертөнц дээр удаан гэлдрэхгүй гэж Дэмид найдаж явдаг бөгөөд энэ найдвар нь биелэх цагт Бадарчийн хотонд байгаа мал, Бадарчийн авдарт байгаа эдлэл, өөрийн хот, өөрийн авдарт нь ирнэ гэж итгэж явдаг юм.

	— Азгүй золиг, Бадарчид эгч байхгүй яав даа. Ээж нь ч арай хөгшин барам дэмий байхаа гээд амаа барьдаг удаа Дэмидэд олон тохиолдсон билээ.

	Гэвч энэ нөхөрлөлийн ачаар овоо юм олж авсан тул энэхүү найзлалдаа харамсдаггүй.

	Дэмид Бадарчийн гарт муна бөгөөд ховор юм олох зам болсон бол Бадарч, Дэмидийн гарт одоо ба ирээдүйд их юм олохын сурвалж болсон юм.

	Энэ хоёр багийн хурал дээр өөрсдийг нь зад шүүмжилсэн Дамбыг аль муу үгээр муучлан ярьж түүндээ сэтгэл нь ханан сүрхий хөгжилтэй инээлдэж явлаа.

	Хэдийгээр чанга инээвч, дэмжиж дуугарах хариу чимээ огтгүй бөгөөд, дуу нь өргөн талд ор сураггүй замхарч байв. Баруун хөтлийн цаад руу далд орох гэж байгаа нар, энэ хоёрын араас алтан шар гэрлээ гялалзуулан анивчилж байлаа.

	Дамба дүүгээ чамтай суулгахгүй юм гэж Дэмидийн хэлэхэд Бадарч ярвайн инээх мэт боллоо.

	— За гайгүй, Бадарч хэцүү гэдгийг Дамба ачтай болсон хойно мэднэ гэж хэлээд шүдээ зуув.

	Дамбын дүү гэдэг энэ жил арван найм хүрсэн Дулмаа гэж охин байдаг бөгөөд түүнд санаатай явдаг хүмүүсийн нэг бол Бадарч юм.

	Дулмаагийн өтгөн хар сормуусны цаана эргэлдсэн ботгон хоёр нүд, жижигхэн улаан уруулын цаана гялалзсан том цагаан шүд, ягааран туяарсан хацар, нарийхан гоолиг бие бол өөрөөс нь бусад хэнд ч олдож боломгүй зүйл гэж Бадарчид үргэлж бодогддог юм.

	Бадарчийг айлчлан очиход Дулмаа сүйд болж баярладаггүй гэвч уурлаж ад үздэггүй.

	Өнгөрсөн өвөл сумын төв дээр кино үзээд харихдаа Дулмаа дөрвөн удаа Бадарчаар гэртээ хүргүүлснийг Бадарч энгийн явдал биш гэж боддог.

	— Салаатай байдаг олны дотроос чамд л дотно байдаг юм. Гагцхүү бүх явдалд Дамба л саад болж байна гэж Дэмидийн үргэлж хэлдэг үгийг Бадарч их л итгэж Дамбад улам бүр хорсон явдаг билээ.

	Гэтэл өнөөдөр, багийн хурал дээр олны өмнө шүүмжлэв.

	Энэ бол нэрийг минь хорлож байгаа хэрэг. Энэ бол Дулмаатай суулгахгүй гэсэн хэрэг гэж Бадарч бодох тусам Дамбад хорсох сэтгэл нь улам оргилон явлаа.

	— Ажил хийдэггүй, хүн зарж мөлждөг гэнэ шүү. Гоёхоос бусдыг мэддэггүй гэнэ шүү. Би түүгээр заалгахгүй. Юу сайхан бэ? Дур сайхан гэдэг мэргэн үгийг тэнэг толгойд нь оруулж өгөх юм сан гэж Бадарчийн хэлэхэд Дэмид хоёр далаа ээлжлэн хөдөлгөж, ханхалзсанаа зориуд шахсан бүдүүн дуугаар, 

	— Хогт би үзүүлээд өгнө гэж хэлэв.

	— Морьдынхоо дэлийг өвөл зунгүй засаж, их хялгас үрэгдүүлж байна гэнэ шүү. Дамба өнгөрсөн жил хэдэн адуугаа дэл сүүлгүй хяргаж байгаад хоршоонд тушааж, адуу бүрээс авсан хялгасаараа багийн хэмжээнд түрүүлсэн гэж эвлэлийн үүрийн илтгэлд орсон гэнэ билээ. Тэгээд сагсайж байхгүй юу. Хэдэн адууны нь дэл сүүлийг нэг шөнө нууж хяргачхаад, юу хоршоонд өгөхийг нь үзье. Муу гуйлгачныг гэж Бадарчийн хэлэхэд тамхиа татан хэнэггүй явсан Дэмид цочин Бадарч руу харснаа гөлгөнөн доош харлаа.

	Гэмт хүн гэлбэлзэнэ, даарьт морь далбилзана гэдэг үг туйлын үнэн үг юм шүү. Дэмид ганц нэгээрээ яваа малын ноос, хялгасыг хайчилж, хяргах ажлыг мэргэжилтэй хийдгээр барахгүй өнгөрсөн жил айлын тавь гаруй тэмээний ноосыг гэгээн цагаан өдөр бэлчээрт явахад нь нуун хяргаж аваад баригдаагүй өнгөрсөн ба хүмүүст худалдаж овоо юм олсон тул, амташсан хэрээ арван гурав дахина гэгчээр, энэ жил уг ажлаа улам ч идэвхтэй хийхээр шийдсэн бөгөөд өөрийг нь үргэлж чичилж, шүүмжилж, ад үзэж байдаг Дамбын адууг бэлчээрт нь шөнө дэллэх бодол төрсөөр хэд хонож байгаа юм. Иймд Бадарчийн үг, өөрийг нь сорин цохиж байгаа сүрхий үг мэт санагдаад, зайлж гарахын тул

	— Болохгүй. Тэр ч арай дэндэнэ гээд Бадарч руу харлаа.

	Бадарч Дамбыг чадах аргаа олох гэж удтал бодсон. Тэгээд адууг нь нууж дэллэх арга олжээ. Энэ арга бол шүүмжилсний хариуд Дамбыг сайн хорлохын хамт, их хэмжээний дэлийг талаар олох арга байлаа. Үүнээс гадна Дамба багийн хурал дээр адуу бүрээсээ таван зуун грамм дэл хялгас авч хоршоонд өгнө гэж ам өгч хүмүүсийг уриалсан тул адууныхаа дэл хялгасыг алдаад аргагүй болж бусдаас дэл хялгас гуйхад нь өөрийн нь адууны нь дэлийг хямд үнээр өгч сайн нэр олох гарцаагүй мэргэн арга санагдав. Гэвч үүнийг ганцаараа хийхэд хэцүү ажил мэт бодогдсон тул Дэмидийг хань болгон татах гэж энэ үгийг хэлжээ.

	Гэтэл Дэмид дэмжсэнгүйгээр барахгүй сүрхий сэжигтэйгээр ширтэн хараад, сэжиглэснээ мэдэгдэхгүй гэсэн бололтой харцаа буруулсан тул тэр үгээ энгийн тоглоом болгон өнгөрүүлэхээр шийдэж

	— Тоглож байна золиг минь. Одоо хирдээ ч эцгийн буянаар бардах нь биш, хоёр мянгаад мал байна. Тэр зэргийн гуйлгачны чөдрийн хэдтэй оролдож гараа бузарлах хэрэг огт алга гээд алсыг ширтэв.

	Дэмид ч нэгдүгээрт Бадарчийн дэмий үгэнд сандран Бадарчаас бусад хүнд бол сэжиг авхуулах болсон байдлаа баллах, хоёрдугаарт энэ мэтийн ёозгүй ажлыг хийж үзээгүй гэнэн бөгөөд ариухан болох гэж;

	— Ноднин жил бэлчээрт байгаа айлын тэмээ, малын ноосыг нуугаад хяргачихсан явдал сонсогдож л байсан. Ёозгүй хэрэг шүү. Би юм гуйж болно. Харин хэчнээн ядравч хулгай хийж чадахгүй гэж боддог шүү. Ёстой заваан юм гэдэг чинь хулгай тийм ээ. Өвгөн минь гэж нүдээрээ ажиглан харлаа.

	— Бузар ажил. Өвгөн минь хулгай гэдэг үгийг сонсоод бөөлжис цутгадаг юм гэж Бадарч ажигч үгүй хэлээд үнэхээр бөөлжис нь цутгасан бололтой хэсэг шүлс хаяв.

	Энэ хоёр ингэж ярилцсан боловч Дамбын адууг нууж дэллэх бодлоос хэн хэн нь татгалзсангүй, харин бодох тутам аль ч талаар ашигтай зүйл мэт санагдаж, шуналын гал нь өөрийн эрхгүй оволзож байлаа.

	Шунал гэдэг бол аюултай бөгөөд хүчтэй зүйл. Үүнээс болж олон ч хүн үхсэн, олон ч хүн бузарлагдсан, олон ч хүн араатан болж хувирсан. Ялангуяа шунал нь атаатай хослохдоо хадыг хагалах хорыг гаргадаг.

	Гэвч хэзээ ч хаана ч шунал, хэвээр гарч байгаагүй. Шунал үргэлж ямар нэгэн шалтгаанаар халхавч хийж оволзон гардаг билээ.

	Би шуналтай учраас үүнийг авах гэж байна, түүнийг олох гэж байна гэж хэлэхийг хэн ч сонсоогүй биз ээ.

	Бадарч, Дэмид хоёр аль аль нь ч шуналтай учраас Дамбын адууг дэллэх гэж байна гэж хэлэхгүй. Тэр хоёрт Дамбын адууны дэлийг авах шуналаа зөвтгөх олон шалтгаан байгаа нь мэдээжийн хэрэг.

	Шуналыг ухаанаар хазаарлаж болдоггүй. Гэвч Дэмид Бадарч хоёр бол тийм биш. Харин шуналыг атаатай холбож чаддаг байлаа. 

	Ингээд Дамбын адууны дэл хийсэн сав гэрийнх нь хатавчинд байх их олзоор мансууран, шийдсэн шуналд дөрлүүлэн хөтлүүлсэн Дэмид, Бадарч хоёр өндийж хурдлав.

	Нар хэдийн жаргаад, юм бүхэн бүдэг сүүдэрт дарагджээ. Тэнгэрт эхний одууд анивчин мяралзаж өмнөөс нь үдшийн сэрүүн салхи үлээж байлаа.

	Тэртээ нүдний үзүүрт байгаа Цагаан толгой бүрэлзэн харагдаад түүний аль нэг суганд нь Дамбын адуу байгаа шүү дээ гэж бодоход одоо түргэн явж очоод унагатай, даагатай гүүтэй, азаргатай нь цөмийг барьж аваад дэлийг нь хуйхтай нь сүүлийг нь ясны нь үзүүрээр хярган авмаар санагдан, морио ташуурдаж байлаа.

	Яасан харанхуй шөнө вэ? Тэнгэрийг битүү хар үүл бүрхээд, ганц ч од харагдахгүй ажээ. Унаж яваа морины чих арай чарай гэж харагдаад, түүний цаана манарсан гүн харанхуй үргэлжлэн байлаа.

	Энэ харанхуй шөнө Цагаан толгойн баруун өмнө талд хэсэг адуу бэлчээрлэн идэж байсан билээ.

	Ногоонд цадаж эхэлсэн адуу бол их чимээгүй байдаг. Тэгээд адууны үргэлжлэн тургих дуугаар Дамба тархан идэж байгаа адууныхаа баримжааг олон тойрч байлаа. Дамба үе үе хашхирах буюу, исгэрэх, үе үе чанга хоолойгоор дуулж их л чимээтэй явсан тул гүн харанхуйд дарагдсан ойр орчныг сэрээж байлаа.

	Дамбын ингэж явахад, түүнээс төдийлөн хол биш газар, эмээлтэй морио хөтөлж, урт уурга барьсан нэг хүн чанга ч амьсгалахгүй Дамбын явахыг хүлээж явжээ. Хурц гэгчийн хайч дотор нь боосон хоёр шуудай ганзагалсан бөгөөд эмээлийнхээ дээгүүр хоёр дөрөөг зөрүүлэн тавьсан нь өчүүхэн ч чимээ гаргахгүйг хичээсний тэмдэг байжээ.

	Уншигч та энэ хэн бэ? Юу хийх гэж энэ харанхуй шөнө энд явааг тааварлаж байгаа биз ээ. Гэвч чухам Дэмид үү аль Бадарч уу гэдгийг та лав мэдэхгүй биз ээ.

	Энэ бол нөгөө Дэмид үнэгүй дэл олох гэж зүтгэж яваа нь тэр билээ.

	Дамбынх сүүлийн өдрүүдэд азаргандаа найдаж тарвага зурам гарч, чоно, нохойн ширүүн үе өнгөрснийг ашиглан адуугаа шөнө хагаслан манадаг болсон ба энэ шөнийн ер бусын харанхуйг далимдуулан ажлаа гүйцэтгэх гэж Дэмид гарсан юм.

	Талаар олз олох шунал, хорссон атаа хоёртоо Дэмидийн сэтгэл бүрэн атгагдсанаар ажлаа түргэн эхлэх гэж яаравч Дамба явж өгдөггүй арга буюу хүлээж явлаа. Цагийн баримжаа олох гэж тэнгэр рүү байн байн харавч, битүү харанхуй үүлд хаагдсан однууд огт харагдахгүй тул Дэмид байн байн санаа алдан явжээ.

	Аз хүү байвал ёоз хүүгээр хождог гэж үг байдаг. Шөнө дундын үед тэнгэрийг хаасан үүл нимгэрэн арилж эхэлсэн тул нөгөө пад харанхуй ч үгүй болж, овоо юм харагдахтай болсон бөгөөд Дамба ч адуугаа орхиж гэрийн зүг явжээ.

	Дамбыг явснаас хойш, Дэмид тогтон идэж байгаа адуунд хянамжтай ойртож очоод, адууг тууж Цагаан толгойн зүүн хойно аваачаад номхчлон барилж дэл сүүлийг нь хярган эхлэв.

	Цаг өнгөрөх тутам тэнгэр улам бүр гийж, энд тэнд одод мяралзан харагдах боловч. Шөнийн салхи сэр сэр үлээж, адууны тургих, шинэхэн ногоог шир шир тасчин хазах дуу тасралтгүй сонстож байлаа.

	Хүн юмыг хэчнээн хөдөлмөр гаргаж олбол, төчнөөн үнэлэн хайрлаж үздэг билээ. Гэтэл энэ дэл бол Дэмидэд маш хямд олдож байгаа тул нэлээд хэсгийг нь газар хаях, салхинд алдах зэргээр үрэгдүүлж байлаа.

	Хүний юмыг нуун авч байгаа хүний сэтгэл, салхинд үлээгдсэн дэнгийн гэрэл хоёр адилхан байдаг тул Дэмид байн байн ажлаа зогсож дөрвөн зүг найман зовхисыг ажиглан чагнаж байв.

	Сонсогдсон бүхэн, хөдөлсөн бүхэн л сэжигтэй мэт санагдаад нүдэндээ туссан бүхнийг ажиглан харж, чимээ бүхнийг нарийвчлан сонсох нь ажилд нь аргагүй саад болж байжээ.

	Адуунд эрмэг, чадал тэнхээтэй Дэмид, анхандаа аль номхныг нь барин дэллэж байсан бол сүүлдээ тохиолдсоныг нь барилан дэллэж байлаа. Шилээ гудайтал хяргуулсан дэлтэй, борвиноосоо дээгүүр тайруулсан сүүлтэй адууны тоо өсөх тутам Дэмидийн шуудай дүүрэн болж байв.

	Дэмидийн энд ингэж талаар олз олж байхад Цагаан толгойн баруун өмнө талд урт уурга чирсэн морьтой хүн тал бүхнийг ажиглан, ямар нэгэн чимээ олж сонсох гэж газар чагнан явлаа. Энэ бол Дэмидийн найз Бадарч бөгөөд Дамбын адуугаа тавьсан газрыг орой сайн мэдэж авсан ба Дамба шөнө хагасалж адуу манаад гэртээ ирэхийг хүртэл урьдчилан мэджээ.

	Бадарч өнгөрсөн орой Дамбын гэрээр орж, тэнд лааны гэрэлд хэдэн залуучуудтай шагай тоглож байгаад морджээ.

	Бадарч ингэж явахдаа бут харагдсан ч зогсон харж шувуу ниссэн ч зогсон чагнаж явжээ.

	Хараалаа баран адуу эрж явахдаа зарим үе энэ харанхуй шөнө гэртээ дулаан унтаж байх жаргалаа орхин тэнэж яваагаа зэмлэн бодож байлаа.

	Гэвч юм олох, өшөө авах бодол нь аргагүй л их байгаа тул хаана байгаа нь мэдэгдэхээ больсон адууг цөхрөлтгүй эрж явжээ. Бадарч чадалдаа тохируулж, нэг том шуудай авсан бөгөөд хааяа хааяа хоосон шуудайгаа барилан үзэхэд энэ шуудайг дэлээр дүүргэхээс нааш гэртээ харихгүй гэж бодогдож байжээ.

	Шуудайгаа дэл сүүлээр дүүргэхийн тул юуны өмнө адууг олох хэрэгтэй.

	Ингэж явтал хүн дуулж явах сонсогдов. Бадарч зогсон чагнавал Дамбын хоолой гэдэг нь мэдэгдэв. Сандрахдаа мориноосоо бууж газар хэвтлээ.

	Адуугаа орхиод гэр рүүгээ морины хурдаар явж байсан Дамба өмнөх замаа ширтэн, дуу аялж хажуу тал руугаа ямар ч анхаарал тавилгүй явсаар хориод метрийн зайтай хярсан туулай шиг хэвтэж байсан Бадарчийг харж чадсангүй хажуугаар нь өнгөрөв.

	Хэсэг зуур Бадарч хөдөлж ч чадсангүй. Дамбын дуу тасарсан хойно арай гэж босоод, бүхнийг чагнан ажиглаж нэлээд зогссоноо урт гэгчийн санаа алдаад инээмсэглэв.

	Ингээд мордож, цааш явж байтал хажууханд нь хүн ярилцан, морины хөлийн чимээ сонсогдох шиг болоход нь мориноосоо буун харайж бас л газар хэвтлээ.

	Хажуу талаас нь нэг биш хэсэг морьтой хүн ирж байх шиг санагдаад, яах ухаан орох нь битгий хэл, тэр зүг харж чадахаа болив.

	Хэвтэж байтал өмнө нь ч, ард ч ер нь тал бүрд нь чимээ сонсогдоод өөрийг нь өдий төдий хүн бүслэн авсан юм шиг бодогдов. Уулаасаа хомс ухаан санаа нь сарнин үгүй болоод, хүйтэн хөлс нь чийхарч зүрх нь цээжиндээ багтан ядан оволзон лугшиж, гарах амьсгал нь уушгиндаа багтахгүй болсон ба бүх бие нь салганан чичирч байв.

	Энэ үед Бадарчид ямар нэгэн юм хүрсэн бол эсхүл хашхиран босож... Эсхүл хөдлөлгүй үхэж магад байсан биз. Гэвч хөдлөлгүй баахан хэвтсэний дараа нүдээ нээж толгойгоо алгуурхан эргүүлэн харвал эргэн тойронд нь өдий төдий адуу идэж байлаа. Бадарч хөдөлгөөн бүхнийг ялган чагнаж хэвтэхэд нь хаяж орхисон санаа сэтгэл нь аажмаар эргэн орж, сүүл сүүлдээ боссоноор барахгүй мориндоо адууны дундуур явж үзэв.

	Манаагүй бэлчиж яваа энэ адууны ихэнх нь дэлтэйгээ ажээ. Бүгдийг нь дэллэж сүүлийг нь хяргавал нэг шуудай илүү хялгас олж авна гэж бодмогц чадал хүч ухаан санаа нь нэмэгдэх шиг болжээ.

	Бусдын мал байтугай, өөрийн малыг бараг таньдаггүй Бадарч энэ адуу хэний адуу гэдгийг таньсангүй, танихыг ч оролдсонгүй. Ер нь Бадарчийн гол зорилго бол дэл сүүл авах болохоос биш, амьтны бэлчээрт байгаа адууг таньж ялгаварлах явдал биш шүү дээ.

	За тэгээд эр хүнд эрхий ороох шидэмс хэрэгтэй гэгчээр хэний ч адуу байлаа гэсэн тэр. Хамаагүй гагцхүү л хялгас л олж авах хэрэгтэй гэж бодогджээ.

	Адууны дунд ороод, зугтаадаггүйг нь уургалан барьж дэл сүүлийг нь хярган эхлэв.

	Харанхуй шөнө, их авах хүсэл хоёр огт эвлэдэггүй тул бас л дэл сүүлийн нэлээд хэсгийг газар хаях буюу салхинд алдаж байлаа.

	Гэвч явсан хүн яс зууна гэгчээр, хэсэг ажилласны дараа сайн чихсэн хагас шуудай хялгастай болов. Үнэгүй юм олох гэдэг ямар сайхан юм бэ? Авах тусам л улам авах хүсэл оволзон Бадарчийн идэвх гэдэг шатаж хорвоо дээр адуу, дэл, сүүл, хайч шуудайнаас бусад юу ч байдаггүй мэт болов.

	Ялангуяа нэг номхон азарганаас хормой дүүрэн дэл авсан нь урам зоригийг нь улам бадруулжээ.

	— За хонгор минь чи номхон бас тэгээд их дэлтэй ёстой нэг адууны магнай, буянтай амьтан байна даа гэж азарганд шивгэнэн хэлж, хүзүүг нь илээд энхрийлэн тавьсан билээ.

	Гэтэл гай газар дороос, гахай модон дотроос гэгчээр нэг морь Бадарчид хэзээ ч нөхөж болшгүй их гарз учруулав.

	Бадарч энэ морины сүүлийг лавхан шиг хяргах гээд ясан сүүлнийх нь үзүүрийг хайчилсан тул ухасхийсэн тэр сөдрөг хойд хөлөөрөө түрийнд нь байсан ногоон пийсүү соруулыг нь гурван хэсэг болгожээ. Бадарч гаслан хорин хэдэн насандаа тогтоосон бүх хараалаа цувуулан тэр сөдрөгийг ногтлон авч байгаад харин улам догширсон тул, уур нь багтахаа байж, хорсол нь хэмжээнээс хэтрээд хутгаа авч зөв талын дал руу шаасанд морь галзууран цааш тэмүүлээд, Бадарчийг гуд татаад давхин алга болжээ.

	Бадарч цустай хутгаа арчилгүй хуйлж, мордоод тэр морийг барьж авч нэгдүгээрт ногтоо салгаж авах, хоёрдугаарт гуд татуулсныхаа хариуг авах гэж нэлээд хөөцөлдөн арай гэж хүзүүнд нь уурга хийсэн чинь шархтсандаа догшрон улайрсан морь дөрвөн алд хушин уургыг нь сэтэр болгон авч явснаар барахгүй харанхуйн дунд хуурай хушин уурга хугарч байх нь сонсогдож билээ.

	Олз олох гэж яваад, маш их гарзад учирсандаа хорсон гашуудсан Бадарч адуу бүгдийг хуйхтай нь дэллэж, сүүлийг нь ясны нь хамт хярган авах хүсэлтэй байсан боловч уургагүй болсон тул яахын аргагүй болоод шуудай шахам дэлээ ганзагалаад урамгүй явжээ.

	Үүрийн туяа зүүн хойноос цайвартан, сэрүүн салхи хойд зүгээс үлээн эхлэв. Харанхуйн дотроос толгодын дүрслэл тодрон гарч, тэнгэрийн од анивчин гялалзсаар цувран үгүй болж эхлэв.

	Чийг үнэртсэн хаврын өглөө тал нутагт их сайхан байдаг билээ. Гэвч гуньхарч хорссон Бадарчийн сэтгэлийг засаж яахин чадах билээ.

	Өнгөрсөн харанхуй шөнө бүгдээрээ дотор нь орчихсон юм шиг Бадарчийн сэтгэл бүхэнд хорссон занал бүхнийг тоновч соруулынхаа үнийг олж чадахгүй бодогдож бухимдаж явлаа.

	Шуудай дүүрэхгүй энэ муу хялгас соруулыг минь битгий хэл моринд зүүж алдсан оонын хүзүү ногтны минь үнийг төлж чадах биш гэж бодоход бушуухан аль тохиолдсон газар хаямаар санагдавч бага ч гэсэн олз бас Дамбыг чадах юм гэж бодогдоод хаясангүй.

	Зүүн толгодын цаанаас алтан шар туяа агаарт цацран удахгүй нар гарах болсон тул, Бадарч шуудайтай дэлээ жалганд нуухаар шийджээ.

	Тэгээд Цагаан толгойн өмнөх жалганд очиж аятайхан газар эрсээр нэг нүх олж түүн рүү хийгээд, шороогоор булав.

	Гэтэл өртэй хүн зээл дээр, өшөөтэй хүн даваан дээр гэгчээр хоёр шуудай дэлээ эрэгт нуух гэж явсан Дэмид дээрээс нь орж ирээд яг мөргөлдөв.

	Бадарч анхандаа Дэмидийг таньсангүй тул танигдахгүй зугтаах гээд мориндоо мордон ташуурдсан чинь тушаатай байсан морь хүчлэн дэгээд, бүдрэн унахад урагшаа тэмүүлсэн Бадарч тонгорцоглон унав.

	Бостол Дэмид дэргэд нь ирээд мориноосоо буув. Энэ хоёр нэг хэсэг зуур бие биеэ харалцан хэрсэн бух шиг зогсов.

	— За өвгөн минь гэж Дэмидийн дуугарахад Бадарч чичирсэн хоолойгоор

	— Би тийм ээ гэж хариулав.

	— Юу хийж яваа чинь энэ билээ гэж Дэмидийн хэлэхэд Бадарч ээрэн түгдэрч байгаад “Энэ нүхэнд... нэг ү...нэг оруул...чхав” гэж хэлэхэд нь Дэмид ойртон тэр нүх рүү шагайх гэхэд нь Бадарч сандран барьж хориглон, 

	— Битгий, цаашаа явчихна гэж хэлжээ. Гэвч Дэмид шороогоор муу бөглөгдсөн шуудайн үзүүр нүхэнд цухуйж байхыг хараад учрыг тааварласан тул, 

	— Чи хаачиж яваад, энэ үнэгтэй тохиолдов гэж инээмсэглэн асуусанд. Бадарч хэлэх үг олж ядан хэсэг зуур хулгана үмхсэн могой шиг хацраа түнхэлзүүлснээ, 

	— Үүгээр явж байгаад... гээд нүх рүү хялайн харж шуудайн нь сэжүүр цухуйж байгааг ажиглаад, хэсэг шороог хоёр гараар атган авч

	— Аз нь үхсэн золиг гээд цацсан боловч бүрэн далдалж, чадсангүй тул, 

	— Ингээд чи нүхэнд ор гээд хоёр дахин хэсэг шороо өшиглөж, арай гэж далдлав.

	— Чи юун шуудайтай юм ганзагалав гэж Бадарчийн асуухад, Дэмид эмээл дээрээ тэгнээтэй байгаа шуудай руу харснаа, 

	— Энэ үү гэж асуув.

	— Тийм энэ хоёр шуудайтай чинь?

	— А, золиг... Энэ хоёр уу... Хурга тугалд борго зулгаагаад явж байна гэж Дэмид хэнэггүй хариулав.

	Бадарч, Дэмидийн энэ хоёр шуудайд борго байхгүй гэдгийг тааварласан тул, Дэмидийн ажлыг илрүүлэх гэж бодоод, 

	— Өвгөөн чи нэг шуудай боргоо над аль гэж хэлэв.

	Бадарчийн хортой санааг ойлгосон Дэмид, шуудай нуусан нүх рүү нь хөтлөн:

	Өвгөн минь хоёулаа ухаж байгаад, тэр үнэгийг чинь алъя гэж хэлэхэд нь Бадарч сандран, өмнүүр нь хөндлөн орж хориглон, 

	Муу туранхай үнэгээр юу хийх юм бэ. Намар таргалуулж байгаад хоёулаа ирж алъя гээд Дэмидийн ханцуйнаас барин «За хоёулаа миний морины дэргэд очиж тамхи татаад явж манайд очъё. Над нэг шил архи бий шүү» гэв.

	Тэр хоёр морьдынхоо дэргэд сууж тамхи татах болсонд, Бадарч мод толгойгоо гаргаж ирлээ.

	— Чи чинь соруулаа яасан бэ?

	— Ногоон соруулаа юу?

	— Тийм.

	— Пийсүү соруулаа юу?

	— Тийм.

	— Худалдаж орхисон.

	— Хэнд?

	— Хэнд худалдсан гэж үү?

	— Тийм.

	— Аа тийм чиний танихгүй хүнд, явуулын хол нутгийн хүнд гэж Бадарч хэлжээ.

	Тэр хоёр хэсэг зуур дуугүй сууж тамхи татав. Гэтэл Бадарчийн морь магнайгаараа шөргөөж хялгас чихэн дөнгөж үзүүрийг зөрүүлэн боосон Дэмидийн хоёр шуудайг унагаав.

	Шуудай унаснаар морьд үргэсэн тул тэр хоёр сандарч арай гэж тогтоогоод, унасан шуудай руу харвал амаар нь асгасан дэл, хялгас газар хөглөрөн байлаа.

	— Энэ чинь дэл шив дээ гэж бах нь ханасан Бадарч инээмсэглэн асуухад, газар хөглөрөн тархсан дэл хялгасыг цуглуулан шуудайд нь чихэж байсан Дэмид, 

	— Тийм ээ... Өвгөндөө дэл хялгас өгнө гэж хэлээд хоолойгоо засан худал инээв.

	Дэмид нэгэнт хийсэн хэрэг нь илэрсэн тул, муу нуухаар сайн илчил гэдэг ёсоор Дамбын адууны дэл сүүлийг хэрхэн авсан тухайгаа яриад, Бадарчид хагас шуудай дэл өгнө гэж хэлсэн чинь Бадарч чамлаж, бүтэн шуудай авна гэж шаардав.

	— Би авах гэж хэчнээн зовсныг өвгөн минь бодох хэрэгтэй гэж Дэмид улиглан хэлж байжээ.

	Бадарч зургаан залуу морины үнэтэй гансаа эвдүүлснийг бодоход Дэмидийн хоёр шуудай хялгасыг бүгдийг нь авахаар барахгүй, цааш нь ойр хавийн айлуудын бүх адууг дэллэж авсан ч сэтгэл нь ханахгүй байв. Ер нь гансаа эвдүүлж учирсан гарзыг ямар нэгэн аргаар нөхөх хэрэгтэй гэж элдэв арга сүвэгчлэн бодож байлаа. Заримдаа нутгийн сайн сайн морьдоос нэлээдийг хулгайлж аваад хот оруулж худалдвал, гарзаа амархан нөхмөөр санагдаж байжээ.

	— Би анхан энэ саналыг гаргасан тул, над ихийг нь өгөх хэрэгтэй гэж Бадарч давшлан байв.

	— Дэмидэд нэг мэргэн бодол орж ирлээ. Бадарчийн нуусан шуудайтай юм бол хялгас юм уу, аль тэмээний ноос байж болно.

	Бас нэг биш хэд хэдэн шуудай ч байж болно. Бадарч одоо авч явж чадахгүй тул, дараа урьтаж ирээд авч өөр газар нууж, өөрийн болгохоор шийдэж, 

	— За Бадарч минь чамд нэг бүтэн шуудайг нь өгье гэж хэлээд Бадарч руу харсанд Бадарч хариу дуугарсангүй тул Дэмид боссонд

	— За болно гэж Бадарч сандран хэлээд Дэмидийг татаж суулгав.

	Бадарч илүү авна гэж хэлэх хүсэлтэй байсан билээ. Гэтэл Дэмид боссон тул нүхэнд хийсэн дэлийг нь гаргаж магад гэж айсан учраас нэг шуудай дэл авахыг зөвшөөрсөн билээ.

	Ингээд 2 шуудай хялгасны явдлаас сарних шахсан нөхөрлөлөө дахин эвлүүлж, хоёулаа суугаад Дамбыг нэг мөсөн сүрхий чадсанаа бахархан ярьж инээн байтал хэсэг адуу хажуугаар нь цувран орж ирлээ. Дэмид түүнийг харж байснаа

	— Манай адуу усанд орж... Үгүй энэ чинь хээр морины минь... Бас жороо алгийг минь... Хэн манай адууг дэллэсэн бэ? гээд Бадарч руу харахад нь Бадарч гялалзан займчиж, 

	— Би л дэллээгүй гэж хэлээд доош харлаа.

	— Цустай барам сэтэртэй азарганы минь дэлийг... үгүй бас сүүлийг нь хяргаж орхиж шүү гээд Бадарч руу ууртай харсанд Бадарч дээлийнхээ ханцуйг имрэн оролдож байх зуураа, 

	— Тийм гэж сулхан хэлэв.

	Гэтэл Бадарчийн улаан хамартай, зангилгаа бүхэндээ мөнгөн товчтой ооны хүзүү ногттой, хурдан хээр морь нь адууны сүүлд доголсоор ирлээ.

	Дэмидийн уур багтаж ядан, энэ хэргийн эзэн Бадарчаас өөр хэн ч биш гэдгийг мэдээд, түүнийг цохиж унагамаар санагдав.

	— Муу хулгайч, чи миний адууг дэллэсэн байна гэж хөмсгөө зангидан амаа ангайн хашхирав.

	— Хаанаас даа очиж очиж өвгөнийхөө адууг дэллэх сэтгэл над хаа байх билээ дээ гэж хэлээд Бадарч ухрав.

	— Ээ тийм байхаа гэж Дэмид хэлээд ухасхийн очиж нүхэнд хийсэн шуудайтай дэлийг гаргаж сэгсрэн газар асгаад муу хулгайч Энэ чинь сэтэртэй азарганы минь дэл биш үү? Энэ чинь жороо алгийг минь дэл биш үү? Чиний ногтыг танихгүй байна гэж бодож байна уу? гэж хашхиран хэлээд, ханцуйгаа шамлан ирсэнд хэрэг илэрсэнд шийдсэн Бадарч сүрдүүлж нэг үзье гэж шийдээд уурласан дүр үзүүлэн.

	— Чи өөрөө хулгайч. Чиний морь чинь миний пийсүү соруулыг эвдсэн, чи төлж өгнө дөө. Хар хулгайч минь гэж байдаг чадлаараа хашхирав. Тэр хоёр, чи хулгайч чи хулгайч гэж нэлээд хэрэлдэв. Дэмид давшлахад Бадарч гэдрэгээ ухран зайлж байв.

	Дараа нь мордож, бие биеэ цулбуурдалцан, багийн захиргаанд очиж заргалдахаар давхилаа.

	Гэтэл замдаа Бадарч гэнэдүүлэн Дэмидийн толгой руу бүдүүн яргай ташуураар хальт байлгаснаас болж Дэмид Бадарчийг мориноос нь гуд татан унагаагаад нүүр нүдгүй зандчин алах шахахад нь Бадарч үхэхийн өмнө бүх хүчээ дайчлан, 

	— Олон ах дүү минь намайг авраач дээ! Аллаа шүү гэж чарлан хашхирав.

	Энэ үед хажуугаар нь багийн даргынд очиж адууныхаа дэл сүүлийг хулгайд алдсан тухайгаа хэлэх гэж явсан Дамба, Дулмаа хоёр Бадарчийн аврал гуйсан дууг сонсоод давхин ирлээ.

	— Хоёр хүн давхин ирэхэд Дэмид, Бадарчийг тавьжээ. Бадарчийн царай зүс нь цус болоод бараг танигдахгүй болжээ.

	— Дамба минь Дулмаа минь энэ луйварчин чинь танай адууны дэл сүүлийг хяргачхаад эцэст нь намайг алах гэж байна гэж Бадарч уйлан хэлжээ.

	— Муу хулгайч чи миний адууны дэл, сүүлийг нууж авсан биш үү? Дамба минь сэтэртэй азарганы минь дэл, сүүлийг хүртэл хяргачихсан байхгүй юу гэж Дэмид хэлээд гараа зангидан далайж довтлон ирэхэд Бадарч ухаан жолоогүй зугтан Дамба, Дулмаа нарын дэргэд очоод, 

	— Чи дуугүй бай муу хулгайч, тэр соруул төлж өг. Дамба минь чиний адууны дэл тэр хоёр шуудайтай байна гэж хэлээд цус болсон гараараа заав.

	Дамба тэр зүг харснаа бие биесээсээ илүү чанга хашхирахыг оролдож байгаа хоёр руу харж, 

	— Та хоёрын аль нэг нь хулгайч ч биш харин хоёулаа хулгайч байна гэж хэлээд явахад нь Дулмаа дагаж явах зуур эргэж харан

	— Ер нь амьдралыг гутаахад тун амархан. Харин чимэглэхэд яггүй хэцүү байдаг юм шүү гэж Бадарч руу харж хэлээд шоолол жигшилт хавсарсан тачигнасан дуугаар инээв.

	 

	Бадарч Дэмид хоёр хулгайн хэрэгтээ шийтгүүлснээр барахгүй, энэ явдлаас хойш нутгийн хүмүүс тэр хоёрыг малдаа ойртуулахыг больсон гэж ярилцдаг юм.


ЧУЛУУН

	(Өгүүллэг)

	 

	Эрхлэгч дуудаж «Дулмаа чи «Оч» нэгдлийн тухай өгүүлэл бичиж ир. Арван жилийн ой нь удахгүй болно. Маргаашдаа багтаж онгоцоор гар. Аймгийн төвөөс замын машин олдох байх» гээд томилолт өглөө.

	Тэндээс би шууд явж билет аваад гэртээ харихад 5 цаг болж байв. Нөхөр маань хэдийн ирж хоолоо хийгээд хүлээж байлаа.

	— Маргааш би хөдөө явлаа.

	— А тийм үү. Хоолоо ид гээд нөхөр маань ногоотой шарсан мах өмнө минь тавив.

	Хоол идэж байхад нөхөр маань авч явах хувцас хунар дэвтэр харандааг хайрцагт минь хийж яв цав болгов.

	Миний нөхрийн нэрийг Дорж гэдэг. Бие бялдар тэгш, дүрэлгэр нүд, шулуун бөгөөд нарийн хамартай, гялтганасан бужгар үстэй хэн ч харсан сайхан эр. Бид хоёр нийлээд 5 жилийн нүүр үзэж байна. Дорж хотын нэг эмнэлэгт тасгийн эмч хийдэг. Олон таван үггүй мэргэжлээсээ өөр юм сонирхдоггүй ёстой л гүндүүгүй хүн.

	— Дорж овоо доо. Нэг мөсөн таван үг хэлж орхилоо гэж таних нөхөд нь хошигнон тоглодог юм.

	Ер нь ажилд тэр тусмаа гэрийн ажилд тун сайн. Айхавтар нямбай ч хүн дээ. Намайг бол ажилд хүргэдэггүй. Тэр ч байтугай хүүгийнхээ хувцсыг хүртэл өөрөө эсгээд машиндаж орхидог. Хүн хийсэн юм сэтгэлд нь огт тохирдоггүй. Гэвч голж өөлдөггүй. Харин дуу шуугүй дахиад хийчихдэг. За тэгээд зав л гарвал хамар хоолойн өвчний тухай ном уншдаг. Мэргэжлийн хувьд олноос хоцрохгүй, гэхдээ гарамгай эмч гээд ханын сонинд ч магтагдаж байгаагүй.

	— Театрт шинэ жүжигтэй гэнэ. Хоёулаа явах уу гэхэд анхны үе «Аа тийм үү? больё доо. Түүгээр яах юм гэдэг байсан. Дараа нь«Аа тийм үү чи оч л доо гээд нэг бол гэрийн ажил хийж эхэлдэг эсвэл нөгөө хамар хоолойн өвчний тухай номоо уншдаг.

	Анхандаа би ганцаар явдаггүй байлаа. Нэг удаа албадаж байгаад театрт хамт очсон. Хоёрдугаар үзэгдлээс нь эвшээж гуравдугаар үзэгдэл дээр нь хазаар дарж эхэлсэн. Түүнээс хойш театр кинонд ганцаараа явдаг болсон. Намайг хардаж сэрдэх гэж огт байдаггүй. Суугаад хоёр жил гаруй болж байсан юм сан. Яадгийг нь харах гэж нэг удаа жүжиг үзэж ирээд «Би манай баруун байшингийн нэг хархүүтэй ирлээ. Ёстой л хагархай хэнгэрэг юм. Бид хоёр гудамжинд зогсож мөн ч их ярилаа. Гадаа сартай дулаан сайхан байна гэхэд «А тийм үү, хоол цай халуун бий» гэхээс өөр дуу гараагүй.

	— Манай үүр орой болтол хуралдаад ирэхдээ манай сонины сурвалжлагч Гомбо намайг хүргэж өглөө. Бид хоёр нэг юман дээр зөрөөд ёстой сайхан дурлал бол их Толстойн Аннын Воронскийн өгсөн сэтгэл гэж байна. 

	Миний бодоход нэг талаасаа гарсан хайр сэтгэл хэчнээн гүнзгий үнэнч байвч жаргалд хүргэж чаддаггүй болохоор сайхан дурлал болж чадахгүй. Хайр сэтгэл бол харилцан ундарч баймааж баяжин цэцэглэж жаргалын эх сурвалж болж байдаг гэлээ. Чи юу гэж бодож байна. Бидний хэн маань зөв бэ? гэж би асуув.

	— А тийм үү? бүү мэд. Халуун саванд цай бий шүү гээд хүүгийн тайлсан цамцанд товч хадаж эхэлсэн билээ.

	Анх суух гэж байхад цөөхөн үгтэй, даруу ер бусын бүрэг аятайхан хүн санагддаг байсан. Энэ бүхэн нь ч сэтгэлд минь таалагдаж суусан. Одоо бол тийм биш. Үнэнийг хэлэхэд Доржийг дуугараасай. Яриасай гэж үлэмж хүсдэг. Хорвоогоос чи юу хүсэх вэ? гэж асуувал би «Дорж дуу шуутай ярьж баясдаг, надтай хамт ший кино үздэг болоосой» гэж хүсдэг гэж хэлнэ дээ. Ярих сан, инээн баясах сан гэж хүсэн мөрөөдөхдөө Доржийг элдвээр өдөж үзэвч болохгүй болохоор уур минь хүрч хэрэлдмээр санагдаад хатуу үг ч хэлдэг. Гэвч Дорж, «дэмий үг хэрэггүй» гэхээс өөр хариу дуугардаггүй.

	Хэдийгээр би гэрийн ажлаас хөндий байдаг боловч гэрийн эзэгтэй болохоор явахын өмнө захих хэлэх юм байлгүй яах вэ дээ. Энэ ч учраас «Түүнийг тэгээрэй, үүнийг ингээрэй» гээд нэлээд юм ярьсныг Дорж тамхи татан за ч үгүй, ёо ч үгүй сонсож байгаад дуусахад минь «Чи өглөө эрт явна. Амаръя» гээд хамар хоолойн өвчний тухай зузаан номоо бариад хэвтлээ.

	Тэр номыг булааж аваад тархи түрүүгүй балбаж орхимоор санагдсан боловч маргааш явах гэж байж яршиг даа гэж биеэ барин тэвчив.

	— Иш чааваас даа өдөрт нь олноо больё арван үг инээж байгаад сольдог сон бол, би ямар жаргалтай байх сан бол гээд би босов.

	Доржийн хувьд ширээн дээр байдаг шаазан хүүхэн бид хоёр ямар ялгаатай юм бэ? Түүнтэй ярьдаггүйн адил надтай ярьдаггүй. Түүний шороог өглөө болгон арчдаг, миний хувцас хунарыг угаагаад индүүдэж өгдөг. Ер нь энэ хүн надад янаг хайрын сэтгэлтэй болов уу? гэж би өөрөөсөө олон дахин асуусан. Дорж миний төлөө юу ч хийхээс буцахгүй гэдгийг би олон юмнаас эргэлзээгүй мэдсэн. Дорж намайг бурхан шиг тахидаг. Гэвч янагийн хайр үүнээс өөр юм хүсдэг мөрөөддөг бололтой. Янаг хайрын сэтгэл бол бэлэн хоол идээд авч өгсөн гоё хувцас өмсөөд цомцойн суухаас өргөн дэлгэр утга агуулгатай зүйл бололтой. Дорж өглөө эрт бас хоол цай хийж өгөв. Дараа нь намайг онгоцны автобусанд хүргэж өгөөд явахад минь «Сайн яваарай» гээд хоцорсон. Нэлээд яваад автобус зүүн тийшээ эргэх үед эргэж харвал гараа даллан зогсож байлаа.

	Саяхан Богд уулын оройг шүргэн алдаж өндөр авч байсан мөнгөн цагаан онгоц удалгүй алс холын аймгийн төвийн буудал дээр газардан гүйсээр зогсов. Би жижиг хайрцгаа авч аймгийн төв ороод намын хорооны зохих хүмүүстэй уулзан, ирсэн хэргээ ярьж явсаар үдийн нар хэлбийх үед өлсөж амжсан гэдсээ дүүргэхээр хоолны газар орлоо. Үйлчлэгч хэдэн залуухан хүүхний нэг нь надаас захиалга аваад удалгүй халуун хоол өмнөх ширээн дээр буй болов.

	Үүд нээгдэж богинохон саарал цув өмссөн толгой нүцгэн дунд зэргийн нуруутай залуу эр орж ирээд хоол хүлээн авдаг жижиг нүхний дэргэд зогсож байсан үйлчлэгч нарт хандан «Хүүхнүүдийн амгаланг айлтгая! Өвгөн чинь өлсөх гэдэг зүгээр л та нарыг хамж аваад үмхэж орхимоор байна» гэлээ.

	Хүүхнүүд инээлдэн хөгжиж «Хэзээ ирээв?» «Сайн явж ирэв үү» хэмээн ам амандаа шуугилдав. Хоол өгдөг нүхээр нэг залуу эмэгтэй цухуйн инээмсэглэж «Чулуун чи хүрээд ирэв үү? Ажил бүтэмжтэй, сайн биз дээ» гэлээ.

	— Ямар хоол зооглох вэ?

	— Чиний өгсөн бүхэн над амттай байдаг болохоор юу ч яах вэ. Харин түргэн шиг залгуулж үзээрэй. Тэгэхгүй бол гал тогоонд чинь давхиж ороод өөрийг чинь үмхэж орхино шүү.

	— За яршиг даа. Одоохон гээд цухуйсан хүүхэн баяртай далд оров.

	Чулуун нэг үйлчлэгч хүүхэн өөд харснаа «Наад үс чинь чамд ямар сайхан зохио вэ? Чамд богино үс зохино гэж өвгөн чинь хэлсэн биз дээ» гээд баруун хацар руу нь унжсан туг үсийг засав.

	Бас нэг хүүхний магнай дээр зөөлхөн нясалснаа «Чамайг би битгий туурга харж бай. Энэ сайхан өргөн тал шиг магнайд чинь үерт идэгдсэн жалга шиг үрчлээ суучихдаг юм гэсэн шүү дээ. Одоо дэргэд минь дахин туурга харсан байвал чанга нясална» гэхэд хүүхнүүд хөгжилтэй инээлдэв. Ер нь Чулуун энэхэн хооронд үйлчлэгч хүүхэн бүхэнд сэтгэлийг нь баярлуулсан үг хэлж амжив. Хүүхэн хүн өөрийгөө сайхан гэхэд баярладаг нь хорвоогийн ёс болохоор Чулууны магтаал хүүхэн бүхний сэтгэлийн баяр талархлын утсыг доргиулав. Тэгээд Чулуун том том эрмэг алхалж миний дэргэд ирээд «Хоол чинь амттай байх болтугай! Энэ сандал эзэнгүй бол сууя. Болох уу» гэлээ.

	— Эзэнгүй!

	— Баярлалаа гээд Чулуун цуваа тайлж сандлынхаа ар дээр тохоод тавтай суув. Хорвоо гэдэг мөн алаг юм даа. Миний гадуур цувыг заавал тайлуулж өлгүүлсэн үйлчлэгч нар юу ч дуугарсангүй. Удсан ч үгүй. Чулууны өмнө харсан бүхний арааны шүлс аяндаа гармаар шөлтэй хоол бий болов. Хоолоо халбагадан авч үмхээд зажилснаа «Должин оо! Үргэлж ийм хоол өгөөд байвал өвгөн чинь муу зан сураад аймгийн төвөөс гарч чадахгүй болно шүү» гээд хөгжилтэй инээв. Хүүхэн хоол өгдөг нүхээрээ толгойгоо гаргаж «Хичээж хийсэн хоолыг минь таалж байгаад баярлалаа» гээд хөгжилтэй хэлэв. Чулуун авчирсан хоолыг идэж дуусахад нэг хүүхэн улам ч сайхан шөлгүй хоол авчирч өгөөд Таныг нөгөө Рэнцэн гуай ирэхгүй яагаа юм бол» гэж байдаг шүү гэлээ.

	Чулуун тэр хүүхэн өөд харж том цагаан шүдээ яралзуулан инээснээ «Нэгдүгээрт чамд та гэж хэлүүлэх болтол хөгширсөндөө гомдож байна. Хоёрдугаарт өвгөн чинь борви бохисхийхгүй хөдөө яваад нэг л зав гарч өгдөггүй. Одоо ингээд л «Оч» нэгдэл явах болоод байна гэлээ.

	Би эгц өөдөөс минь харж суугаад хоол идэж байгаа залуу эрийг хулгай нүдээр ажиглав. Дугариг бор царайтай өтгөн хар хөмсөг, үе гаргаж самнасан гялгар үс, тогтож ядсан хурц нүд нь золбоотой ч сайхан ч эр гэдгийг нэмэлтгүй хэлж байлаа. Над руу харж зөөлхөн дулаан инээмсэглэснээ «Манай аймгийн хоол амттай шүү» гэв.

	— Миний өмнөх ч яах вэ дээ. Дунд зэргийн л юм. Харин таны өмнөх бол амттай сайхан хоол бололтой.

	— Танд ийм хоол захиж өгөх үү.

	— Баярлалаа, цадсан.

	— Та хотоос ирсэн үү?

	— Тийм ээ хотоос ирсэн.

	— Нууц биш бол хэрэг зориг хэнд билээ. Хэтийн зам хааш билээ?

	— «Оч» нэгдлийн 10 жилийн нь ойд очих гэж явна.

	— Зам нийлж дөрөө хавирч байх шив дээ. Хэзээ явах вэ.

	— Хэзээ явахаа мэдэхгүй л байна. Унаа эрнэ дээ.

	— Бидэнтэй хамт явахгүй юу?

	— Багтах болов уу?

	— Багтааж л үзнэ дээ.

	— Баярлалаа.

	— Баярлах юу байх вэ дээ?

	Ийм сайхан хүүхэнтэй хамт явах бололцоог алдаж орхивол гэлэн болоод агуйд суусан дээр байлгүй дээ. Үнэхээр явахыг хүсвэл гурван цагт хөдөө аж ахуйг удирдах газрын хашаанд очоорой гээд үйлчлэгч нэг хүүхэнд хандаж Өвгөндөө цай авчирч өгвөл ачийг чинь ачдаа захиж үхнэ гэжээ. Үнэнээ хэлэхэд энэ хөгжилтэй яриа залуу миний сэтгэлд таалагдаж байлаа. Би үлдсэн хоолоо аль болохоор аажим идлээ. Гэвч Чулуун хүүхнүүдтэй бас орж гарч байгаа хүмүүстэй яриад хоолоо маш удаан идэх болохоор таваг, аяга хоосон болсон би аргагүй гадагш гарлаа.

	Намрын эхэн сарын хурц нар ертөнцийг удахгүй түрж ирэх хүйтнээс өмнө нэг сайн ээж авъя гэсэн юм шиг гийгүүлнэ. Торойх үүлгүй цэнхэр тэнгэр цайвартан бүлээн салхи хацар руу минь байн байн үлээнэ. Цагаа харвал хоёр өнгөрч 3 шахаж байлаа. Над явах газар ч байсангүй. Би үнэнээ хэлэхэд явах хүсэл ч байсангүй. Хайрцгаа үүдний дэргэд тавин, энэ тэрийг харан зогсов. Гэтэл Чулуун гарч ирээд тамхи асааж авснаа намайг хараад инээмсэглэв. Би өөрөө мэдэлгүй хариу инээмсэглээд түүндээ ичиж царай минь барайв. Ийш тийш явсан хүн Чулуунтай ярьж түүнийг нэлээд саатуулав.

	— Одоо гурав болох гэж байна. Удирдах газар нь хамт очъё. Машин удахгүй гарах байх гэж Чулуун миний хайрцгийг шууд аваад явахад хойноос нь хөдлөв. Гэтэл эргэж хармаар санагдаж харвал гэгээвчээр гурван хүүхэн инээмсэглэн харж байх нь нүдэнд тусав. Би алхаагаа түргэсгэн Чулуунтай мөр зэрэгцэн явах зуур «Оч» нэгдэл хол уу гэж асуув.

	— Сайн л явбал маргааш үдийн алдтай хүрнэ. Та малгайгаа өмсөөч. Намар ч гэсэн нар гэмтэй шүү.

	— Малгай байхгүй л дээ. 

	— Алчуур боохгүй юу?

	— Нээрэн тэгэх юм байна гээд би түрийвчнээсээ алчуур гаргаж боов.

	— Таных шиг сайхан шанхтай хүнд ингэж боовол гоё байх даа гэж Чулуун барьж, явсан хайрцгаа тавьж алчуурыг минь засаж өглөө. 

	Бид хоёрыг очиход алсын аянд бэлэн болсон машин хүлээж байлаа. Дээр нь тавь гарсан бололтой гурван өвгөн гурав буюу дөрөв хүрч байгаа болов уу гэмээр хүүхэдтэй гуч гаруй настай нэг эмэгтэй, саяхан суусан бололтой эр эм хоёр залуу байлаа. Чулуунтай бүгд мэндлэв.

	— Цэрмаа чи хүүтэйгээ кабинд сууж орхи. Би дээр сууна гэж Чулууныг хэлэхэд хүүхэдтэй хүүхэн дуртай нь аргагүй баярлан машинаас бууж кабинд суухад нь Чулуун тусалж өглөө.

	Чулуун надтай зэрэгцэн суугаад жолоочид хандан «Өвгөөн манайхаар дайрч миний муу хүүдий хайрцаг хоёрыг авна шүү. Буугаа авсан биз. Юуг яаж мэдэх вэ гэж хэлэв.

	— За, за онгорхой хүрнээ авсан гэж жолооч инээмсэглэн хэлээд машинаа асааж хөдлөв.

	Нэлээд хэдэн айлын орон сууц бололтой тоосгон байшингийн өмнө очиж зогсоход Чулуун босож инээмсэглэн «Өршөөгөөрэй та бүхнийг гэртээ уримаар байна. Гэвч арван хэдэн хоног эзэнгүй байсан ордонд оруулахдаа сэтгэл зовж байна» гээд буув.

	Удалгүй алсын замд гарлаа. Чулуун нэгэн хэсэг хошин шог ярьж бүхнийг баясгаж байснаа нам боловч цэвэрхэн хоолойгоор дуу аялав. Дуулж байгаа дуу нь энэ залуу хөнгөн хөгжимд дуртай хүн юм гэдгийг илчилнэ.

	Тал газрын өөгүй замд хурдаа авч «51» машины мотор хүнгэнэж алтан шар зам ард минь үлдэнэ...

	Тэгж явтал нар хэдийн жаргаж үдшийн зэвэргэн салхи ноосон цамц цув давхарлан өмссөн торгон тэрлэгийг нэвт үлээж аргагүй л даарч эхлэв.

	— Та даарч байна уу? Та гэсэнд битгий гомдоорой! Ам хагараагүй болохоор тэгж хэлж байна. Хүсэл минь чи л гэмээр байна.

	— Та гэсэнд гомдох юу байх вэ дээ. Харин даарах л шинжтэй.

	Чулуун машины кабин цохиж зогсоогоод «Дулаан явбал мянган лан гэж дулаалж авцгаая» гээд том хүрэн сав авч задлаад шинэ хар ноосон даавуу өнгөтэй хурган дотортой дээл гаргаж «Үүнийг нөмрөөд яв! шинэ юм шүү» гээд надад өглөө.

	— Зүгээр зүгээр гэж би хэлэв. Гэхдээ би даараагүй гэж нэрэлхсэнээс биш, харин хүний сайхан дээлийг замын өлөн шороо болгохоос эмээсэн хэрэг ээ.

	Чулуун хариу дуугаралгүй дээлээ надад нөмөргөж өгөөд «Дулаан тавтай явж болох юмыг даарч биеэ шийтгэх хэрэг юу байх вэ» гэлээ. Машин цааш хөдлөв. Машины дунд хирд нэхий дээл нөмөрч суусан эр эм хоёр байн байн үнсэлдэх нь бусдад бүү мэд харин надад мэдэгдэж байлаа. Цөм юм давхарлаж өмссөн учир дулаацаж зарим нь толгой хаялж гарлаа. Чулуун нөгөө саарал цувнаас өөр юмгүй явна.

	— Надад дээлээ өгчхөөд өөрөө даарах нь дээ.

	— Зүгээр чамайг дулаан явуулж байгаадаа баярласан сэтгэлээ өмсөөд даарахгүй байна гэж хариулсан боловч Чулууны инээсэн хөгжилтэй царай нь ч гялалзсан хоёр нүд нь ч даарч байгаагаа нууж чадсангүй.

	— Хоёул хувааж нөмрөх үү?

	— Тавыг чинь алдуулах байх даа.

	— Зүгээр хаанаас.

	Ингээд бид хоёр нэг дээл хувааж нөмрөв.

	— Зоотехникч дулаан газраа олоод авлаа гэж нэг хархүү инээн хэлэв.

	— Та атаархаж байна уу? бүгд хөгжилтэй инээмсэглэв. Чулуун зогсолтгүй юм ярина. Замын аялалд учирсан явдал, тохиолдсон уншсан номын тухай ярина. Уран хөгжилтэй бөгөөд хачрыг нь тааруулан сонирхолтой ярих тул хэчнээн боловч сонсоход уйдамгүй ажээ.

	— Салхины жигнэх их болж даарах тутам бид хоёр бие биедээ наалдан сүүлдээ Чулуун миний араар гараа гаргаж тэвэрч авахад нь, «Битгий» гээд довтлон ирсэн гарыг нь зайлуулах гэтэл «Даарч ядарч явахад юун ч догшин юм дээ» гэж хэнэггүй инээмсэглэснээ «хань ханиндаа гэгчээр илч илчиндээ халуу бутарч явах шиг сайхан юм хаана байх вэ» гээд улам нааш нь суув.

	Нэг хэсэг хүний яриа тасрахад би зүүрмэглэн толгой хаялж эхлэв. Чулуун чанга тэвэрч авснаа «Дэрлээд унтлаа. Миний мөр хазаж чадахгүй» гээд хацар дор мөрөө тавьж өглөө. Нэг сэрэхэд машин зогсоод Чулууны элгэнд толгойгоо наан тэврүүлсэн байлаа. Цочин өндийв.

	— Ашгүй чи сэрэв үү. Бууж нүдний хороо гаргаад өглөө цааш явна гэж Чулуун хэлэв. Харвал бусад маань цөм буужээ. Машин нэг давхар байшингийн өмнө зогссон бөгөөд хэд хэдэн гэгээвчээр гэрэл гарна. Сумын зочид буудалд ирсэн ажээ. Урьдаар Чулуун үсрэн буугаад намайг тосож буулгав. Зочид буудлын олон ортой том тасалгаанд ороход настай гурван эрэгтэй хүн жолоочийн хамт тус бүрдээ ор эзлээд унтах гэж байлаа.

	Та хүүхэдтэй эмэгтэйтэйгээ хамт хажуугийн өрөөнд орж унт л даа гэж зорчигчидтой машин ирэхэд сайхан нойрноосоо салаад бүтэн сэрж чадаагүй байсан үйлчлэгч эмэгтэй хэлээд ханцуйгаараа амаа таглан эвшээснээ миний ард зогсож байсан Чулууныг олж хараад «Өө Чулуун та ирсэн юм уу. Сайн явж байна уу» гэж дуу алдлаа.

	— Миний дэргэд битгий эвшээж бай гэж хэлсэн биш билүү, наад үсээ зас!

	— Таныг ирсэн гэж мэдсэнгүй шүү дээ.

	— Над бол гоёдог. Бусдад бол хамаагүй юм биз дээ.

	— Тэгвэл би баярлалаа харин эрэгтэйчүүдийн чихэнд наад үг чинь олигтой сонсогдохгүй байгаа байх даа.

	— Би ч яах вэ эрийг нас, уулыг цас... гэгч болсон хүн. Харин залуу жолоочийн чих рүү хатгаж байгаа байх гэж нэг хар хүн хэлэхэд бүгд инээлдэв.

	— Чиний захисан уруулын будгийг авчирсан гээд өврөөсөө цаасанд боосон будаг гаргаж өгөөд «дахиад ирэхэд эвшээвэл будгаа эргүүлж авна шүү» гээд дүрэлгэр нүдээрээ тоглон инээмсэглэж үйлчлэгчийн мөрөөр тэврэв.

	Юу болсныг мэдэхгүй, харин үйлчлэгчид өгсөн будгийг шүүрч аваад шидэж орхимоор санагдав. Гэвч дараа нь энэ бодлоо санаад инээд хүрэх шиг болов. Би үйлчлэгчийн заасан өрөөнд ороход Чулуун дагаж орлоо.

	— Өглөө найман цагт босвол болно. Бид энд жаахан саатна. А тийм хайрцгийг чинь оруулаад ирье гээд Чулууныг гарах гэхэд нь хэрэггүй. Ойр зуур хэрэг болох юм энэ цүнхэнд бий гэлээ.

	Чулуун битгий яваасай гэсэн бодол сэтгэлд минь орж ирлээ. Гэтэл «Та сайхан амраарай! Би ч танил айлдаа очиж цай уугаад унтах минь» гээд Чулуун гарахад үйлчлэгч дагаж гарлаа. Нүүрээ угааж ирээд орондоо орсны дараа хүүхэдтэй хүүхнээс Чулууны тухай юм асуумаар санагдаад байлаа.

	— Гэрлээ унтраах уу? 

	— Та энэ залууг таних уу?

	— Зоотехникч Чулуун уу? танина. Хөдөө аж ахуйн дээд сургууль төгсөөд л энд ирсэн. Өнгөрсөн жил аймгийн ерөнхий зоотехникч болсон, хөгжилтэй сайхан залуу. Нэг эхнэртэй байсан түүнээсээ нэг хүүтэй. Өнгөрсөн жил толгой нь эргэсэн тэр хүүхэн хотоос ирсэн, залууг дагаад явчихсан. Чулуун сайн хүн болохоор ямар ч үг өгүүлэл гаргаагүй. Харин нэг үе сэтгэл санааны хувьд их хүнд байсан даа. Заримдаа гөлрөө өвчтэй юм шиг явдаг болсон. Нөхөд нь ярьж хэлж өгснөөс болсон юм уу аль мартагдаж байгаа юм болов уу, өнгөрсөн хавраас хуучин Чулуун бий болж байгаа юм. Хүү нь Чулууны эх эцэг дээр байдаг. За аяны улс тавтай унтъя гээд босож гэрэл унтраав. Чулууны тухай юм асуугаад баймаар байлаа. Гэвч «За энэ улс тавтай унтъя» гэсэн үг миний хүслийг хүлж зогсоов. Нойр минь хулжаад сэтгэл минь нэг л сайхан ажээ. Чулууны ярьсан зүйлүүд дэс дараалан бодогдож, дүр нь байн байн харагдана. Гэгээвчээр орсон сарны гэрэл үүдэн дээр тусна. Би түүнийг ширтэн өдрийн болсон явдлыг бодон хэвтэж байх үед заримдаа тэр үүд нээгдээд Чулуун орж ирэх юм шиг санагдаж байлаа. Хэдийд унтсаныг бүү мэд. Нэг сэрээд цаг харвал зургаа болж байлаа. Босож гар нүүрээ угаагаад гадагш гарав. Гудамжлан барьсан цагаан байшингууд намуун бөгөөд дулаан өглөөний цэвэрхэн хорвоод үзэсгэлэнтэй ч ихэмсэг ч харагдана. Би явсаар гудамжны нөгөө талд нь гарлаа. Хойдох энгэрийн өвөрт нэлээд олон гэр цагаан мөөг шиг бөмбийн харагдах бөгөөд заримаас нь хөх утаа суунаглан байна. Би тэр гэрүүдийг харан нэлээд зогсов. Аль нэгэнд нь Чулуун унтаж байгаа болов уу гэж бодогдоно. Гэвч хэчнээн зогсох вэ дээ. Буцаж явсаар зочид буудлаа өнгөрөн гудамжны нөгөө үзүүрт нь гарлаа. Ингэж явахдаа хэд хэдэн хүнтэй тохиолдсон боловч Чулуунтай тааралдсангүй. Дахин буцаж явтал зочид буудлын зэргэлдээ байсан хоолны газар нээгдэхэд хоол идлээ. Хамт ирсэн нөхөд маань орж ирсэн боловч Чулуун ирсэнгүй. Хоол идэж гүйцээд гарч бас л гудамжаар явж байтал «Нэгдлийн гүйцэтгэх захиргаа» гэсэн хаягтай урт цагаан байшингаас гуч гаруй насны нэг эрийн хамт Чулуун гарч ирлээ.

	— За зоотехникчээ буцаад ирэхэд чинь би яг таны хэлснээр хийчхээд байя гэж хамт явагч хүн нь хэлэхэд «Та нар сайн ярилц л даа, Ашиг гарах байх гэж бодогдох юм» гэж Чулуун хэлэв.

	Яриандаа болоод намайг харалгүй цаашаа эргэсэн тул би ард нь хоцрох болж аргагүй дуудав.

	— Сайхан унтав уу?

	— Сайхан унтлаа. Сайхан унтав уу?

	Зоотехникч унтаж чадаагүй байх аа. Таван цагт л надтай хамт орж ирээд ярьсан. Одоо л нэг дууслаа.

	— Унтаж хоосон сайхан зүүд зүүдэлж урам хугарснаас унтахгүй явбал дээр байдаг юм. Гэхдээ нүдний хор ч гарсан. Та хоёр танилц! Сум нэгдлийн дарга, энэ бол сонины сурвалжлагч гэж бид хоёрыг танилцуулсны дараа дарга биднийг гэртээ очиж цай уухыг урив.

	Би цай ууж хоол идсэнээ хэлсэнгүй. Урилгыг баяртай хүлээн авч явлаа. Замдаа Чулуун үхрийн шинэ хашааны тухай ярина. Бодвол байшинд ярьсан ярианы үргэлжлэл бололтой. Бас тэр хашаандаа ямар нэгэн нуурын дэрс ашиглавал хямд болох тухай, тэр дэрсийг яаж сүлжих тухай ярьж байлаа. Нэгдлийн дарга биднийг машинд маань хүргэж өгөхөөр явахад би үнэндээ дургүй байлаа. Гэтэл ашгүй нэг хүн ирж түүнийг дагуулан явахад Чулуун бид хоёр үлдэв.

	— Чиний наад үсийг чинь ингэж ороосноос сулхан сүлжээд унжуулж орхивол тохиолдсон хүн бүхний өвдөг өөрийн эрхгүй нугарчих юм байна даа.

	— Одоо бол хэний ч хөл нугарахгүй юу?

	— Хаанаас даа. Миний өвдөг бол мөлхчих гээд байна. Гэтэл байшингаас хамт явагчид маань юмаа барин гарч ирээд бидний яриа тасрав. Би шууж боосон үсээ сулавтар сүлжээд унжуулмаар санагдсан боловч одоодоо эвгүй санагдаад тэгсэнгүй. Харин тэр орой «Оч» нэгдэл дээр очоод яг л тэгж унжуулсан билээ.

	Бидний очиход «Оч» нэгдлийнхэн баяртаа бэлтгэн хөл болж байлаа. Чулуун ч яах вэ бүгдтэй хэзээний танил болохоор түүнтэй ч уулзаж мэнд амраа мэдэлцэн, үүнтэй ч уулзаж ажил төрөл ярина. Харин намайг нэгдлийн удирдлагуудтай танилцуулж өгснөөр барахгүй баярын үеэр сумын төв дээр уригдан ирсэн тэргүүний хүмүүстэй уулзуулах болгож өглөө. Би зочид буудлын нэгэн өрөөнд орж хоньчин, үхэрчин, адуучин хүмүүстэй ярилцан хэдэн дэвтэр юм бичиж аваад завдаа хоол идэж орой нар шингэх үед ажлаа дуусгаад Чулууныг эрлээ. Гэтэл тэр нэлээд зайтай бригад дээр барьж байгаа шинэ хашаа үзэх гээд явчихсан байв.

	Хойноос нь явмаар санагдаж унаа эрсэн боловч олдсонгүй учир арга буюу байрандаа ирж тогтворгүй гаран орон баахан холхиж байгаад шөнө дундын үед хөнжилдөө орж хэвтсэн боловч бас л удтал унтаж чадаагүй билээ. Маргааш нь хүмүүстэй ярилцан тэмдэглэлийн дэвтрээ таргалуулж байсан авч сэтгэл минь нэг л дундуур тогтворгүй ажээ. Ямар ч юм хийсэн нэг юм дутагдаад «Юу дутуу билээ» гээд эргэцүүлэн бодоход бодохгүй хүсэхгүй гэсэн ганц зүйл санаанд ороод байдаг үе уншигч танд лав тохиолдсон байх даа. Яг тийм байдал над оногдов. Орой нь баярын хурлын өмнө Чулуун ирж би удтал хүлээсэн эхтэйгээ уулзсан хүүхэд шиг баярлав. Хурал дээр Чулуун тэргүүлэгчдийн ширээнд суусан болохоор би олны дотроос гагцхүү түүнийг нүд салгалгүй ширтэн суух завшаан олдов. Ингэж байхдаа би дурлал хайрын сэтгэлд алхам алхмаар эзлэгдэж байгаагаа тодорхой ойлгож заримдаа түүндээ баярлан заримдаа түүнээсээ айж байлаа. Гэвч тэр сэтгэлийг холдуулах чадал над байсангүй. Би энэ үед Доржийг мартчихсан биш, түүний тухай, түүнтэй анх сууж байсан сайхан өдрүүдийн тухай бодсон. Ялангуяа Чулууны тухай бодол минь ямар нэгэн түр цагийн сонирхол биш харин хайр сэтгэлийн шинэхэн төрөл гэдгээ ойлгох тусам Доржийн тухай бодлоор хүчлэн барихыг оролдсон.

	Хурал дуусаад сумын сайн дурын уран сайханчдын тоглолт болоход Чулуунтай уулзахыг тэмүүлэн сэтгэлээ хүчлэн чирсээр байрандаа ирсэн. Сэтгэл минь, уянгын дуу нэхэж, хэдийг хагас хоолойгоор дуулаад ямар дуу дуулснаа эргэж бодвол цөм Чулууны замдаа дуулсан дуу байлаа. Толины өмнө очиж шанхаа самнаад гэзэгний сүлжээгээ сулруулав. Миний гэзэг борвиндоо хүрдгийг сая л мэдлээ. Үүд нээгдэж Чулуун инээмсэглэсээр орж ирэхэд би хэрэг хийчхээд зодох гэж ойртож байгаа ээжээ хараад арай л цохиод авахгүй болов уу гэж горьдох, айх хосолсон хоёрдмол сэтгэлд автагдсан хүүхэд шиг байлаа.

	— Чи тоглолт үзэхгүй яагаа вэ гэж Чулуун сандал авч өмнөөс минь харж суув.

	Би хариу дуугарсангүй. Чулуун намайг байн байн ажиглан байснаа тамхи гаргаж зуугаад «Татаж болох уу» гэлээ.

	Би зөвхөн толгойгоо дохиж зөвшөөрөл өгөв. Удтал дуугүй сууж байтал Чулуун босож дэргэд минь зэрэгцэн орон дээр суулаа. Би доош харан хөдлөлгүй сууж байтал Чулууны гар араар минь бүслэн тэвэрч алгуурхнаар бүлээхэн хацар нь миний хацарт наалдав. Би зайлж суух гэж оролдсон боловч ямар нэгэн хүчинд баригдан хөдөлж чадсангүй. Чулууны сул гар миний нөгөө хацарт хүрч эргүүлэн зөөлхөн татахад дөрвөн нүд тулгарав. Аяархан бөхийж уруул нь миний уруулыг хумин авлаа. Миний гар түүний шилэнд хүрсэн байлаа. Үнсээд өнгөрсөн хойно «Болохгүй» гэж шивнэн хэлсэн боловч үгний минь ихэнх сэтгэлд үлдсэн болохоор Чулуун сонссонгүй. Дахин үнсэв.

	— Намайг зэмлэж байна уу?

	— Мэдэхгүй.

	— Их баярлалаа. За сайхан унтаарай гээд Чулуун босох гэснээ болиод халааснаасаа тамхи гаргаж авахад догдолсон сэтгэлдээ гар нь үл мэдэг чичирч байлаа.

	Утаагаа хамар амаараа алгуурхан гаргах зуур том нүдээ цавчлан ажиглаж байснаа гэнэт «Чи нөхөртэй юу?» гэж жигтэйхэн нам боловч тод асуув.

	Ийм үед эмэгтэйчүүдэд энэ асуудал шиг хэцүү зүйл байдаггүй бөгөөд барагтай л бол «Тийм ээ, би нөхөртэй» гэдэг хариу гардаггүй гэж эрэгтэйчүүд ярилцан инээлдэж байхыг би олонтой сонссон билээ. Харин би нуугаагүй. Над руу ширтсэн хоёр нүдийг харсан хэн боловч худал хэлж чадахгүй байсан. Гэхдээ би «тийм ээ би нөхөртэй» гэж чанга хэлсэн гэж худлаа хэлэхгүй. Зөвхөн «Тийм» гээд толгойгоо дохилоо.

	Чулууны царай эгшин зуур хувирч хараагаа эргүүлэн доош харж суув. Үргэлжлэн хөдөлж байгаа хэлэндээ түлхэгдсэн завж нь байн байн түмбэлзэж байснаа эрс хөдлөн босож шууд хаалга руу явахад нь «Чулуун» гэж би дуудав.

	Хаалганы бариулаас барьж хагас эргэн зогссоноо гэнэт эргэж ухасхийн гарч одлоо.

	Зөөлөн өдөн дэрэн дээр нүүрээ тавьж байгаад би дураараа уйлав.

	— Иш Дорж минь! Чи намайг ширээн дээр байдаг шаазан хүүхэн шигээ үздэггүй, харин янагаа, амрагаа гэж үзээд ярьж инээж баясаж байдаг бол... Хага цохиод авдаг ч болоосой гэж хашхираад амьсгалах агаар олдохгүй болсон жижигхэн өрөөнөөс бачимдан гүйн гарлаа.

	Гэгээвчний гэрэлд зогсож байгаа хүний дүрс сүүдгэнэн байгаа нь Чулуун ажээ...

	Хоёр өдрийн дараа замын машинаар аймаг руу гараад явж байхдаа «Оч» нэгдлийн зүг байн байн харж, нүдэнд минь нулимс хуралдан хоолойд минь бөөн хар юм зангиран байлаа.

	 


ТӨМӨР БАГАНА

	(Энэ өгүүллэгт гарч байгаа зүйл бол болсон үнэн явдал юм. Үүнийг над Завхан аймгийн Тэлмэн сумын ард Чойжил гуай ярьж өгсөн бөгөөд би хүмүүсийн заримын нэрсийг бүрэн, заримын нэрсийг ялихгүй өөрчлөн өгүүллэг болгож билээ).

	 

	Мянга есөн зуун гучин хоёр оны хавар юм сан. Хонио тууж халуун цайнд хийсэн цагаан тосоо бодсоор гэртээ ойртож ирвэл уяан дээр эмээлтэй таван морь сойлттой байлаа. Тэдний хөлөрснийг үзвэл холын буюу ширүүн давхисны тэмдэг ажээ.

	Айлчид ирж гэж баярлан гэртээ орвол лам хар нийлсэн таван хүн цай ууж аавтай ярьж суулаа.

	Хүмүүсийн дээд талд суусан бүдүүн лам том шүрэн толгойтой цагаан хашин хөөргөө бүдүүн бэлцгэр хуруутай гартаа эргүүлэн таалах зуур «Банчин богд, ардын засгийн хоногийн тоо гүйцсэн гэж зарлиг болсон. Энэ засгийг арилгах их цэрэг одоо Далай вангийн нутагт ирээд байна. Галсан чи хэзээнээс бурхан шашинд сүсэгтэй хүн. Сайн морио унаж олдсон зэвсгээ барин бидэнтэй хамт яв!» гээд аав өөд харлаа.

	Миний аав үнэхээр сүсэгтэн хүн байлаа. Морь бүдрэхэд хүртэл «багш минь» гэдэг. Орой болгон «Сундуй Жадамба» тэврэн гэрээ эргэнэ. Манай гэрт болсон сайн учрал бүхнийг лам багш бурхан шүтээний ач гэнэ.

	Гэтэл аав минь ардын засгийг унагах тэр цэрэгт явах дургүй бололтой. Бие муу, олон нялх хүүхэдтэй бас чингээд гэрийн хүний бие базаахгүй гээд л шалтгаан тоочиж, «өчүүхэн би явж чадахгүй нь» гэлээ.

	Ламын нүд ширүүсэн, цээж нь хөдөлж, сүртэй огцом дуугаар «Энэ бол шамбалын дайн. Чи явахгүй бол бурхны зарлигийн дагуу голомтыг чинь баллана. Олон таван үггүй явбал энэ болоод хойд насанд чинь дээр байх» гэлээ.

	Ламын нүдийг харвал «Би юу ч хийж чадах хүн шүү гэсэн шийдэмгий бөгөөд дээрэнгүй зан тод байлаа.

	Ингээд аавыг минь тэд дагуулан явлаа. Бид уйлалдан хоцроход нөгөө бүдүүн лам «Эцэг чинь түмэн буяны замаар явж байхад хар нулимсаар үддэг муу ёрын зулбасгууд» гэж зандрав.

	Хэд хоног өнгөрсөн боловч ааваас минь ямар ч чимээ ирсэнгүй. Хүмүүсийн шивгэнэлдэн ярилцахын зарим нэгэн хэлтэрхийг сонсоход «Содном сайдын цэрэг дарагдаж, өөрөө баригдсан гэнэ». «Тариатын дэргэд болсон байлдаанд улааны гунан бууны сум шар цэргийг онохгүй байсан гэнэ». «Шар цэрэг удахгүй манай нутагт ирэх гэнэ», «Энэ зэвүүн үймээний цагт. «Жалба ниби» гэдэг номыг уншиж байвал аминд өлзийтэй гэнэ» гэж байлаа.

	Хэдийд хэнээс хэрхэн сурсныг бүү мэд юу ч л гэсэн эжий минь тэр «Жалба ниби» гэдэг нэгэн бадаг юмыг сураад бидэнд зааж өгснөөр бид дуу нийлүүлэн уншдаг болов.

	Ер нь л хүмүүсийн тайван байдал алдагдаж, уулзвал шивгэнэлдэн нэг л биш.

	Аавыг явснаас хойш бараг хагас сар болсны дараа би сумын захиргаан дээр очиж билээ. Амьтан хүн огтгүй бөгөөд зөвхөн Дондог чавганцын яндангаар аргалын хөх утаа жирвэлзэн гарч харагдав.

	Галзуу Дондог буюу Дондог чавганц бол ганц бие хөгшин. Түүний тухай аав ээжийн ярихыг сонсвол урьд нэг тостой гараар барьшгүй тоостой ширдэг дээр суулгашгүй хүүтэй байсан нь хошуу хүрээн дээр сууж байгаад цагаан бурхнаар талийгаач болжээ. Хүүгээ өвчтэй байхад нь аврах гэж хэдэн сарлаг, унааны хоёр морь барьж гүрэмдүүлээд модоо барьж гуйлгачин болсон гэдэг. Гэтэл жасын хураагдсан хөрөнгөнөөс ядуу ганц бие чавганцад хэдэн үнээ, нэг морь өгч түүнийхээ шимээр амьдардаг болов.

	Миний хувьд бол урьд ямар байсныг үзээгүй. Зөвхөн хэд хэдэн бяруу шүдлэнтэй сарлагийн хэдэн үнээ, нэг хашин морьтой Дондог чавганцыг мэднэ. Сайн дураар сумын захиргааны гэрийг цэвэрлэж өгдөг.

	Сумын хуралд үлэмж идэвхтэй оролцдог бөгөөд заавал үг хэлж ярьдаг байлаа. 

	Өнгөрсөн намар сумын хурал дээр «Хар шар феодалуудыг буудаж алах хэрэгтэй. Манай ардын засаг дэндүү энэрэнгүй байна. Тэд нар биднийг дийлж авах юм бол амьдаар зүрхийг минь сугалсан ч сэтгэл нь ханахгүй амьтад» шүү гээд чанга дуугаар ярьж байсан.

	Би тэр хурал дээр аавыгаа дагаж очсон юм сан. Чавганцын яриаг сонсож байхдаа нэг хүн «Галзуу чавганц хамрын дор хагархай ам байна гээд л чалчиж байх шив дээ» гэхэд нөгөө хүн, «Жаахан хэтэрч байж магад. Гэхдээ үнэн юм их хэлж байна» гэлээ. 

	«Хөгшин азарга жороо сурна» гэгчээр Дондог чавганц бичиг заалгаж яах нь вэ дээ» гэж нэг хүн аавд шоолон ярьж байхыг би сонссон.

	Ер нь Дондог чавганцын тухай аль юм ярихыг тэр гэх билээ. Тэр жил хэдэн морь хулгайлж зарсан хэрэгт баригдаад хошуу шоронд хоригдож байгаад оргосон Шагдар гэдэг хулгайч, харанхуй шөнө баригдахын даваан дээр Дондог чавганцынд очиж үнэнээ хэлсэнд хураасан аргал дотроо нуужээ. Эрж явсан хүмүүс чавганцаас сураглавал «Хэн мэддэг юм бэ!, мэдсэн ч би хэлэхгүй. Тэр чинь бас л нэг зовсон эхийн үр» гэсэн юм гэнэ.

	Хоол унд өгч цатгаад маргааш шөнө нь явуулахдаа «Иш хүү минь ингэж явах гэж дээ. Одоо больж олигтой хүн болоорой» гэж чавганц хэлжээ. 

	Над бол Дондог чавганц сайн хүн байлаа. Учир нь нэгдүгээрт гэрт нь орох бүрийд сарлагийн зузаан өрөм өгч «Ачит засгийн минь буян, ардын минь төрийн хишиг, хүртэж орхи, хүү минь» гэдэг юм. Хоёрдугаарт надтай үе тэнгийн хүн шиг хүүрнэн ярьдаг билээ.

	Гэрт нь Лениний том зураг байдаг бөгөөд түүний тухай асуухад «Ленин багш бол Оросын хар шар феодалуудын үнээ малыг булаан авч тэр орны ядуу зүдүү хүмүүсийг цайх сүү, гэдэс цайлгах тарагтай болгож өгсөн хүн. Манай ардын засаг чинь түүний сургаалаар л баячуудын үхэр малыг булааж аваад над шиг ядуу амьтанд өгч байгаа юм. Хөөрхий минь зам нь сүү болж явах болтугай» гэж хэлдэг байлаа.

	Намайг ороход Дондог чавганц үерхдэг хүнээ ирсэн юм шиг учир тоймгүй баярлан сарлагийн өрөм өгч «Ачит засгийн минь буян, ардын төрийн минь хишиг. Хүртэж орхи, хүү минь» гэлээ. Би өрөм идэх зуур «Ардын засгийн хоногийн тоо гүйцсэн гэнэ билээ! Удахгүй шар цэрэг гэгч манай энд ирнэ» гэж дуулсан сонссоноо ярив.

	— Хош дэмий балай юм ярих гэж. Төр минь төмөр баганатай юм шүү. Түүнийг оролдсон бүхний толгой нь хагарна. Муу сайн феодалуудын завхай ярианд үнэмших хэрэггүй гэлээ.

	Би сумын төвийн хүмүүсийн хаачсан тухай асуувал «Мэдэхгүй. Урьд шөнө л явцгааж орхисон. Хоршооны дарга түлхүүрээ надад өгөөд бас л явсан. Авгай нь одоо сумын хамгийн баян хүн болоод сууж байна» гээд дэрэн дороосоо өдий төдий түлхүүр гаргаж над бахархан гайхуулж үзүүлэв.

	— Та шар цэргийн тухай сонсоогүй гэж үү? Содном сайдын цэрэг дарагдаж өөрөө баригдсан гэдэг шүү дээ.

	— Аль завхарсан дэмий юм ярихыг тэр гэх вэ. Цаад жил Заяын гэгээнийг ардын засгийн эсрэг дүрсгүйтээд байх дээр нь барьж аваачсан юм. Гэтэл манай энд юу гэж ярьж байсан гэж санана. Заяын гэгээнийг үхэр буугаар буудсан чинь «Энэ чинь овоо хүчтэй эд байна. Аль вэ, хөвөн байна уу? Шатаагаад өгөөч, гар шалбалж орхилоо» гээд инээж байсан гэж хүртэл ярьсан шүү дээ. Хожим сонсвол Шар хад гэгч газар аваачаад нэг муу жижигхэн буугаар буудах гэхэд нь амь гуйж орилж чарлаж сүйд болсон гэнэ билээ. Тэгээд буудаж орхисон чинь ялаа шиг л талийгаач болчихсон гэдэг. Түүн шиг л болж байгаа хэрэг. Өчигдөр өглөө хоршооны нярав Гомбо над Очирбатын яам, шар цэрэг гээд л дэмий юм ярих дээр нь битгий амьтан үймүүлээд бай гэж зад загнаад явуулж орхисон гээд үлэмж таатай инээмсэглэв.

	Дараа нь Дондог гуай над Сүхбаатар жанжин олон түмнээ өмгөөлөх гэж алтан сэлмээ эргүүлэн арван мянган гэмин цэрэг рүү дайран ороход сэлэм гялс толгой бөндөс гэж байсан тухай ярьж байтал буу тас хийлээ.

	Сэхээ авахын зуургүй хэд дахин дуугарч амьтан шуугилдан яах ийхийн завдалгүй олон морьтой хүн гэрийн гадаа ирлээ.

	— Гэрт байгаа улс гараад ир! Цалгардвал буудаж энэ хорвоогоос тонилгоно шүү гээд, хашхирав.

	— Юу болов, та нар чинь хүүхдийн уяатай морийг битгий тастуулчих гээд чавганцыг гарахад би ч дагаж гарлаа. Өдий төдий морьтой лам хар хүмүүс гэрийн гадаа зогсоно. Олон морины шуугиан, бууны дуунд хөөрсөн морьд нь агсагнан хөндөлдөнө. Эдний зарим нь хурдан буутай, нэг хэсэг нь цахиур буутай, олонх нь муна шийдэм барьжээ. Хүн бүхэн хүзүүндээ хадаг самбай зүүжээ. Харц нь нэг л ер бусын ширүүн бөгөөд авир зан нь ч догшин. Би хармагц л сүрдэж айж байлаа.

	— Чавганц чи түлхүүр гаргаж өг! гэж тогтож ядан хазаар дарж байгаа тарган хээр морьтой хүн ширүүн бөгөөд бүдүүн дуугаар зандрав.

	— Юуны чинь түлхүүр? Миний авдрын түлхүүр хэрэгтэй бол эрлэг номон хааныд очиж аваарай. Би түлхүүртэй байж хэзээ ч үзээгүй гэж Дондог авгай ер бусын тайван хэллээ.

	— Хоршооны түлхүүр. Зөнөг чавганц чи залилаад өнгөрье гэж бодож байна уу гэж нэг хүн хэлснийг харвал сумын хоршооны нярав Гомбо байлаа.

	— Хош! Та нар чинь юун улс вэ?

	— Бид Очирбатын яамны шар цэрэг гэж нэг лам хэлснийг харвал аавыг минь дагуулж явсан нөгөө бүдүүн лам байлаа.

	— Би олны дунд аавыгаа олж харах гэж оролдов. Гэвч арын хүмүүсийн дотор хэн байгаа нь харагдсангүй.

	— Юуны чинь Очирбатын яам, Элэнцэг хуланцын чинь шар цэрэг вэ! Манай улсад ардын улаан цэрэг гэж ганц цэрэг бий гэж Дондог чавганц инээмсэглэн хэлсэн боловч энэ инээмсэглэлийн цаана нэгэн үлэмжийн догдлол жигшил илэрхий байлаа.

	— Задарсан чавганц чи их жанжин Шагдар гуайг танихгүй байна уу? Бушуу сөгдөж ёс алдсан ялаа уучилж өгөхийг мөргөн гуй. Бас тэгээд тэр түлхүүрийг олон таван үггүй гаргаж өг гэж хоршооны нярав хэлэв.

	— Их жанжин гэнэ ээ ээ! Нохой долоож үх! гээд Дондог эмгээ учир тоймгүй инээснээ гэнэт царай нь хувирч хэмжээлшгүй занал хорсол буцлан зангирч, 

	— Хангайд орогнож хагд өвсөөр дэвсгэр хийж, хар усаар унд хийж явсан хар хулгайчид мөргөж бузарлах толгой авгайд нь байхгүй. Уваа жанжин гэнэ шүү? Ийм жанжинтай цэрэг ч ямар олигтой цэрэг байх билээ дээ гээд тас тас инээж гарлаа.

	Энэ бол инээдэм биш элэглэл доромжлолын дуу байсан бөгөөд чавганцын нүдэнд «Ямар тэнэг амьтад вэ? Ээ дээ мөн ч гэнэн байна даа» гэсэн харамсал гайхал хослон тодорч байлаа.

	Чавганц гэнэн үгэнд хууртан дагаж яваа улсыг хайрлан харамсаж ардын засгийг устгах гэж яваа тэнэг бодлыг нь шоолон доромжилж байсан бололтой. Энэ муу задарсан тэнэг чавганцыг барьж аваад хүлж орхи! Тэр түлхүүрийг ол гэж бүдүүн лам бусдадаа тушаав.

	— Тэнэг хүн л хүний тэнэгийг гайхдаг юм гэнэ билээ гээд чавганц нүдээ жартайлган инээв. Хүмүүс бие биеэ харалцан хөдлөх шинжгүй байхад лам өөрөө бууж чавганцад давшлан ойрттол эмгэн гэрийн бүсэнд байсан бүдүүн модыг шүүрэн толгой руу нь хүчлэн цохисонд хэрцгий лам эргэлдэн унав. Задарсан амьтад вэ! Та нар чинь шилийн дээрэмчид үү? Галсан чи ханиа олж дээ. Чамайг ийм амьтан гэж бодоогүй юм сан гэж чавганцыг хэлэхэд нүүр нь таталдан нүд нь гялтганан эргэлдэж бие нь том, бөгтөр нуруу нь цэх болсон мэт харагдав.

	Чавганцын чичлэн заасан хурууг дагаж харвал аав минь олны ар эгнээнд бүдүүн мод бариад зогсож байлаа. Аав минь намайг хараад баярласангүй бололтой. Би аав дээрээ очих гэж ухасхийтэл өмнүүр минь том мод хөндөлдөж би арга барагдан зогсов. 

	— Энэ чавганцыг барьж авна уу. Аль үгүй юу гэж нөгөө хээр морьт хоолойгоо чахруулан хашхирав. Хоёр хүн мориноосоо дуртай дургүй бууж чавганцыг хүчлэн барьж авлаа. Нэг омогтой лам очиж гарыг нь ар дээр нь ягштал хүлэв.

	— Хар новшнууд, та нарыг ардын улаан цэрэг ирээд эгээ л чандруу шиг үлээж орхино доо гэж хүлэгтэй чавганц амьсгаадан хашхирав. Шагдар мориноос бууж гэрт ороод төдийлөн удсангүй, нөгөө түлхүүрүүдийг барин гарч ирээд нэг хүнд өгч «Хоршооны эд барааг гаргаж аваад бусдыг нь шатааж орхи» гэлээ.

	— Та нар чинь юу болж байна. Олны юмыг дээрэмдэх гэж үү. Төр түмэн нүдтэй төрсөн бие ганц нүдтэй шүү! Та нар чинь галзуураагүй биз дээ гэж чавганц өндөр дуугаар хэлэв. Шагдар хэсэг зуур бодол болон зогссоноо чавганцын дэргэд эрх хав шиг инээмсэглэн очоод зөөлөн зальтай хоолойгоор «Эмгэн та нэг л ухаарахгүй байгаа бололтой. Ардын засаг төр алга болж Очирбатын яам, шарын цэрэг буй болоод байна шүү дээ. Биднийг хэдэн жилийн турш хууран мэхэлсэн ардын засаг аль хэдийнээ устсан шүү дээ» гэв.

	— Хэн устгасан билээ?

	— Бид шарын цэрэг.

	— Та нар уу даа! Зүүдэлсэн хэрэг биш биз гээд Дондог гуай ёжтой инээмсэглэв. Энэ үед бүдүүн лам сэргэж босон, уруул нь мурийн нүд нь хэрсэн сарлагийн бух шиг улайран бүсэндээ зүүсэн сэлмээ сугалан чавганц руу далайн дайрахад Шагдар жанжин хориглон зогсоов.

	— Битгий, энэ хөгшинд эр гаргаж хэрэггүй гээд чавганцын хүлгийг тайлав. Чавганц бөөн шороо атгаж аваад Шагдар руу цацаж «Тэр жил муу хулгайчийг юунд нууж хооллож байлаа. Зааж өгөөд шоронд нь хатаасан бол өдийд хаанаас ингэж балаг тарьж явах вэ?» гэлээ.

	— Ардын засагт хавчигдан цагийг хүлээж байхдаа би хулгайчийн дүрээр тодорч явсныг та нарт мэдэх хүн олон бий. Энэ эмгэн усан нүдтэй цусан зүрхтэй хүн болохоор яаж мэдэх вэ гэж Шагдар ихэмсэг бөгөөд ажиггүй хэлэв.

	— Уухай тийм бий! Зальтай хар хулгайч гээд Дондог эмгэн Шагдарыг ухасхийн өшиглөв.

	«Буруу номын нүгэл шингэсэн энэ чавганцыг даруй тонилго! гэж Шагдар хашхирахад саяхан эрх хав шиг байсан царай нь хувирч галзуу бухын дүртэй болов.

	Бүдүүн лам хоёр хүний хамт чавганцыг барьж аваад чирэх гэхэд нь «Байз би өөрөө явна. Та нар төрд тэрсэлсэн дээрэмчдийг дагаад явж байхаа ичихгүй юу!» гээд олныг тойруулан харснаа шууд явж гэрийнхээ баруун талд байдаг аргалын цаана зогсоод «Сумтай юм бол бууд! Төрийн минь түмэн нүд харж байна хө!» гэлээ. Бүдүүн лам цахиур буугаа хөллөн чиглүүлж байхад гар нь тогтон ядан салганаж байлаа. Буу тас хийж бөөн хар утаа гарахад би нүдээ тас анив. Цахиур бууны суманд ассан эмээгийн хөвөнтэй дээлээс утаа суунаглан гарлаа. Дондог эмгээ өндийн ирснээ тэнгэр харан унаж билээ. Шарын цэрэг сумын хоршоо хамтралыг хуу дээрэмдээд үлдсэн юмыг шатааж явсан шөнө би гэртээ унтаж байгаад хүн ярихад сэрвэл аав минь байлаа.

	— Би ингэсхийгээд ууланд оргож зайлна. Чадвал ардын цэргийн ангитай нийлнэ. Эдэнтэй нийлж нохойн замаар орохгүй.. Өвгөн минь чи өнөө шөнөдөө хүүхдүүдээ аваад Өндөр хайрхны модонд бүгж үз! гэж аав минь эжийд хэлээд шууд гарч, удалгүй олон морины хөлийн чимээ гарч давхилдан явсан билээ. Бид тэр шөнөдөө хавь ойрын хүнтэй нийлэлдэн оргож Өндөр хайрхны битүү ойд оров.

	Хүмүүсийг ярилцахыг сонсвол тэр шөнөдөө шарын цэргийн ихэнх нь оргож алга болсон ажээ. Удсан ч үгүй шарын цэрэг бүр мөсөн дарагдаж бид ардын цэргийн газарчин болсон аавтайгаа уулзаж хязгааргүй баярласан билээ. Шагдар жанжин, бүдүүн лам баригдаад хувьсгалын хорооны тогтоолоор буудагдсан гэж сонсогдсон. Харин хаана яаж алагдсаныг бүү мэд. Харин манай нутгийн Дэлгэрэх гэдэг амны нарлаг сайхан энгэр дээр нэг том гэгчийн чулуун овоо бий. Түүнийг эмээгийн овоо ч гэдэг. Дондог эмээгийн хөшөө ч гэдэг. Одоо би нутагтаа очоод нэгдлийн тохижсон төв эмнэлэг, сургуулийн сайхан цагаан байшинг бахархан харж зогсохдоо «Төр минь төмөр баганатай юм шүү» гэж Дондог гуайн хэлж байсан дүрийг тодхон хардаг бөгөөд Дондог чавганц бол ардын засгийн төлөө алтан амиа өгсөн түм түмэн баатруудын нэг нь байжээ гэж боддог билээ. Хувьсгалаар хүчтэй жигүүрээ дэлгэсэн тэр гайхамшигт хөгшний дүр надад ер бусын хүний дүр шиг анх санагддаг байсан бол одоо ерийн бөгөөд харин итгэлээр гэрэлтсэн хүчит зоригтны дүр байжээ гэж санагддаг юм.

	«Төр минь баганатай юм шүү» гэсэн энэ үгийг, яргачны буунд онилуулсан хөгшин авгай гуч гаруй жилийн өмнө хэлж байсан бол одоо манай түүх, манай ард түмэн хэлж байгаа юм.

	 


ХЭНИЙ БУРУУ ВЭ

	Би, Чимэгтэй үүнээс 3 жилийн өмнө фронтод бэлэг хүргэсэн төлөөлөгчидтэй хийсэн уулзалт дээр анх удаа танилцаж билээ. Тэр, Бумцэнд гуай Калининтай уулзсан тухайгаа ярихад их л баясан инээж надаас Калинины насыг асууж билээ. Тэгж бид хоёр танилцсан ба анхны яриагаа эхэлж билээ. Удалгүй бид хоёр сайн танилцаж завтай цагтаа кино үздэг сэн.

	Ямар ямар кино үзлээ дээ. Тавдугаар сарын 10-ны орой л юм сан «Актерис» гэдэг кино үзсэн юм сан. Тэр орой би, Чимэгт сууя гэж хэлчхээд нэлээд сүрхий донгодуулж билээ. Энэ нь ер санаанаас гарахгүй юм. Би Чимэгт, Зөвлөлтийн мэдээлэх товчооноос мэдээлсэн улаан армийн их амжилтуудын тухай ярьж өгдөг сөн. Бид хоёр хурим хийснээс хойш жил гаруй болов. Энэ хооронд миний сэтгэл түүндээ улам дасаж хайртай болж байна. Одоо бид хоёрын амьдрал мөнхөд салахгүй болжээ. Удахгүй гурвуул болно. Хүү минь бүстэй гарах болов уу, аль эсхүл бүсгүй гарах болов уу?

	Хүүгээ гарахад, би төрөх тасгаас ер салахгүй байх даа. Тэгээд хэд хоносны дараа нь би очиж аваад гэртээ ирнэ. Нөхдөө урьж хүүгээ үзүүлнэ. Сайхан баяр ч болно доо. Харин хүүдээ хэн гэж нэр өгье дөө? Тэр ч яах вэ дараа болъё. Одоо харихад Чимэг маань ажлаасаа чөлөө аваад ирсэн байна даа. Хоолоо идсэний дараа, ажилдаа буцаж очтол энэ номоо Чимэгтээ уншиж өгнө гэж таван цагийн яндан дуугарсны дараа гэртээ харьж явсан залуу Эрдэнэ бодсоор, нэг мэдсэн чинь хашааныхаа хаалганд тулж ирсэн байлаа. Түүнийг ороход нь эхнэр Чимэг нь гэрээсээ гарч угтан ирээд...

	— Чамайг би их л хүлээлээ дээ, одоо таваас хорин минут өнгөрч байна. Ялангуяа сүүлийн арван минутын удаан гэдэг нь, би гурван цагт ирээд, хоолоо хийсэн шүү. Одоо чамайг халуун хоол угтаж байна гэж хэлсний хойно хоёулаа гэртээ орлоо.

	Төрөх тасгийн үүдний жижиг цонхыг Эрдэнэ тогшиход дежурийн санитар хүүхэн түүнийг нээлээ. Эрдэнэ догдолж, тасалдсан намуун дуугаар

	— Чимгээс ямар хүүхэд төрсөн бол? Тэр хүүхэн хэсэг бодсоноо

	— Хэзээ ирсэн юм бол?

	— Энэ өглөө 10 цагийн хирд, гэж Эрдэнийн хэлэхэд нь

	— Би саяхан дежур хүлээж авсан тул мэдэхгүй байна. Гэвч Чимэг гэдэг хүүхнээс хүүхэд төрсөн нь... гээд үгээ тасалж доош харахад нь, Эрдэнийн царай хувирч нүд нь дув дугариг болоод, чичирч зангирч бөглөрсөн хоолойгоор, 

	— Тэгээд юу болсон гэж! Шаардахад нь тэр хүүхэн санаа алдаж, 

	— Миний өмнөх дежур, Чимэг гэдэг хүүхнээс хүүхэд нь үхсэн гарлаа гэж хэлсэн тэр мөн байхаа.

	— Та үнэн хэлж байна уу? Энэ чинь... үнэн үү? гэж асуухдаа жижиг цонхноос хойш нэлээд зайдуу ухарсан байжээ. Хүүхэн, цонхны ирмэгийг маажин, их л гашуудсан дуугаар.

	— Би танд юу боллоо гэж худал хэлэх билээ дээ, гэхэд Эрдэнийн дотор нь харанхуйлан...

	— Миний хүү чамайг, би гарахыг чинь хэчнээн их хүлээв. Гэтэл ийм мэдээ сонсохыг ер мэдсэнгүй. Би ямар баяргүй хүн бэ? Ийм гашуудал гэж байх уу? Заа нэгэнт... Чимэг минь байгаа бол түүнтэйгээ ярилцаж гашуудлаа хуваах юм сан гэж, харласан сэтгэл нь үймрэн догдолж байснаа, гэнэт жижиг цонх руу ирж бараг бүх цээжээ оруулан байж дорой бүдэг дуугаар...

	— Хүүхэн гуай тэгээд одоо Чимгийн бие ямар байгаа бол? гэж асуухад тэр хүүхэн

	— За мэдэхгүй, ийм үед лав л халуунтай байдаг юм даа гэж хэлэхэд нь Эрдэнийн сэтгэл бүр ч хүнд болж, дорой дуугаар

	— Та мэдээд ирнэ үү? гэхэд санитар толгойгоо дохиод цааш явлаа.

	Эрдэнэ хүлээн авагчаар Москвагийн радио нэвтрүүлгийг хэсэг зуур сонсож цагаа харвал 12 цаг болжээ. Тэгэхэд нь хүлээн авагчаа тасалж, ороо засаад хэвтэж Александр Дюмын зохиосон «Гурван Мушкитёр» гэдэг зохиолыг уншив.

	Гэрийн дотор ширээний цагийн тогтмол цохилтоос өөр чимээ аниргүй нь ганцаар хэвтэж байгаа Эрдэнэд аягүй юм шиг, гэвч тэр номын Артьяны сонирхолтой явдалд татагдсан сэтгэл нь тайвширч байлаа. Ингэж байтал нэг цаг хагасын яндан дуугарав. Эрдэнэ цаг руугаа нэг харснаа, номоо өмнөх сандал дээрээ тавьж гэрлээ унтраав. Түүнээс хойш нойр нь хүрэлгүй бараг цаг шахам хэвтэхэд номд гарсан аюулт явдал, бас өдрийн нь хэцүү байдал үргэлжлэн бодогдож бүх бие нь хүйтэн даах шиг болоод санах бүр уйтгарлана.

	Гэвч өдөр турш өөрийн ажлын газар, төрөх тасаг хоёрын хооронд олон дахин явж ядарснаар нойрт цохигдон унтавч заримдаа үхсэн хүүхэд нь дэргэд нь хэвтэж байх шиг, заримдаа Чимэг нь хүүхдээ тэврээд хажууд нь инээн зогсож байх шиг байхад цочиж сэрвэл харанхуй тасалгааны байдалд ямар ч өөрчлөлтгүй байна. Тэгээд дахин унтавч, бас л элдэв сайн мууг зүүдэлж тавтай биш байлаа. Өглөөний таван цагт цагийн сэрүүлэг тачигнан дуугарахад, Эрдэнэ цочиж сэрэв. Тэгээд хэдэн минутын дотор ороо хурааж, нүүр гараа угаагаад, түргэн хувцаслаж гэрээс гарч төрөх тасгийн зүг явлаа..

	Утас дуугарахад харилцуурыг түргэн авч дежур байна, гээд нэгэн хэсэг дуугүй болсноо, нүдэнд нь баярын цог гялалзан

	— Өчигдөр үү гэж асуугаад харандаа авч нэлээд юм тэмдэглээд...

	— Сайхан мэдээ сонсгосонд их баярлалаа, гэж хэлээд харилцуурыг тавьж, урт тайван амьсгалыг аваад гэдрэг суухад нь ямар нэгэн юмны зангилаа тайлагдаад түүний сэтгэлийг хангасан нь тодорхой байлаа. Цонхоор орж, жигнэн байгаа өглөөний нарны гэрэл хаврын улирлыг гэрчилж, Эрдэнийн гялалзан эргэлдэж байгаа нүдэнд ямар нэгэн их баяр болсон тэмдэг тодорхой харагдана. Удалгүй 9 цаг болоход тасалгааны үүд нээгдэн Бат орж ирэв.

	Бат бол Эрдэнэтэй нэг хэлтэст ажил хийдэг бөгөөд шөнийн дежурийг Эрдэнэ хийсэн ба энэ өдөр амралтын өдөр тул Бат дежурийг хүлээн авахаар ирж байгаа юм.

	Батыг хармагц Эрдэнэ сандлаас босож

	— Мэдээ сонсов уу?

	— Сонслоо, гадна нийтийн баяр болоод байна шүү 

	— Ер нь анх сонсоход сэтгэл хачин өөр болж байна. Энэ мэдээг туйлгүй хүлээн хүссэн юм байна даа.

	— Тийм ээ одоо ч тайван сайхан болно. Энэ баяр ганцхан их л үнэтэй олдсон байна.

	— Тийм гэж хэлээд Эрдэнэ тамхи гаргаж Батыг дайлан хоёулаа татлаа.

	Хэдэн өдөр өнгөрсний дараа Эрдэнийн хашааны үүдэн дээр «М-1» гэдэг машин ирж зогсоод дотроос нь Эрдэнэ хүүхдээ тэврэн гарч ирээд Чимэгийг машинаас суулгаж сугадан аваад хашаандаа ороход, машин буцан явлаа. Тэр хоёр гэртээ орж хүүгийнхээ боолтыг тайлан цахилгаан данханд цай чанав.

	— Би мөн айсан шүү! гэж Эрдэнийн хэлэхэд Чимэг инээн, 

	— Тэр хүүхэн өөр хүнтэй андуурсан байдаг шүү гэв. Тэр хүүхэн сайн мэдэж байж хэлэлгүй, намайг их айлгасан шүү? гэж Эрдэнэ хэлснээ, нэг хэсэг дуугүй болж байгаад..

	— Чимэг ээ! Хүүдээ одоо хүртэл нэр өгөөгүй юм байна шүү, хэн гэж нэр өгье дээ.

	— Чи нэр бэлдсэн биш үү? гэж Чимэг инээмсэглэн хэлэв. Эрдэнэ дуугүй бодож сууснаа.

	— Миний хүү чинь, таван сарын 2-т төрсөн энэ өдөр улаан арми Германы Берлинийг бүрэн эзэлж их ялалтыг мандуулсан тул хүүдээ Мандах гэж нэр өгье! гэхэд нь

	— Тэгье! харин сайхан нэр байна гэж Чимэг хэлэв.

	— Тэгэхэд нь Эрдэнэ босоод, хэвтэж байгаа хүүхэд дээрээ тонгойн харж

	— Миний хүү чи Мандах гэж нэртэй боллоо. Одоо чамайг Мандах гэж дуудах болно гэж хэлээд түүнийг үнсээд дараа нь юу гэж хариулах бол гэсэн шиг хүү тийшээ ширтэн байлаа.

	Эрдэнэ Чимэг хоёрын баясгалант амьдрал үргэлжлэн, Мандах ч өсөж ой нь өнгөрөв.

	Чимэг ажил хийдэг тул Мандах өдөр турш цэцэрлэг дээр байдаг ба орой түүний эцэг, эх хоёрын нэг нь очиж авдаг байлаа. Энэ зун Чимэг амралт авч Мандахтайгаа хамт хөдөө байдаг ах дээрээ очиж амрахаар шийдвэрлэжээ. Харин Эрдэнэ, наадмаас хойш рашаанд очих болсон байжээ.

	Зуны сайхан өглөө Эрдэнийн хашааны үүдэн дээр «М-1» гэдэг машин зогссонд Эрдэнэ чемодан, боодолтой юм зэргийг ачиж байлаа. Удалгүй гэрээс Чимэг Мандахыг тэвэрч жолооч, жижигхэн чемодан барьсаар гарч ирлээ. Чимэг хаалга гараад машины дэргэд зогсож

	— Ачиж дуусав уу? юм мартаагүй байгаа даа гэхэд Эрдэнэ инээж...

	— Ачаад дууслаа, одоо ганцхан та хоёрыг ачих дутуу байна. Харин миний бодоход мартсан юм үгүй шиг байна гэв. Чимэг Эрдэнийг ширтэн байснаа...

	— Маргааш орой хүрэх байгаа даа гэхэд, Эрдэнэ Чимэгийн гарыг барьж, 

	— Саадгүй явбал хүрэлгүй дээ. Энэ үед жолооч машинаа асаасан тул Чимэг санаа алдаж

	— Чи хүүгээ барьж бай! Би урьдаар сууя! гэж Мандахаа Эрдэнэд өгөхөд Эрдэнэ хүүгээ авч учир тоймгүй үнсэв. Энэ үед Эрдэнэ Чимэгээ үнсэх хүсэл их байсан боловч жолоочоос зовсон тул хүүгээ их үнсэв. Чимэг, машинд суусны дараа Эрдэнэ хүүгээ түүнд өгч Чимэгийн гарыг дахин сайн атгаад...

	— За сайн яваад ирээрэй! гэхдээ хоолой нь зангирч байлаа.

	— Чи сайн сууж байгаарай ажилдаа явахад баруун хашааны авгайд гэрээ захиж байгаарай за баяртай гэв. Эрдэнэ хөдлөхгүй, баяртай гэж дахин дахин хэлж байлаа. Энэ үед жолооч араагаа залгаж машин алгуурхнаар хөдлөв. Эрдэнэ гараа өргөж даллан...

	— Баяртай, гэж удаанаар уянгалуулан хөдлөлгүй зогсон хоцорлоо. 

	Эрдэнэ тэд нарын явснаас хойш хэдэн өдөр ажилдаа очихоос өөр гадагш гарсангүй. Орой гэртээ ирээд хоол хийж идээд дараа нь ажилдаа эргэж очоод 11-12 цаг хирд гэртээ ирж шөнө дөл хүртэл ном уншиж байгаад унтдаг байлаа. Нэг орой ажлаа тараад гэр тийш харьж явтал «Их эргэлт» гэдэг кино гарах зарлал байлаа. Эрдэнэ түүнийг үзээгүй тул 8 цагт очиж үзэхээр шийдвэрлэв. Тэгээд гэртээ ирж хоол хийж идээд дараа нь хэдэн минут унтаж амраад босож нүүр гараа угаав.

	Шкафнаас алчуур автал түүний цаанаас Мандахын ноосон цамц унав. Эрдэнэ түүнийг аятайхан авч ширтэн байгаад урт алгуурхнаар санаа алдан...

	— Миний хүү, ааваа санаж байна уу? аав чинь чамайг үргэлж санаж байна. Та хоёр хэзээ ирэх гэж байна, болдог сон бол одоо л та хоёр дээр гэнэт очих юм сан, ямар сонин байх бол, чамайг нэг сайхан хүмүүжүүлээд дэлхий дахинд цуурайтуулах эрдэмтэй болгоё гэж бодох зуур цамцыг нэг үнсээд байранд нь тавив. Тэгээд цагаа харвал 8 цагт 15 минут дутуу тул, бушуухан хувцаслаж кино руу шамдан явлаа. Эрдэнэ билет авч хувцсаа өлгүүрт өгөөд, дотогш орж заасан суудалдаа суув.

	Гэрэл унтарсан хойно түүний хажуугийн суудал дээр нэг залуу эмэгтэй ирж суув. Кино эхлэн гарлаа.

	Тэр хүүхэн ойлгогдоогүй юмаа Эрдэнээс асуухад, тэр тайлбарлан өгч байлаа. Кино дуусаж гэрэл асахад бүгд босоод гарлаа.

	— Кино тайлбарлаж өгсөнд их баярлав гэхэд Эрдэнэ инээмсэглэн

	— Зүгээр, зүгээр гэв.

	Эрдэнэ түргэн гараад хувцсаа авах дугаарт зогсов. Тэгээд дугаар нь ойртож байтал, нөгөө хамт сууж кино үзсэн хүүхэн, хажуугаар нь инээмсэглэн алгуурхнаар өнгөрөөд, зогссоноо эргэж түүний дэргэд ирээд...

	— Та, төвөгшөөхгүй бол миний цувыг авч өгнө үү? гэж гуйж дугаараа өгөхөд Эрдэнэ хүүхэн рүү харж, 

	— Бололгүй дээ гээд дугаарыг нь авав. Хүүхэн түүний хажууд нь хүлээн зогсов. Удалгүй Эрдэнэ хүүхний цувыг авч өгөөд, өөрийн пальтог өмсөв.

	Тэгээд тэр хоёр цувралдан гарлаа.

	Эрдэнэ гэрийн зүг явж байтал, тэр хүүхэн өмнө нь ганцаар явж байв. Эрдэнэ тэр хүүхнийг гүйцэж очоод

	— Та энэ рүү явдаг юм уу?

	— Тийм ээ та бас энэ рүү явдаг юм уу? гэж асуугаад Эрдэнийг гайхсан байдалтай ширтэв.

	Тэгээд тэр хоёр цааш хамт зэрэгцэн хэсэг зуур дуугүй явснаа Эрдэнэ:

	— Та чинь хаана ажил хийдэг билээ? гэхэд

	— Би сурагч л даа гэв. Эрдэнэ, түүнээс юм асуусангүй алсыг харж, хариад Чимэгтээ захиа бичье хүү минь өдийд унтаж байгаа болов уу? аль паадга паадга гээд л явж байгаа болов уу. Аль хагас дутуу үгээ хэлээд хүмүүсийг баясгаж байгаа болов уу? түргэн түүнийгээ тэврэх юм сан. Одоо сараас 13 хоног өнгөрч байна. Өчигдрийн зурагтай сэтгүүлийг сайхан хадгалж хүүдээ тавья. Бас нэг хөөрхөн тоглоом авч тавья гэж бодож явтал нөгөө хүүхэн зогсож.

	— Одоо би энэ гудамжаар хойш эргэж явна, за баяртай гэв. Юм бодож явсан Эрдэнэ, энэ үгэнд өөрөө мэдэлгүй зогсож цочсон юм шиг гэнэт.

	— Баяртай, гэхэд хүүхэн, тэр хойноос уруудсан гудамж уруу явлаа.

	Эрдэнэ хүүхнээс салж цааш хэд алхтал нохой шуугилдан нөгөө хүүхэн хяхарсан дуугаараа хашхирав.

	Эрдэнэ түүнийг сонсоод, эргэтэл аль хэдийнээ тэр хүүхэн дэргэд нь ирээд самгардан амьсгаадаж...

	— Энэ онгорхой хаалганаас, хоёр нохой үргэлж давхидаг юм, сая арай л хормойдсонгүй гэхэд Эрдэнэ тэр хаалга руу харж байгаад, 

	— Таныг би нохойноос гаргаад өгье дээ, тэр хүүхэн их л баярласан дуугаар, 

	— Тэгвэл тун сайн байна даа гэж хэлээд хоёулаа хамт явахад, ноход дэмий л тойрон хуцаж байлаа. Тэндээс зуугаад алхам цааш явсны дараа Эрдэнэ хүүхэн рүү харж...

	— Таны гэр чинь хол юм уу?

	Үгүй, одоо хэдхэн алхам болоод байна гэв.

	— Тэгвэл таныг хаалган дээр чинь хүргэж өгье! гэхэд хүүхэн хариу хэлсэнгүй, тэр хоёр цааш хэд алхтал хүүхэн зогсож, 

	— За хүргэж өгсөнд чинь их баярлав. Миний гэр энэ хашаанд гэж том хүрэн хаалгыг заав. Эрдэнэ зогсож.

	— Баяртай, баяртай гэв. Хүүхэн хаалга руугаа орж хаагаад оньслов.

	— Зүгээр боловсон хүүхэн байна даа. Би Чимэгийг хүргэж өгөхөд, тэр минь за баяртай, завтай бол маргааш уулзана даа, хэрэв чи ажилтай болчих бол над утсаар хэлээрэй гэж хэлээд гарыг минь атгаад ороход нь би, түүний хойноос харж байгаад дараа нь түүний барьсан баруун гараа үнсээд, алгуурхнаар эргэж явахдаа гэрт нь оръё гэж хэлэх байсан юм, би л муудаа хэлж чадсангүй, гэж өөрийгөө зэмлэж явдаг сан гэх зэргээр бодсоор гэртээ ирлээ.

	Эрдэнэ хаалган дээрээ ирэхэд, хар цоож нь уйтгартайгаар унжин, түүнийг хүлээсэн мэт байлаа.

	 

	Сайн өдрийн өглөө Эрдэнэ эрт босож Туул голд орохоор явлаа. Голын эрэг дэх, ногоон зүлгэн дээр хувцсаа тайлж, усны шуудгаа өмсөн усанд оров.

	Эрдэнэ бол усанд сайхан самардаг тул, хүмүүс түүнийг сонирхов. Нэлээд удаан орсны дараа элсэн дээр хэвтэж биеэ шарлаа. Ингэж байтал усны урсгалын дагуу хоёр хүүхэн хөвж ирлээ. Эрдэнэ тэдгээрийг төдий л анхаарсангүй билээ. Гэтэл нэг нь хожигдож их л эцсэн бололтой гараа хөдөлгөн ядаж явснаа, гэнэт ус нь хуйлран шингэв. Тэр хүүхэн дахин цойлон гарахыг оролдсон боловч чадсангүй ус залгиад шингэв. Эрдэнэ түүнийг хармагц бушуухан усанд гүйн орж, тэр хүүхнийг эргэн дээр гаргав. Тэр хүүхэн Эрдэнийн гарыг барьж байгаад

	— Танд их баярлав, гэхэд Эрдэнэ инээж:

	— Зүгээр зүгээр, би бас л сандарлаа шүү, ер нь усанд анхааралтай орох хэрэгтэй гэв. Энэ үед нөгөө хүүхэн уснаас гараад, Эрдэнийн дэргэд гүйн ирээд зогссоноо.

	— Та сайн байна уу? Эрдэнэ рүү хэлэхэд нь, түүнийг харвал нөгөө кинонд тохиолдоод, хүргэж өгсөн хүүхэн тул

	— Сайн, та сайн байна уу? гэв. 

	— Таныг байгаагүй бол энэ маань шингэж үхэх байсан шүү. Та л үүнийг аварлаа гэв. Тэд нар хамтран усанд орж байсаар өдрийн 1 цаг боллоо. Эрдэнийг элсэн дээр хэвтэж байтал, нөгөө уснаас аврагдсан хүүхэн хүрч ирээд

	— Бид хоёр уул руу явах гэж байна, та бидэнтэй хамт явахгүй юу? гэхэд нь ойрхон байсан нөгөө хүүхэн нь инээмсэглэн

	— Хамт явахыг урьж байна гэв. Эрдэнэ орой болтол онцын хийх ажилгүй, бас тэгээд өөрөө ууланд гарах гэж байсан тул, тэдэнтэй хамт явав? Янз бүрийн хувцастай хэдэн зуун хүмүүсийн зарим нь уул руу явах ба зарим нь буцаж явна. Тэдгээрийг харж явсан Эрдэнэ хоёр нөхдөдөө:

	— Хот энэ хүртэл өргөжөөд, ууланд гарч зугаалах хүмүүс метрогоор ирж байх цаг удахгүй ирнэ дээ гэхэд нь кинонд танилцсан хүүхэн.

	— Тэгвэл мөн сайхнаа гэж инээн хэлснээ царай нь хувирч санаа алдаад...

	— Бид тэр үед ийм залуу хэвээр байж чадахгүй нь гомдолтой юм, гэхэд Эрдэнэ угтаж аваад

	— Бид үүнийг бүтээхэд хөдөлмөрөө оролцуулсан хөгшид гэж хүндтэй явна шүү дээ гэхэд нь уснаас аврагдсан хүүхэн:

	— Тэр сайхан үеийг хүртэл амьд байж чадахгүй бол гэхэд нь Эрдэнэ.

	— Тэгвэл тэр сайхан бүтээл нь бидний дурсгалын хөшөө болж, түүний шимийг манай үр хүүхэд хүртээд, бидний их хөдөлмөрийг бахархаж магтах болно гэв.

	— Тийм ч юм уу даа гэвч өөрөө үзвэл сайхан байна гэж кинон дээр танилцсан хүүхэн хэлэхэд...

	— Хүн төрснөөс хойш биеийг зөвхөн сайхан амьдруулаад зогсохгүй, түүнийг үеийн үед магтан дурсгах хэрэгтэй гэж Эрдэнэ хэлэв.

	Уянгат шувуу жиргэж, олон өнгийн цэцэг ургасан ойн дундуур энэ гурав, үзэсгэлэнт байгалийг магтан явцгаав. Ойн дундуур нэлээд хэссэний дараа, Эрдэнэ модны сүүдэрт урт ургасан ногооны дээр хэвтэж авч явсан сэтгүүлээ уншихад нөгөө хоёр нь цэцэг түүцгээв.

	Тэгээд 5 цагийн орчимд тэр гурав хот руу буцав. Хотын захад орж явтал, өмнөөс нь нэгэн хүүхэн ирж явлаа. Эрдэнэ түүнийг ажиглавал, Чимэгийн хамгийн дотночлон үерхдэг Ханд байлаа.

	Түүнийг ойртон ирэхэд Эрдэнэ угтаж очоод:

	— За сайн байна уу? гэхэд нь тэр хүйтнээр инээж дуртай дургүй.

	— Сайн чи...хаачаад ирэв гэв.

	— Би эд нартай модонд гарч, цэвэр агаар амьсгалж яваад ирлээ гэхэд Ханд, түүнийг ширтэж байгаад...

	— Олуулаа их л сайн яваа шив дээ гэж хэлээд өөр юм хэлсэнгүй цааш явлаа. Тэгэхэд нь Эрдэнэ түүний хойноос нэг юм хэлэх гэснээ больж нөгөө хоёр хүүхнээ харвал нэлээд холдсон байлаа.

	Энэ Ханд, олон зантай гэдэг нь дуугарч ядаад л байх чинь, юу болчхов доо, уулзаад л сүйд болдог сон гэж бодсоор нөгөө хүүхнүүд дээрээ очив. Тэгээд цааш явж байтал Эрдэнэ зогсож

	— За би одоо зүүн тийш явлаа баяртай, гэхэд

	— Баяртай сайхан танилцав гэж уснаас аврагдсан хүүхэн хэлэв. Нөгөө хүүхэн нь Эрдэнийн гарыг барьж байгаад:

	— Хамт явсанд чинь их баярлав. Та манай гэрийг мэдэх тул очиж байгаарай за баяртай гэв. Эрдэнэ инээмсэглэн, толгойгоо дохиод зүүн тийш явав.

	Ширээн дээр байгаа зургийг Эрдэнэ, нүд салгалгүй ажиглан харж байснаа логарифмын шугамыг авч ийш тийш хэдэн удаа татаад зураг дээр ямар нэгэн тоо тэмдэглэнэ.

	Тэгээд бүхнийг орхиж тамхи татан өрөөсөн гараа кармадаа хийж бодлого бодон тасалгааны дотуур ийш тийш алгуурхан алхална.

	Тэгээд гэнэт зогсоод нүдэнд нь баярын цог гялалзан зураг руугаа харснаа алгуурхнаар резин авч нэгэн хэсгийг баллаад, бас хэсэг зуур түүнээ ажиглан ширтэнэ.

	Дараа нь харандаа авч үзүүрийг нь нэг удаа ажиглан харснаа балласан байран дээрээ дахин зурна.

	Ингэж байтал үүдийг нь хүн тогшив. Хамаг анхаарлаа өмнөх зураг руугаа хандуулсан Эрдэнэ үүд рүүгээ ширтэж юм бодоход нь хаалгыг нь дахин тогшсонд сая сонсож, 

	— За болно! гэж огцомхон хэлэв. Гаднаас хөдөөгийн бололтой нэг ахимаг насны хүн орж ирээд. 

	— Сайн байна уу? гэхэд 

	— Тийм ээ 12 квадрат метр гэв.

	Гаднаас орж ирсэн хүн энэ үгийг сонсоод 

	— Ямар сонин хүн бэ? Сайн байна уу гэхэд тийм ээ 12 квадрат метр гэдэг чинь, аль бага зэрэг солиотой юм уу гэж бодоод бяцхан ухарснаа зогсож Эрдэнийн нүдийг ширтэн гайхна.

	— Та суу гэж Эрдэнэ өмнөх сандлаа заахад тэр хүн дуугүй харж зогссоноо сандлыг авч ширээнээс холхон тавиад суухын завсар

	— Архитектур Эрдэнэ гэдэг та юу? гэв.

	— Тийм ээ би байна. Та надтай хэрэгтэй юү?

	— Тийм, танд захиа авчирсан юм сан гэж өврөө уудалж шинэхэн дугтуйтай захиа гаргаж Эрдэнэд өглөө.

	— Хэнээс захиа ирэв. Лав Чимэгээс минь байхдаа. Юу бичээ бол, энэ чинь баяр байна гэж бодож Эрдэнэ захианыхаа дугтуйг задлахын завсар

	— Чимэг, Мандах сайн байна уу? гэж асуухад энэ чинь юу ярьж байгаа хүн бэ. Лав солиотой хүн байхаа гэж тэр хүн бодоод дуугаралгүй Эрдэнийг ширтсээр сандалтайгаа үүд рүү ухарна.

	— Та манай тэд нарын амарч байгаа нутгаас ирэв үү гэж асуув. Тэр хүн бас дуугаралгүй Эрдэнийг ширтэж

	— Бас юу гэнэ үү? Ямар сонин яриатай хүн бэ?... ээ гэж бодсоноо

	— Ээ үгүй би тэр нутгийн хүн биш, энэ захиаг над хүн дамжуулж өгсөн юм гэж хэлэв.

	Эрдэнэ хариу үг хэлсэнгүй дугтуйгаа нээж, захиагаа үзэхэд тэр нь хэдэн мөр зурвас байжээ.

	Тэгэхэд Чимэг маань тун яаруу бичиж дээ гэж бодоод эхлэн уншив. Гэтэл царай нь цайвартан хөмсөг нь атирлаа. Тэгээд яагаад над захиа бичих дур хүрдэггүй билээ. Үүнийг Чимэг бичсэн гэж үү дээ? гэж бодоод дахин сайн ажиглавал Чимэгийн гарын үсэг гэдэг нь гарцаагүй байжээ. Гэвч дуугүй уг захиагаа эргүүлэн, дахин дахин харна. Дараа нь түүнээ ширээн дээрээ тавьж харандаа үзүүрлэсээр өмнөө тавьсан тонгоргийг оролдох зуур

	— Та Чимэгтэй уулзав уу? гэж асуув.

	Тэр хүн энэ чинь зүгээр байгаа даа. Хэрэв солиотой хүн бол тонгоргоороо шидэж магадгүй шүү гэж бодоод, сандалтайгаа бяцхан ухрах бөгөөд нүд нь хутга оролдож байгаа Эрдэнийн гараас үл сална.

	— Би тэр нутгийн хүн биш шүү дээ. Аймгийн төв дээр манай танил нэгэн хүн дайралдаад би хот орох тухайгаа ярихад минь энэ захиаг танд хичээж хүргэж өгөөрэй гэсэн юм. Би жинхэнэ захиа бичсэн хүнийг нь мэдэхгүй л дээ гэхэд

	Танд захиа дамжуулж өгсөн хүн манайхны тухай юм яриагүй юу? гэж Эрдэнэ асуулаа.

	— Үгүй юу ч яриагүй гэхэд Эрдэнэ за даа энэ хүн ч манайхны тухай юу ч мэдэхгүй юм шив дээ гэж горьдлого нь тасарч дуугүй болов.

	Чимэг юунд надад ийм олиггүй үг бичив. Би түүнд ямар гэм хийсэн бэ. Миний ариун сэтгэлийг даанч мэддэггүй гэж үү дээ. Аль сэтгэл нь хувираа юу, аль удахгүй ирэхийн тул намайг тоглоом хийж байна уу, үгүй байгаа даа. Лав л сэтгэл нь урвасан байхдаа гэж бодохдоо царай нь хувхай дайвар болов.

	— Энэ эрүүл хүн бус шүү. Үүний царай нь болохоо болилоо. Лав одоо л ухаан нь гарч байх шиг байна. Би одоо бушуухан холдъё гэж бодохдоо за би явъя даа гэж хэлээд босов.

	— Захиа авчирч өгсөнд их баярлалаа гэж хэлээд Эрдэнэ дагалдан босоход тэр хүн энэ чин яах нь вэ? Бушуухан явъя гэж үүдийг түргэн онгойлгож гарснаа эргэж

	— За баяртай гээд гарч одов. Тэр хүнийг гарсны дараа Эрдэнэ сууж, ширээн дээрээсээ захиагаа дахин авч уншаад нэлээд харав.

	— Чимэг бичсэн гэж үү дээ. Ямар хачин захиа вэ? Ядахдаа бид сайн, чи сайн уу гэж бичиж болсонгүй гэж үү дээ? (Би чамд захиа бичих дур ч үгүй байна. За яах вэ дээ? Очиж байж болъё)! Энэ чинь юу гэсэн үг вэ?

	Лав л нэг юм болж дээ. Надаас сэтгэл нь урвав уу. Арай л үгүй байх даа. Сонин хэрэг байна даа! гэж бодох зуур, уруугаа харснаа гортигоо авч хэд хэдэн шугамын хэмжээ авч, шугам дээр хэмжсэнээ, 

	— 12 квадрат метр байх ёстой юм гэж үл сонстох шахам дуугаар өгүүлэв.

	Цахилгаан данханд хийсэн дай буцалж гадуур нь асгана. Эрдэнэ түүнийг ажиглалгүй нэгэн хундаганд цагаан архи хийснээ арчаагүй л хүн архи ууж сэтгэлээ засдаг байх, үүгээр яах юм бэ. Ер нь дараа л... гэж бодож байсан Эрдэнийн бодлыг цахилгаан данхандаа хийсэн цай буцалсаар таслав.

	Эрдэнэ, данхаа цахилгаанаас салган нэг аяга цай хийж аваад суутал үүд дуугарч удалгүй Бат орж ирлээ.

	Бат Чимэгийн амарч байгаа сумын дунд сургуулийн барилгын зураг гаргасан тул, тэр барилгын дууссаны дараа очиж үзээд буцаж иржээ.

	Түүний орж ирэхэд Эрдэнэ сандлаасаа босож угтан очоод гарыг нь чанга атгаж.

	— Сайн явж ирэв үү? гэж асуув.

	— Сайн явж ирлээ. За чи сайн сууж байна уу? гэж Бат хэлээд тэр хоёр ширээний хоёр талын сандал дээр сууцгаав.

	— За барилга сайхан болж уу?

	— Зүгээр болж, ганцхан их хаалганы хоёр талын баганууд л илүү юм шиг санагдлаа.

	— Илүү ч биш дээ. Тэр чинь урлагийн талаар зүгээр юм шүү. Их сүр оруулж байгаа юм гэж Эрдэнэ хэлэх зуур нөхөртөө цай хийж өглөө.

	Энэ хоёр арваад минут хир ярьсан боловч Бат, Чимэгийн тухай ярьсангүй. Тэгэхэд нь ярих болов уу гэж горьдож байсан Эрдэнэ аргагүй болж

	— Манайхантай уулзав уу, нөгөө хоёр маань сайн байна уу гэж асуув.

	— Бие нь ч сайн билээ дээ.

	Харин...гэж үгээ таслахад Эрдэнэ, Батын харин гэдэг үгийг сонсоход «чамд захиа бичих дур ч үгүй байна...» гэдэг үг өмнө нь тодрох шиг боллоо. Тэгээд Эрдэнэ дорой шиг дуугаар

	— Тэгээд юу гэж? гэж цааш ярихыг шаардана.

	— Үүнд хэлэх үү? Аль хэрэггүй юү. Санаа нь зовоод, сэтгэл нь тавгүй болоод тэр ажилд нь нөлөөлөх болов уу.

	За хэлье. Би Эрдэнээс нуух гэж үү? үгүй тийм ёсгүй.

	— Юү байх вэ дээ. Чимэг надтай эхлээд уулзахдаа их л сүйд болж байсан, дараа нь хэд хоногийн хойно уулзахдаа ер дуугарах ч дургүй байна билээ. Тэр бас гайгүй. Бас... Би нааш явахынхаа урьд өдөр Чимэгийнд очлоо. Гэтэл тэр гэрийн сүүдэрт нэг залуутай хамт суугаад л юм яриад гэртээ орж ирэхгүй байсан тул, би гарч очоод «би буцлаа, чи Эрдэнэд захиа бичих үгүй юү» гэхэд удахгүй буцах гэж байж юү бичих вэ дээ гэв.

	Тэгэхэд нь би «баяр хүргэнэ биз дээ» гэхэд «удахгүй орохын хооронд юунд баяр хүргэх билээ дээ» гэв.

	— Би зэвүү хүрээд дахин юу ч дуугараагүй явчихсан шүү гэхэд

	— Хүү минь яаж байна гэж Эрдэнэ асуугаад санаа алдав.

	— Хүү чинь ч хэдэн хүүхдүүдтэй тоглож байна билээ. Бас би нэг юм олж ирсэн шүү гээд Бат цамцны энгэрийн кармагаас нэг зураг гаргаж өглөө.

	Тэр зураг бол Чимэгийн зураг бөгөөд ард нь хортой харандаагаар бичсэн үгийн зарим нь усанд нүүж балраад гаргагдахаа больжээ.

	Эрдэнэ тэр зургийн арын балархай бичгээс нүдээ салгалгүй ширтэж байснаа царай нь хувьсхийж уруул нь хүйтэн инээх мэт мушгиралдсанаа дорой бүдэг дуугаар

	— Энэ зургийг чи хаанаас олов гэж асуув.

	— Би Чимэгийнхээс гараад сум руу явж байтал замын хажууд энэ зураг доошоо хараад хэвтэж байсан юм. Хэдэн хоног бороо ороод дараа нь хэдэн хоног сүрхий хурц нар гарсан тул ард бичсэн юм нь баларсан бололтой. Гэвч зарим үлдсэн үсгээр тааварлаж уншвал жоготой л юм байгаа юм даа гэв. Эрдэнэ тэр бичгийг ширтэж байснаа

	— Эхний мөр нь «хайрт хонгор чамдаа» гэж байгаа юм уу даа? гэж хэлэхэд Бат угтаж аваад

	— Эхний үг нь «хайрт» л даа харин хоёрдугаар үг нь «хөөрхөн» гэж байгаа юм уу гэж би гаргасан юм. Харин гуравдугаар үг нь «чамдаа» чиг гарцаагүй л дээ.

	— «Хөөрхөн» гэж арай л бичмээргүй юм. Нарийн ажиглавал богино үг байх шиг юм, гэвч наадах чинь их баларсан тул сүүлчийн үсэг нь ор сураггүй алга болсон ч байж болно шүү дээ гэв.

	Эрдэнэ бас хэсэг дуугүй болон ажиглаж байснаа

	— Хоёрдугаар мөр нь «энэ зургийг дурсгал» гэж байна тийм үү? гэхэд нь

	Тийм ээ. Гуравдугаар мөрний нь «болгов» гэж байгаа юм. Түүний дараа нь Чимэг гэсэн гарын үсэг ба харин тэр доор бичсэн нь он, сар, өдөр байгаа юм гэхэд нь

	— Би ч бас тэгж бодож байна. Бүгд дээр «хайрт хонгор чамдаа энэ зургийг дурсгал болгов. Чимэг гэж байх шив дээ гэхэд тийм л дээ. Харин «хонгор» уу, өөр үг үү. Түүн дээр л эргэлзээ байна. Бусад нь зөв л дээ гэж Бат хэлэв. Эрдэнийн царай хувхай цайвар болж нэг хэсэг дуугүй байснаа

	— Юу ч байж болно. Надад бүүр нэг олиггүй захиа... Захиа ч гэж дээ. Зурвас ирүүлсэн. Чи үзэлдээ гэж кармагаас цаас гаргаж Батад өглөө. Бат түүнийг аваад «чамд захиа бичих ч дургүй байна. За яах вэ дээ. Очиж л болъё» гэж сонстохоор уншаад, ширээн дээр уруугаа хараад хэвтэж байгаа зураг руу зааж «Энэ хоёр яг холбоотой л доо» гэв.

	— Би ч бас тэгж бодож байна. За яах вэ, учирч л байж болъё. гэж Эрдэнэ хэлэхэд түүний дуу шал өөр хүний дуу шиг байлаа.

	— За энэ ч учир нь нэг л олдох биз. Харин нөгөө чиний зурж байсан пионерын ордны тухай төлөвлөгөө чинь яасан бэ? гэж Батыг асуухад Эрдэнэ уртаар санаа алдсанаа инээмсэглэж, 

	— Дууссан. Батлагдсан. Удахгүй барьж эхэлнэ! гэхэд Бат босож Эрдэнийн гарыг чанга атгаад

	— Маш их баяр хүргэе! Пионерын ордны тухай хэдэн жил ярьсан тэр санаа чинь биелж дээ. Баяр, түмэн баяр хүргэе гэв.

	Нөхрийн сайхан үгийг сонссон Эрдэнийн сэтгэл хөдөлж, түр зуур, захиа зургийн явдал санаанаас холдон зайлж, 

	— Тийм ээ үнэхээр ч олон жил бодсон, олон жил зурсан зүйл маань биелсэн дээ.

	Гэвч хүний бодол, хүний хүсэл хэмжээгүй. Би одоо Монголын ирээдүйн Шинжлэх Ухааны Академийн байшингийн төлөвлөгөөг зурна гэж шийдэв гэж хэлэхэд Бат сандлаас босож аягатай цайгаа барьж «урьдах ба ирээдүйн амжилтын төлөө!» гэхэд нь Эрдэнэ инээмсэглэн, 

	— Цай тулгаж юу хийх вэ гэж цаад талын шүүгээнээсээ нэг шил коньяк гаргаж ирээд хоёр хундаганд дүүргэж, 

	— Ирээдүйн их амжилтын төлөө. Шинжлэх Ухааны Академийн урлаг сайхан барилгын төлөө! гэж хундагаа өргөж архиа амьсгалгүй залгилав. Тэр орой Эрдэнэ, Бат хоёр нэг шил коньяк хувааж уугаад нэлээд согтов.

	 

	
ДУСАЛ НУЛИМС ЮУ ГЭЖ ХЭЛСЭН БОЛ

	(Өгүүллэг)

	 

	Өвөл, том ширхэгтэй цас хаяллаа. Ням гариг болохоор уул нь хөлтэй гудамж, бүүр ч олон хүнтэй. Олны дунд захыг нь босгосон хавар намрын хуучивтар хар пальтотой, өндөр гоолиг нуруутай гуч орчим насны эр хоёр халаасандаа гараа хийж яаралгүй алхана. Энэ хүний нэр нь Жаргал гэдэг. Бодвол эцэг эх нь хүүдээ сайн сайхан амьдралыг хүсэн ерөөж ийм нэр өгсөн болов уу.

	Жаргал өмнөөс нь урсан байгаа хүмүүсийн дунд нэг чухал хүн олох гэж зориуд яваа мэт бүхнийг ажиглан зарим үе тэр хүнээ олов уу гэмээр нүдэнд нь баярын туяа гялалзан инээмсэглэх мэт болоод явдлаа алгуур болгож угтахад нь нөгөө хүн нь харахгүй буюу харсан ч хараагүй хүн болон жишүү харж өнгөрөхөд бадарсан баяр нь замхарна. Хүмүүс уулзахаасаа зайлж байгааг Жаргал ойлговч зүс үзсэн хүн олны дотор харагдахад бүр баярлан уулзахыг оролдоно. Харин зайлан өнгөрөөд явахад нь дуудахгүй ажээ.

	Өнгөрсөн шөнө архи нэлээд дугтарснаас толгой нь бамбайн манарч, хоолой ам нь хатна. Дотор нь үе үе аягүй болоход аманд нь хуралдсан гашуун шүлсээ буцаан залгиж ярвайна. Явсаар дэлгүүрт орж өрөөтэй байгаа архинууд руу, хүний гарт байгаа мах өөд хэд үсрээд авч чадалгүй арга нь барагдан оцойн сууж эрхлэн маасганаж байгаа хавын нүдээр ширтэв.

	Тавиур дээрх архинууд цэлэлзэн хөдөлж янз бүрийн хоолойгоор Жаргалын тухай ярьж эхлэв.

	— Жаргал ирлээ.

	— Царай нь... Шартаж орхижээ.

	— Жаргал аа! Бушуухан биднээс дуртайгаа аваач, дотор чинь олиггүй байна уу? Бушуу тайлж орхи! Жаргалд мөнгө байхгүй. Мөнгө байсан бол юу гэж ингэж зогсох билээ. Архичин хүнд архи бүр өвөрмөц зан авиртай. Дуу хоолойтой байдаг ажээ.

	Тавиурын доод талд зэрэгцүүлэн өрсөн цагаан архинууд «Жаргал минь бидний нэгийг аваач, битгий маяглаад бай» гэж сээтэн хаяж байгаа аальгүй хүүхэн мэт тас тас инээж байхад тавиурын дээд талд байгаа нийслэл, коньяк мэт амт хүчтэй архинууд гуйлгачин минь бэнчин чинь хүрвэл биднээс л авбал дээр байх даа. «Балын бага нь дээр байдаг биш үү» гэж ихэмсэг хөндий дуугаар хэлж байлаа.

	Тавиурын дунд талаар алаглуулан тавьсан элдэв төрлийн жимсний архинууд «энэ гайхал ямар биднийг авдаг биш дээ. Өөр чихрийн амт мэддэггүй юм» гэж хорсолтой бөгөөд адгасан дуугаар хэлнэ.

	Жаргал гомдолтойгоор архинуудыг харж гүн гэгч нь санаа алдав. «Найзад нь мөнгө алга даа. Түүнээс биш авмаар л байна» гэж түүний хоёр нүд хэлж байлаа.

	— Хэзээ л чи мөнгөтэй явдаг билээ гэж тавиур дээр нэлээд удсан бололтой коньяк доромжлон хэлэв.

	— Мөнгөгүй байж бидэнд санаатай. Их эд юмаа гэж нэг цагаан архины хэлэхэд бусад нь хөгжилтэй инээлдэв.

	— Та нар шоолж байна уу? Би мөнгө олно. Харж л байгаарай. Муусайн хар уснууд гэж Жаргал шивнэн хэлээд дэлгүүр доторх хүмүүсийг ажиглав. Нүд нь тэртээ буланд зогсож байгаа хар хувцастай хүн дээр тусаад захаа буулгаж товчоо засаад зоригтой алхлав.

	Хар хувцаст маш түргэн эргэж үүдээр гарлаа. Жаргал урамгүй зогсож санаа алдаад хагас эргэж өрөөстэй архи өөд харлаа.

	— Мөн ч олов оо! гээд архинууд бүр ч чанга инээлдэв.

	— Мондиуд минь дуугүй бай! Үнэн сэтгэлээсээ хайртай хүндээ хүн өшиж чаддаггүйн адил архичин архинд өшиж, түүнээс жигшиж чаддаггүй. Хүнд зодуулаад бие нь өвдөж байгаа хүн эдгэрэх гэж дахин зодуулахыг хүсдэггүй. Хоолоо хэтрүүлж идээд шингээж чадалгүй пологтсон хүн идэх гэж хоол нэмж иддэггүй, хоолны шарыг хоолоор эмнэдэггүй. Түүгээр ч барахгүй пологтсоноос дуртай байсан хоолноосоо гутаж, харах нь битгий хэл үнэрийг нь авч чадахгүй болдог удаа олон байдаг. Гэтэл архинд шартсан хүн тийм биш, архины шарыг архи эмнэдэг, хорыг хороор дардаг гэдэг нь үнэндээ архийг архиар дарна гэсэн үг билээ.

	Жаргал бол архины энэ ер бусын увдисыг сайн мэддэг хүн болохоор архи л олж уух ганц хүсэл түүнд байлаа.

	— Сайн байна уу гэж хажууд нь дуу гарахад цочин нүд нь архинаас ангижран харлаа.

	Их сургууль хамт төгссөн нэг ангийн найз Балдорж гэгч инээмсэглэн зогсоно.

	— Сайн, сайн байна уу? Ямар сонин хүн бэ? гээд Балдоржийг алдаж орхих вий гэсэн бололтой гарыг нь атгаж авлаа.

	Жаргалын амьсгалаар цацран гарсан архины эхүүн үнэр хамар өөд нь ханхлахад Балдоржийн уруулд жигшсэн хүйтэн инээмсэглэл тодорсноо эгж харж, «Уусаар л байна уу» гэж асуув.

	— Уусаар л байна.

	— Ингээд л уугаад байх уу?

	— Гарах л санаатай... Чи өвгөндөө...

	— Архины мөнгө үү?

	— Тийм гээд Жаргал гэмшилтэй инээмсэглэв.

	— Чи хэзээ ирэв. Ажил чинь сайн уу? гэж урьдаар асуугаад дараа нь архины мөнгө гуйж болохгүй юу?

	— Өвгөний чинь дотор маш муухай байна.

	— Чи овоо давшилттай байх шив дээ. Цадталаа хоёулаа идэж тавтай ярья гэж анх гуанзанд хамт орж архи авхуулсан. Ноднин жил худал хэлж байгаад надаас зээлэх нэрээр мөнгө авсан. Өнөөдөр эрээ цээргүй шууд гуйж байна. Дараа уулзахдаа...

	— Өвгөн чинь энэ хар уснаас гарлаа шүү гээд архинууд өөд хялам харахад «ха ха ха чи л биднээс салах байх даа мөн ярив аа» гэж шуугилдан шоолов.

	— Нэг шилний мөнгө өгч үз. Дотроо засахгүй бол горьгүй нь гэж нам дорой дуугаар хэлэв.

	Хэдэн жилийн өмнө Жаргал хүнээс мөнгө зээлэх гэж гуйхдаа ам нь зовж ангайдаг байж билээ. Гэтэл өнөөдөр архины мөнгө шууд гуйж байна. Энэ ч Жаргалын хувьд үлэмж өөрчлөлт мөн. Зээлье. Удахгүй өгнө. Юм авах гэсэн чинь дутаж орхилоо. Тамхи авна. Бүр хэтрээд хүүхэд буюу эхнэр өвдсөн эм авъя гэх зэрэг уран сайхан худал хэлж хүний мөнгө салгадаг байлаа. Гэтэл сүүлийн үед яах гэж мөнгө гуйж байгааг нь олон хүн мэддэг болжээ. Ийм болохоор архи авч ууя гэж шууд тулгаж гуйх, эцсийн аргад оржээ.

	Балдорж нүүр өөд нь ширтэж хэсэг бодолхийлснээ

	— Явж гуанзанд оръё. Чамд архи авч өгнө гэж нухацтай хэлэв.

	— Үнэн үү гэж хөгжилтэй инээгээд өрөөстэй архинуудыг ихэмсгээр ширтэв.

	Сая шоолж байсан архинууд нам гүм болоод «намайг авах болов уу?» гэж горьдсон нүдээр харж байлаа.

	— Туяагийн бие сайн уу? Хүүхэд чинь сайн уу?

	— Бүгд сайн.

	— За явъя гээд Балдорж маш шийдэмгий эргэв.

	Жаргал тавиур дээрх архинуудыг ихэмсэг бөгөөд бардам дээрэнгүй харлаа. Нүдэнд нь «Муусайн новшнууд минь архи ч над олдоно шүү» гэсэн хөгжүүн үг тодорхой байлаа. Захаа босгож аваад Балдоржийн хойноос хөдлөв.

	Арав гаруй жилийн өмнө энэ хоёр, аймгийн дунд сургууль төгсгөөд нийслэлд ирж дээд сургуулийн нэг ангид орж билээ. Үргэлж нэг өрөөнд сууж дотно үерхдэг боловч зан авир аж байдлын хувьд үлэмж өөр хүмүүс байлаа.

	Жаргал, бүжиг олон нийтийн газраар хэсэх дуртай бол Балдорж хаа нэг кино үзэхээс өөрөөр гэрээсээ гарах нь ховор. Жаргалын хөдөө гэр чадалтай болохоор түүнд үргэлж л тусламж ирнэ. Чингээд л хувцас хунар сайнтай. Мөнгө элбэгтэй байдаг билээ. Балдоржийн хөдөө гэрт олон нялх хүүхэдтэй эх нь байдаг болохоор тусламж ирэхгүй. Харин ч зуны амралтаар харихдаа дүү нартаа бэлэг сэлт чихэр боов авах гэж оюутны цалингаа гамнаж хямгатай зарна. Залуу бүсгүйчүүд сайхан залуугийн тухай ярихдаа Жаргалын нэрийг заавал дурддаг бөгөөд танихгүй эмэгтэйчүүд ховор байдаг бол Балдоржоос таних эмэгтэйчүүдээ нэрлээч гэвэл ээж, хоёр охин дүүгээ нэрлээд дуу нь тасарч магад л байжээ. Жаргал яриа, хөгжил дүүрэн бол Балдорж дуу цөөнтэй

	— Чи ингэж олны дунд хөвж явахын оронд нэг эмэгтэйг сонгож авбал дээр биш үү? гэж Балдоржийн хэлэхэд «Сэтгэлд таарах юм харагдахгүй юм. Бас тэгээд энэ сайхан залуу насандаа эхнэр авч дөрвөн мөчөө яг хүлүүлэхийг хүсэхгүй байна» гэж Жаргал хариулдаг байлаа. Үнэнийг хэлэхэд Жаргал эхнэр авах хүсэл байсангүй. Бас тэгээд «Сэтгэлд таарах юм харагдахгүй» гэдэгт үнэний хувь байлаа. Харин эмэгтэйчүүдтэй шуугьж наргиж инээн хөгжиж байх хүсэл үлэмж байлаа. Гуравдугаар сарын найман болоход Жаргал шиг их ажилтай хүн ховор байдаг. Ил захидлын хуудас өдий төдийг аваад долооны шөнө турш сууж сайхан ерөөл, шог шүлэг бичээд л өдөржин эмэгтэйчүүдэд тарааж өгнө.

	Нөхөдтэй дарвиж, хөгжих үедээ Жаргал архи пиво ууж, заримдаа сүрхий согтох боловч ямар нэгэн авч ярилцах зөрчил гаргадаггүй. Хүн согтохдоо ямар нэгэн шинэ зан авиртай болдог. Харин угийн зан нь алиа болох буюу нууж дарж явдаг зан авир нь тодрон гардаг болохоор цайлган цагаан хөнгөн зантай Жаргалаас муу зан хэрхэн гарах билээ.

	— Чөтгөр гоймонд чоно хужирт дуртай гэгчээр чи энэ архи пивоор юу хийнэ дээ гэж Балдоржийн хэлэхэд Жаргал түүний гэнэн бодлыг шоолон «цэнгэж наргихад архи аварга хүчтэй эд шүү. Архийг дуртайдаа ууж байгаа юм биш. Жаргах хөгжилдөхийн тулд ууж байгаа юм» гэж маш итгэлтэй хариулна.

	— Нэг мэдэхэд шил тэвэрч гөлөгтэй үнсэлцэх болбол яана.

	— Тийм толгой нь хамуурсан эр би л биш дэг. Архийг эхлэн ууж байхдаа эцэст нь түүнд толгойгоо мэдүүлнэ гэж огт боддоггүй. Харин дарвиж цэнгэж байна гэж боддог юм. Чингээд нэг мэдэхэд түүнээс салж чадахгүй болоод архи бол амьдралын нь салшгүй хэсэг нь болдог билээ. Жаргал эхлэн ууж байгаа болохоор ирээдүйд юу болох тухай бодох үндэс, хүсэл байсангүй.

	Нөгөө талаар амьдралын замд дөнгөж гарч яваа бөгөөд эрийн цээнд хүрч байгаа залуучууд архи бие бялдар, сэтгэл санаа төгөлдөр эр хүн болсны тэмдэг болгон уух удаа их байдаг. Архи ууж эхэлсэн Жаргалын шалтаг ч энэ л байсан юм.

	Дөрөвдүгээр ангид орсон намраа Балдорж ёстой л санамсаргүй тохиолдлоор Туяа гэгч бүсгүйтэй танилцав. Тэр хүүхэн хотын нэг байгууллагад бичээч хийдэг байлаа. Үүнээс эхлэн Балдоржийн амьдралд үлэмжхэн өөрчлөлт гарч кино, жүжиг үзэх нь олшрон янаг амрагийн уянгын дуу, шүлэг бичих дуртай болсон бөгөөд яривал л Туяагийн тухай болов.

	Туяа хүүхнийг элдвээр өхөөрдөн магтсан Балдоржийн яриаг сонсож байсан Жаргал «Эр хүний сэтгэлийг ийм болгодог хүүхэн чинь ер бусын сайхан амьтан байж таарна» гэв.

	Жаргал энэ үгийг нэгдүгээрт нөхрийнхөө сэтгэлийг дэмжих хоёрдугаарт Туяадаа зориулсан Балдоржийн сэтгэлийг гайхсанаас хэлсэн юм. Түүнээс Туяаг ер бусын сайхан хүүхэн гэж огт бодоогүй. Туяагийн тухайд бол Жаргал өөр бодолтой байлаа. Балдорж юм үзэж нүд тайлаагүй болохоор говийн хүнд Сэлбийн гол далай гэгчээр болж байгаа хэрэг гэж сэтгэж байлаа.

	— Тийм ер бусын сайхан хүүхэн дээ. Туяа бол Леонард да Винчийн Жоконд л гэсэн үг. Ер нь чи танилцаарай.

	— Хармагц л сэтгэлтэй болж орхивол яана.

	— Магадгүй шүү гээд Балдорж хөгжилтэй инээв.

	— Тэр ч гайгүй хэрэг байлгүй дээ.

	— Маргааш Туяа бид хоёр кино үзнэ. Чи очиж танилц!

	— Өвгөн чинь дараа болъё. Маргааш завгүй.

	Жаргалд үнэндээ бол зав байсан. Харин уулзах хүсэл байгаагүй Балдорж Туяатай уулзаад ирэх бүрдээ л түүнээс урьд ажиглагдаагүй сайн чанар, сайхан талыг нээж ярих нь ч улам гал цогтой болж байлаа.

	— Хүнд сэтгэлтэй болох яасан сайхан юм бэ? Энэ бол ертөнцөд амьдралд сэтгэлтэй болно гэсэн үг юм. Чи нөгөө миний үзэж чаддаггүй байсан тахир улиасыг санаж байна уу.

	— Кино театрын янад гудамжинд байдаг уу?

	Намар энэ хоёр хэдэн удаа хамт кино үзсэн театрын янад гудамжинд аль нэгэн цагт оройгоо машинд дайруулаад тахирлан ургасан улиас байдаг бөгөөд Балдорж гудамж үзэмжгүй болгож байна. Авч хаяад чиг сайхан мод таривал зохино гэж үргэлж ярьдаг байлаа.

	— Яг тийм. Өчигдөр тэр улиасны дэргэд Туяа зогсож байсан. Өнөөдөр түүнийг харсан чинь яасан сайхан улиас вэ? Яг тэр тахираас чинь дөрвөн сайхан жигд мөчир ургасан нь зохицсон гэдэг нь. Урьд би түүнийг олж харах нүдгүй байжээ. Туяад дассан сэтгэл минь ертөнцийн сайхныг харах нүдийг минь нээж өгч байна. Хайр дурлал гэдэг мөн ч лут увдисттай юм байна даа. Хөөрхий минь, 

	— Үзээгүй болохоор мэдэхгүй юм даа гээд эвшээж суниаснаа

	— Өвгөн нь маргааш найман цагийн хичээлтэй, сохор харын өртөөнд мордох уу гэв.

	Туяагийн тухай Балдорж яриад л байсан боловч нөхөр нь ядарсныг мэдээд болив. Гэвч Туяа хүүхний тухай түүний бодол зогссонгүй. Туяа хүүхний тухай Балдоржийн үргэлжийн яриа Жаргалын хувьд залхуу хүрэх төвөгшөөх зүйл болон эхэлж байсан бол Балдоржийн хувьд сэтгэл санааны зайлшгүй хэрэгтэй юм болжээ. Туяагийн тухай ярих, бодохдоо Балдорж түүнээс баяр баясгалан, жаргал олж авдаг байлаа.

	Намар өнгөрч өвөл эхлэв. Нэг өдөр Туяатай хамт кино үзээд гэрт нь хүргэж өгөх замдаа Балдорж түүнд хязгааргүй дассанаа ярьж сууж амьдралаа холбох хүслээ шууд хэлжээ.

	Энэ яриаг хариу дуугаралгүй сонсож байсан Туяа «За би... дараа хариу өгье. Шууд хэлж арай л болохгүй байна гээд тавтай сайхан мишээв.

	— Дараа гэдэг чинь маргааш уу?

	— Арай л биш гээд хөгжилтэй инээв.

	Түүнээс хойш тэр хоёр улам ч дотно болж Балдорж нэг өдөр Туяагийнд зочлон эцэг эхтэй нь танилцав. Харин Туяа хариу үгээ хэлэхгүй л байлаа.

	Сайн өдөр, тэр хоёр мөсөн гулгуур дээр очоод ирж яваад Жаргалтай яг мөргөлдөв.

	— Энэ бол миний ярьдаг Жаргал. Та хоёр танилц! гэж Туяад баяр нь багтаж ядсан Балдорж хэлээд тэднийг танилцуулав.

	Хүүхнүүдтэй уулзмагц мэргэн цэцэн үг урсгаж гардаг Жаргал «Та чинь ийм хүн байсан юм уу» гэж нам дуугаар хэлэв.

	Жаргалд, Туяа урьд бодож байснаас нь шал өөр хүүхэн байлаа. Тэр олон хүүхэн танина. Гэвч тэдний дотор Туяа шиг хүүхэн байсангүй. «Энэ хүүхний сайхныг Балдорж гүйцэд ярьж чаддаггүй юм байна. Яагаад хотод дөрвөн жил болохдоо энэ хүүхэнтэй учирсангүй вэ» гэж бодоход Туяатай Балдоржоос өмнө танилцаж чадаагүйдээ гомдох сэтгэл төрөв.

	— Балдоржийн ярианаас таныг ч иймэрхүү хүн байх гэж би бодож байсан юм гэж Туяа хэлээд зовомтгой нь аргагүй үл мэдэг мишээв.

	«Ямар сайхан залуу вэ? Балдоржийн магтдаг ч үнэн юм даа» гэж Туяа дотроо бодож байлаа.

	Хоёр бие харилцан биширсэн бодлууд нь тэдний ярих үгийг чөдөрлөн цөөхөн болгож харин хулгай нүдээр харилцан ажиж, бахархан харж бие биесээ шинэ сайхан зүйлийг нээн олох өргөн бөгөөд дардан замыг буй болгожээ. Харилцан өшсөн сэтгэл бие биеэс муу юм муухай зүйл олохдоо гярхай байдгийн адил, хүсэн мөрөөдөх сэтгэл сайн сайхныг харилцан ололцохдоо гарамгай байдаг ажээ.

	Балдорж гарын үзүүрээр Жаргалыг хатгахад харвал «ёстой дагина» шүү гэж хоёр нүд нь хэлж байлаа. Харин Жаргалд хариулах сэхээ байгаагүй болохоор хий л мишээв.

	Үүнээс эхлэн зайлуулъя гэж хэчнээн оролдовч Жаргалын сэтгэлээс Туяагийн дүр салж өгөхөө болив. Туяаг хүсэх сэтгэл өдөр ирэх тутам өсөж энэ бол миний андын сэтгэлтэй хүүхэн, чингэж болохгүй гэж сэтгэлээ хүчлэн татахыг оролдох бүр улам хүчтэй болж байлаа. Мөн Жаргалыг харсан цагаас хойш Туяагийн сэтгэл өөр болж түүнтэй уулзах нь сэтгэлийн шаардлага болжээ. Түүгээр ч барахгүй Балдоржид хандаж байсан сэтгэл нь хувиран бодолд нь Балдоржийн эзэлж байсан байрыг аажмаар Жаргалын дүр эзэлж байлаа.

	— Танай байранд чинь очъё гэж Туяагийн хэлэхэд Балдорж сайхан сэтгэлээр баярлана. Гэхдээ энэ үг Жаргалтай уулзахыг, түүнийг харахыг эрмэлзсэн Туяагийн мөрөөдлийн дуу гэдгийг яахан мэдэх билээ.

	Сургуулийн байранд Туяа айлчлах бүр түүний сэтгэл Балдоржоос холдож Жаргалд ойртоно. Түүгээр ч барахгүй Жаргал Туяа хоёр бие биесийн сэтгэлийг битүү ойлгож эхлэв.

	Туяа бол Балдоржид сэтгэлгүй хүн биш байсан. Хэрэв Жаргал учраагүй бол сууж ч болох л байлаа. Гэхдээ Балдоржид хэлсэн үг өгсөн тангараг байхгүй. «Ямар азаар би Балдоржид үгээ хэлсэнгүй вэ? Балдоржид сууна гэж хэлээгүй болохоор урвагч биш шүү дээ» гэж Туяа биеэ зөвтгөнө.

	Жаргал бол сэтгэлийн уймраад умбаж яахаа ч, юу болохоо ч мэдэхгүй байлаа. Хөгжилтэй Жаргал бухимдуу ууртай давчуу болжээ.

	Нэг орой Туяа болзсон газраа очиж Балдоржтой уулзахын оронд түүнийг эрсэн хүн болж байранд нь очоод Жаргалтай уулзав.

	Хоосон газар сахисан Балдорж тэсэлгүй Туяагийн гэрт очиход

	«Энэ бор залуу ч гарцаагүй манай хүргэн болох хүн» гэж итгэснээ ээж нь үлэмж баяртай угтаж «Туяа нь орой л гараад явсан. Чамтай уулзаагүй бол хурал лекцэд л явсан байлгүй дээ» гэж хэлэв. Балдорж шууд явж Туяагийн ажлын газар очсон боловч сураг гаргаж чадсангүй. Балдоржийг ингэж хотын нэг талаас нөгөө тал руу урт аян хийж явахад нь сургуулийн байранд Жаргал Туяа хоёр хөгжилтэй ярьж байгаад хамт кинонд очиж дараа нь Туяаг гэрт нь хүргэж өглөө. Дуу аялан хөгжилтэй орж ирэхэд нь урамгүй сууж байсан Балдорж болсон явдлаа ярьж эхлэхэд нь Жаргал шалавхан ном аваад гарах гэхэд нь «Чи хаачих нь вэ?» гэж асуув.

	— Би юу? Энэ хүний номыг аваачиж өгье гээд шууд зугтан гарлаа.

	Жаргалын сэтгэл хоёрдмол болж Туяатай ярьсан. Түүнтэй хамт зэрэгцэн сууж кино үзсэн, хүргэж өгөөд жижигхэн зөөлхөн бүлээхэн цагаан гарыг нь чанга атгаснаас буй болсон өрнүүн сэтгэл нь Туяа бол Балдоржид хань болохгүй гэж бодсон явдлыг зөвтгөх бөгөөд гэтэл өөр нэг сэтгэл нь Туяа бол Балдоржийн сэтгэлтэй хүүхэн, Балдорж бол чиний найз, юу хийж байгаагаа бодооч гэж зэмлэнэ. Энэ хоёр сэтгэлийн алиныг ч дийлэхгүй нэг хэсэг болов.

	Гэвч юм бүхэн өөр болж эхлэв. Балдоржтой уулзахаа Туяа элдэв шалтаг гарган хойшлуулна. Балдоржийн хувьд урьдын Туяа үгүй болов. Жаргал яавал Балдоржоос хол явахыг хичээнэ. Жаргалын хувьд бол хөгжилтэй, эелдэг Туяа буй болов. Энэ учраас Туяа Жаргал хоёр дахин уулзаж шөнө орой болтол гудамжаар хамт яваад гэрийнх нь үүдэнд очиж үнсэв.

	Цаг өдөр нэлээд өнгөрсний дараа Жаргал, Балдорж хоёрын хооронд ийм яриа болов.

	— Туяа надтай уулзах ч дургүй болов. Уг нь би сэтгэлтэй, үлэмж дассан юм сан.

	Жаргал тамхи баагиулан хэсэг дуугүй сууснаа «сэтгэл үгүй бол хэцүү дээ, дургүйд хүчгүй гэдэг»...

	— Нэг үе бид хоёр суухад мөн ч ойрхон байх шиг бодогдож байсан юм сан. Юу болов доо.

	— Угаас л дүүрэн биш байж л дээ гээд босож тасалгааны дотуур хэрэн хэсэг явснаа бодол болон сууж агсан Балдоржийн дэргэд ирж жишүү харан зогсож «Туяа бид хоёр сэтгэлтэй болсон. Чи уучлаарай. Туяа чамд товтой үг хэлээгүй шив дээ. Ер чамд хань ч болохгүй» гэж ер бусын хүнд дуугаар хэлээд огцом эргэж Балдоржийн нүүр өөд эгц харлаа.

	Жаргал энэ үгээ Балдоржид хэлэх гэж олон хоног бодсон. Энэ үг Жаргалын зүрхэнд бөөн ачаа болж явжээ. Гэтэл сая хэлэв. Сэтгэл нь нэг л хөнгөн бөгөөд чөлөөтэй болох шиг болов.

	Балдоржийн үлэмж том болсон хоёр нүд Жаргалын нүүрэн дээр тусан нэвт ширтэв. Энэ нүүрт худал хуурмаг юм байгаагүй бөгөөд нүд нь гялалзан, хацар нь чичирнэ.

	— Үнэн үү гэж Балдорж асуув.

	— Үнэн, чи уучлаарай! Би ч Туяад, Туяа ч над хязгааргүй сэтгэлтэй.

	Балдорж ухасхийн босож хувцаслаад шууд очиж Туяатай уулзав.

	— Чи над сэтгэлгүй болсон хэрэг үү?

	— Сэтгэлтэй гэж хэлээгүй байх аа?

	— Тийм ээ хэлээгүй... Гэвч хэлэхэд тун ойрхон байсан биш үү?

	— Хэлсэн бол бид хоёр сэтгэлийн дүүрэн жаргал эдлэхгүй байсан байх даа. Над буруугүй шүү дээ. Учир нь би чамд үг хэлээгүй.

	Балдоржид юм бүхэн тодорхой болов. Тэр Туяагийн сэтгэлд байргүй болжээ. Тэндээс явж байрандаа очоод шууд Жаргалыг заамдан авч, «Чи Туяад жаргал өгч чадах юм биз дээ?» гээд амьсгаадан сэгсчив.

	— Жаргалын төлөө хайр байдаг биш үү? гэж Жаргал хэлээд гэмшилтэйгээр инээмсэглэв.

	Орой нь Балдорж өөр өрөөнд нүүж орсон бөгөөд ангидаа Жаргалтай хамт суухаа ч болив. Тэр зун Жаргал Туяа хоёр сууж хурим хийхдээ Балдоржийг урьсан боловч очсонгүй. Харин «Та хоёрт сайн сайхан бүхнийг ерөөе! гэж бичсэн шаазан ваар хүнээр явуулав.

	Сургуулиа төгсөөд Жаргал хотод ажиллах болж, Балдорж хөдөө явжээ.

	Хотод өндөр цалинтай ажилд орсон Жаргал үеийн нөхөдтэй дарвиж сайн өдөр бараг л алдахгүй архи ууж хөгжилдөх болов. Туяа бол нөхөртөө хязгааргүй сэтгэлтэй болохоор анхандаа түүний хийсэн бүхнийг зөв болгож байлаа.

	Дэндээд ирэхэд нь «Өвгөн минь архи шилнээсээ бусдыг дийлдэг гэдэг шүү, татаж уувал дээр» гэж хэлэхэд нь «Дарвиж л уухаас биш хэн үүнд толгойгоо мэдүүлэх вэ?» гэж Жаргал бардам хариулав.

	Гэвч архи үл мэдэг аажим бөгөөд баттайгаар давшсаар л байлаа. Эхний үед шил архинаас нэг хоёр хийж уугаад болдог байсан бол ёроолыг нь үзэхээс нааш салахаа болив. Сүүлд нь согтож унахаас нааш болихгүйг хичээдэг болжээ. Туяагийн хэвлийд хүүхэдтэй болсныг сонсоод үлэмж баярлавч архиар тэмдэглээгүй хүн, жилийн дараа шинэ пальто аваад архиар угаадаг болжээ. Ер нь архийг ууя гэвэл шалтгаан мундах биш дээ. Нэг нөхөр нь мөрий тавьж шил архийг амаар нь таслалгүй ууж ид хаваа үзүүлэн хожиход дараа удаа нь алдсан нөхөр нь тавагтай архийг цайны халбагаар сорж ууж гайхуулан хожив.

	Төрөх тасагт хэвтсэн Туяагаас охин гарлаа гэдгийг сонсож баярлаад юуны өмнө нэг шил архи ууж тэмдэглэв. Эхнэр охин хоёроо эмнэлгээс гарахад нь бас л архи ууж баярлав. Ингэж уусаар нэг мэдэхэд уусныхаа маргааш өглөө нь шар тайлах дотор засахын ач тусыг сурч авлаа. Толгой нь өвдөж дотор нь балбалзан бие нь эвхрэн зовж байхад зуун грамм уух нь юутай сайхан ажээ. Өвдсөн толгой нь манаран эдгэрч, хүлэгдсэн бие нь тавиран дотор нь цэлмэж хөлс нь чийхарч ер бусын аятайхан тавтай болно гэдэг бол ер бусын хэрэг.

	Архи үнэртүүлж ажилдаа очихоор барахгүй шартаж зовох үедээ тасалж орхидог зан ч бий болов. Туяа нөхрөө архинд орох шулуун замд орсныг мэдээд үглэж, уулгахгүйг оролдоно. Жаргал эрүүл байхдаа «Дахиад л балагтай хар усыг амандаа хүргэхгүй» тухай гоё үг хэчнээн хэлэвч биелэхгүй байлаа.

	Балдорж энэ бүхнийг мэдээд хотод байсан нэг ангийн нөхдөө цуглуулаад Жаргалыг тал талаас нь зэмлэв. Жаргал эхлээд «Тийм сүр бадруулж сүйд болохоор уудаггүй» гэж маргасан боловч олны шахалтад дийлэгдэж дахин уухгүй тухай ам шүдээ өгөв. Гэвч хэлсэн үгэндээ эзэн болсонгүй.

	Архины нэг их увдис бол орсон хүнийг уран худалч, хуурамч амлалтын эзэн болгодог билээ. Энэ увдис ч Жаргалд буй болжээ. Балга тагш архи олж уухын тулд баруун солгойгүй худал хэлж хүний мөнгийг салгаж авна.

	Нэг удаа Туяатай нийлж байгаад Балдорж хэдэн цаг зэмлэж ярихад Жаргал огт дуугаралгүй үлэмж гэмшсэн царай гаргаж сонсов.

	— Балдорж минь ямар чөтгөр намайг чамаас холдуулж үүнтэй суулгасан юм бэ? гэж арга нь барагдсан Туяа хэлээд уйлахад ч дуугараагүй.

	Харин ярианы эцэст «За та нар харж л байгаарай, би энэ хар усыг мартаж орхиё!» гээд хэсэг дуугүй болсноо марсайн инээж «Харин өнөөдөр нэг шилийг аваад аль, тэр чинь миний сүүлчийн архи болог» гэлээ.

	Энэ үгийг сонсоод эхнэр, найз хоёр нь бие биеэ харалцан санаа алдаж билээ.

	Архинд ороход хэд хэдэн үе байдаг бололтой. Ууж эхэлж байхдаа ихэнхдээ дарвиж уудаг болохоор би уусан ч чадна. Уухгүй байсан ч чадна гэж итгэлтэй бодож явдаг бөгөөд хорьсон хүнд уур нь хүрч явдаг. Дараа нь хүний зэмлэлийн үгийг сонсож тэр яриа үнэн гэж бодох үе ирнэ. Энэ үедээ нөхдийн үгийг хүлээн авч, зориг гаргаж биеэ баривал гарч чадна. Эс чадвал улам гүн орно. Чингээд архи уудгаа зөвтгөх шалтгаан олж түүнээ ярих дуртай болдог юм. Гуравдугаар үед нь бол архины ид хүчинд бүр мөсөн бууж өгнө. Архи л олж уувал яасан ч хамаагүй болдог бөгөөд энэ үед архи нь нөхөр ч болдог, амраг ч болно. Үр хүүхэд ч болно. Архиа ууж байхад ертөнцийн сайн муу, сайхан муухайгаас хөндийрч ер бусын ертөнцөд хөвнө. Энэ үедээ орсон архичинд хоёр янз буй. Нэг нь архи уухгүйгээр амьдрах тухай бодохоо больсон архичин байдаг. Энэ хүн зөвхөн архи л олж уувал нэр төр, хайр сэтгэл огт хамаагүй болно. Нөгөө нь эрүүл үедээ гарах тухай боддог. Ийм нь бол гарах найдвартай. Жаргал бол гуравдугаар үедээ орсон хоёрдугаар төрлийн архичин байлаа. Тэр архийг орхино гэж олон хэлсэн, хэлж байхдаа орхих гэж бодож байсан. Гэвч чадаагүй. Харин нэг мэдэхэд ажлаас хөөгдөж нүүр өгсөн газар орж ажил хийвч сайн бол хэдэн сар болоод гууль нь цухуйж ёстой л зараалын хөгшин морь шиг болон дамждаг болжээ.

	Таньдаг хүнээ гудамжаар явуулахгүй элдвийн худал үнэн юм ярин мөнгө салгаж архи уудаг болсон тэр нэгэн өвлийн өдөр Балдоржтой яг уулзжээ.

	Сүүлийн үед Жаргал өдөр шөнийг мэдэхгүй архи уудаг болсон бөгөөд хэзээ архи олдохгүй болсон үедээ байрандаа ирж халаасандаа байдаг түлхүүрээр үүдээ нээж орно. Энэ үед нь Туяа ямар ч үг хэлж доромжилж байхад дуугарах ч үгүй хөдлөх ч үгүй суудаг билээ.

	Балдорж, Жаргал хоёр хоолны газрын том танхимын дунд орчим байр эзлэн тавтай суухад хоол зөөгч дэргэд нь дэвтэр тавин харандаа барин «Та бүхэн юу зооглох бол» гэв.

	— Өндөгтэй хүйтэн зууш хоёрыг гэж Балдорж хэлснээ Жаргалд хандан «Ямар архи захиалах вэ?» гэж асуув.

	— Юу ч яах вэ.

	— «Юу ч яах вэ» гэсэн Жаргалын үгэнд удахгүй архи уухын баяр, аль болохоор түргэн авчрахын шаардлага хамтарчээ.

	— Би асууя гэж хоол зөөгч хэлэв.

	— «Нийслэл»зүгээр шүү дээ гэж Жаргал маш түргэн хэлэв.

	«Таван, таван хошуутай коньяк байна уу!» гэж Балдоржийн асуухад Жаргал өөрийн эрхгүй инээмсэглэв.

	— Та мэдээд ир. Бас банштай шөл, хонины шарсан хавирга тус бүр хоёрыг гуравдугаарт нь хоёр аяга өтгөн цай.

	— Архиа одоо захиалбал зүгээр биш үү?

	— Зүгээр, урьдаар мэдээд ирэг.

	Жаргал толгойгоо дохилоо. Түүнд хоол идэхийн өмнө архи ууж дотор засахаас чухал юм, эрхэм хүсэл байсангүй. Гэвч энэ удаа түүнээ шууд хэлж чадсангүй. Эргэн тойрон суусан хүмүүс хөгжин баясаж шуугилдан хундага өргөн, хангинуулан тулгахыг харахад аманд нь өөрийн эрхгүй шүлс дүүрнэ. Хамгийн хэцүү зүйл гэвэл янз бүрийн архины үнэр ханхлах нь тэвчиж суухын аргагүй зовлон байлаа.

	— Чи коньякт дуртай юу?

	— Дуртай, гагцхүү үнэтэй л дээ.

	— Хоёулаа жимсний архи авах уу?

	— Хицэс, тэр хогоор яах юм бэ?

	Зөөгч хүйтэн зууш авчирч өгөөд таван, таван хошуутай коньяк байхгүйг мэдэгдэв.

	— Балдорж оо! Нийслэл захья.

	Балдорж тэртээ буланд суугаа хэдэн хүмүүсийг гөлрөн харж байснаа «Тэр хүрэн дээлтэй хүн мөн сүрхий согтож шүү» гэлээ.

	— Тийм байна. Нийслэл нэг шилийг захих уу?

	— Арай л гэж сандал дээрээ тогтож байна шүү гээд Балдорж зөөгч өөд харснаа

	— Та шөлөө түргэн авчирч өгөөрэй гэлээ.

	Зөөгч түргэн эргэж явлаа. Балдорж нөгөө хүрэн дээлтийг харж байснаа Жаргал руу харж «Манай аймгийн хүнсний комбинат «Хангай» гэж нэртэй догь архи хийсэн. Дөчин таван градус. Шил нь гучин таван төгрөг, чемоданд минь нэг шил бий» гээд өмнөх зуушаа үлэмж амтархан идэж гарлаа.

	Жаргалд хоол идэх хүсэл бага байвч идсэн л болж байлаа. Ядахдаа тавин грамм архи уусан бол яасан сайхан идэх байсан бол?

	Ингэж байтал шөл ирлээ. Зөөгч цэвэрхэн болсон Балдоржийн өмнөх тавгийг авч оронд нь шөл тавилаа. Жаргалын дэргэд очиж «Танд зууш таалагдсангүй юу» гэж асуув.

	— Зүгээр хурааж болно гээд Балдорж руу харлаа. Балдорж ажиггүй шөлөө халбагадан идэж эхлэхэд тэсвэрээ алдсан Жаргал «Нөгөө архи захих маань.,.» гэж тод хэлээд үгээ таслав.

	Балдорж дуугарсангүй. Зөөгч Жаргалын зуушны тавгийг хурааж өмнө нь шөл тавиад эргэх гэхэд нь «Та байзнаарай бид архи захиална» гэж Жаргал хэлэхэд зогслоо.

	— Ямар архи захиалах сан бол?

	— Юу захиалах вэ гээд Жаргал, Балдорж өөд далжийн аргадсан царайгаар харлаа.

	— Нээрээ мартаж орхиж шүү, «Нийслэл» хоёр зуун грамм гээд Балдорж инээмсэглэв.

	Жаргалын сэтгэл амарч бие нь нэлээн аятайхан болох шиг санагдав. Зөөгч эргэж явлаа.

	— Зөөгч гуай хэрэггүй. Бид хоёр ярьж байж болъё.

	— За за гэж зөөгч явдал дундаа хэлээд холдов.

	— Аваад л ирэг л дээ.

	— Зүгээр өвгөн минь, урьтаж ярья. Хар архи захивал л дээр биш үү

	— Аль нь ч яах вэ. Над юуны өмнө дотроо засах л хэрэгтэй байна.

	Нээрээ тийм шүү дээ. За зөөгчийг ирэхээр нь захиж орхиё, хатуухныг захина.

	— Би очоод хэлчихье гээд Жаргал босох гэтэл Балдорж гараас нь барьж «Хэрэггүй юун удах вэ?» гэж хориглов.

	Жаргалын архи уух шунал хязгаараасаа аль хэдийн бялхан даварч байлаа. Гэвч түүнийг нэг зүйл дээр түр барьж байлаа. Өвөртөө ганц ч сохор зоосгүйгээр дэлгүүрийн тавиур дээр өрөөстэй архийг харж байгаа биш дэргэд нь дайлах гэж авчирсан мөнгөтэй хүн сууж байлаа. Дотор засах аргагүй хэрэгтэй болоод байхад мөнгөгүй байхын зовлонг Жаргал сайн мэднэ.

	Арай гэж зөөгч ирлээ. Ирээд чухам юу гэснийг Жаргал мэдсэнгүй. Гагцхүү Балдорж хоёр зуун грамм хар архи захиалж байхыг л сонссон. Ямар ч удав даа. Юу ч гэсэн шил савтай архи харагдав. Яасан энэрэлгүй ёс дэглэм бэ? Хурганы нүд шиг өчүүхэн хундага урьдаар авчирч тавиад дараа нь савтай архи авчран шоржигнуулан маш удаан хийлээ. Жаргал хундагыг авч «Уулзсаны баяр» гээд хөнтөрч орхив. «Бага ч гэсэн ямар сайхан идээ вэ? Дахиад нэг» гээд савыг авах гэтэл Балдорж урьтаж аваад «Тунгалаг байна шүү. Хар архи, олон улсын шагналтай гэдэг байх аа» гээд зайлав.

	Жаргал тэсвэрээ алдаж Балдоржийн гараас савыг шүүрэн авч хундагандаа хийгээд шууд хөнтрөв. Хамаг биеийнх нь хар хөлс чийхарч өмнө нь байгаа хоолны сайхан үнэр хамар өөд нь цоргив.

	Хутга, сэрээ авах гэхэд нь савтай архи нүдэнд нь тусаж «Бие чинь сайхан болов уу? Дахиад нэг уувал ч бүр аятайхан болно» гэж нургисан зөөлөн дуугаар хэлэв.

	«Тэр зөв шүү» гэж шивнээд савтай архийг авч хундагалахад «бялхтал хийж орхи, олдсон юмыг юундаа хайрлах вэ?» гэж архи давтан хэлэхэд хүчтэй хөнтөрсөн чинь бялхаж, байдаг нь асгарав.

	— Заяа нь орхисон тархи гэж гараа хараагаад хундагатай архийг уулаа.

	Харвал саванд өчүүхэн шавхруу үлджээ. Хоол идээд бие нь бүр ч аятайхан болж дахин уумаар, зөвхөн уумаар биш уухгүй бол болохгүй болов.

	— Балдорж оо! Ахиад үүх юм авахгүй юу?

	— Уумаар байна уу?

	— Тийм өвгөн минь.

	— Чи ингээд харихдаа гэртээ яаж орох вэ?

	— Өвгөн чинь түлхүүртэй явдаг гээд Жаргал халааснаасаа урт оосортой түлхүүр гаргав.

	— Туяа гэртээ юү?

	— Тийм гэртээ. Дахиад нэг шил захиалахгүй юу?

	Балдорж хэсэг дуугүй бодол болон сууснаа «Чи ямар архи уумаар байна» гэж асуув.

	— Хатуу л бол юу ч хамаагүй.

	— Түлхүүрээ над аль!

	— Яах нь вэ?

	— Танайд очъё.

	— Нэг шил юм аваад хамт очъё.

	— Үгүй. Түлхүүрийг чинь олон шил архиар худалдаж авъя.

	— Юу? Түлхүүр худалдаж авъя!

	— Тийм, би түлхүүрийг чинь аваад танайд очно. Харин чи харихгүй. Архины чинь мөнгийг ханатал өгнө. Чи ойлгож байна уу?

	— За битгий тоглоод бай. Нэг шил «Нийслэл» аваач.

	— Тоглоогүй. Туяад би хязгааргүй сэтгэлтэйг чи мэднэ шүү дээ. За түлхүүрээ өгөөд энэ мөнгийг ав гээд өврөөсөө бөөн мөнгө гаргав. Жаргал гайхан Балдоржийн нүүр өөд харлаа. Хөдлөл үгүй ширтсэн хоёр цэвдэг нүд тусав.

	— Яаж болдог юм бэ?

	— Чингэвэл баяртай гэж хүйтэн зэвхий бөгөөд ширүүн дуугаар хэлээд Балдорж босох гэхэд нь Жаргал гараас нь барьж суу л даа «Тоглоомгүй нэг шил аваад аль л даа» гэлээ.

	Энэ үед зөөгч цай авчрахад Балдорж тооцоогоо хийж нэг шил хар архи авчруулав. Тэгээд зөөгчийг явсны дараа «За би үүнийг аваад явлаа. Чи юу гэж шийдэв. Түлхүүрээ өгөхгүй бол дуслыг ч өгөхгүй» гэлээ.

	Балдоржийн гарт байгаа шилтэй хар архи «Наадах муу түлхүүрээ өг. Ханатал ууж авахыг бодохгүй юу, би тийм амар олддог идээ биш шүү» гэж байлаа. Жаргал архинаас харцаа буруулахад нүдэнд нь баруун ширээний хүмүүсийн нэг нь хундага дүүрэн архи ам руугаа хөнтөрч байгаа харагдав.

	— Май, наадахаа аль гэж Жаргал бүдэг дуугаар хэлээд түлхүүрээ Балдоржид өгч нөгөө гараараа шилтэй архинаас барьж авлаа.

	— Чи жаргалын төлөө хайр байдаг гэл үү. Тийм ээ, жаргалын төлөө байдаг юм. Гэтэл чи хүнийг ингэж хайрладаг хэрэг үү? гэж Балдорж хашхираад шилтэй архиар Жаргалыг хүчтэй цохисон нь хүзүүгээрээ хуга үсрэн их бие нь шалан дээр унаж хагарав. Хэсэг зуур гуанзанд байсан хүмүүс цугларан ирж «Юу болов? «Ямар зэрлэг эр вэ? Хүн алах гэж байна» гэж ам амандаа хэллээ.

	Хаанаас ирснийг ч хэн ч мэдсэнгүй цагдаа гарч ирээд Балдоржийн гарыг барьж авлаа.

	— Ямар задарсан эр вэ? Аваачаад хорьж орхи! гэж нэг хүн хэлэв.

	— Ууснаа шингээж чадах савгүй бол юунд уудаг амьтан бэ? гэж нэг хүн хэлэв. Балдоржийг цагдаа сугадаж аваад явах гэхэд нь тэр өврөөсөө бөөн мөнгө гаргаж Жаргал руу чулуудаад «Май үхтлээ гудар! Чамд хайрлах ариун юм байхгүй болжээ. Хүнээс чамд юү үлдэв, юу ч үлдсэнгүй. Хайрлах юмгүй бол хүн биш. Чи шил архинаас юугаа ч худалдана. Азарган нохой гичийгээ махнаас сольдоггүй юм. Чи нохойноос дор болжээ. Май үүнээ ав» гээд түлхүүрийг нь нүүр өөд нь шидэв.

	— Сүрхий сэцэн ярьдаг архичин байна шүү гээд нэг хүн чанга инээв.

	— Ер нь архичид цэцэн худалч байдаг юм шүү гэж өөр нэг хүн үлэмж мэдэмхий хэлэв.

	— Бушуухан аваад яваарай. Ёстой гудамжны зэрлэг архичин байна гэж гурав дахь хүн хэлэв.

	Жаргал бөхийн шалан дээр ойчсон мөнгийг цуглуулан базаж авахад Балдорж том гэгчийн шүлсээр нулимаад цагдаад хандаж «За явъя. Учир нь олдоно» гэлээ.

	Цагдаад хөтлөгдөн яваа Балдоржийн хойноос хөдлөлгүй ширтэн байсан Жаргал урт гэгч санаа алдахад баруун нүднээс нь дусал нулимс гарлаа. Тэр дусал нулимс юу гэж хэлсэн бол?

	Урьдчилан таахад хэцүү биз ээ!

	.


НЭГ ДУУНЫ УЧИР

	Баян сумын бага сургуулийн сурагчид, намар цугларахад нь хоолны тавгууд юуны өмнө нүдэнд нь тусжээ.

	— Цагаан лянхуа цэцэг шиг ямар гоё тавгууд вэ! гэж Чулуун дуу алдав.

	— Мөн гал аа гэж Төмөр хэлээд бултайн гарсан нусаа, сургуульдаа ирэхэд нь ээжийн нь шөнө дөл сууж баймааж хийж өгсөн шинэ даалимбан дээлийнхээ ханцуйгаар шудран арчив.

	Урт ширээ тойрон суусан сурагчид, хөнгөн цагаан тавгийн гоо сайхныг ам булаацалдан магтаж, шуугилдан ярилцав. Бүхнийг үзэж мэдсэн догь толгой болох гэж «Тэр ч яах вэ гайгүй хэрэг», «А Тэр үү, юу базаах вэ! байсан л юм» гэх мэтээр ихэмсэг ярих дуртай дөрөвдүгээр ангийн сурагчид хүртэл шинэхэн цагаан тавгийг сайхан эд гэж нэгэн дуугаар шагшин сайшаав. Энэ жил хоёрдугаар ангид орж байгаа Чулуун, Төмөр, Эрдэнэ гурав зэрэгцэн суугаад тавгийн сайхныг гайхалдав. Энэ гурав өнгөрсөн жил нэг ангид суралцжээ. Жилийн турш толгой холбон найзалж ганц чихэр олсон ч хувааж идэн дотно үгээ харилцан ярилцаж байжээ. Хоорондоо муудалцахаар барахгүй хэрэлдэж зодолдож байсан боловч, дахин эвлэрэхдээ улам дотно болдог. Тэд зуны амралтаар хэдэн сар уулзаагүй нь энэ гурвыг улам ч дотно болгожээ.

	— Найзаа гэж Төмөрийн шивнэн хэлэхэд бүхэнд овжин Төмөрөөс үргэлж сонин юм сонсож сурсан Эрдэнэ толгойгоо гилжийлгэн, анхаарлаа тавьсанд Төмөр үргэлжлүүлэн, 

	— Энэ тавгаас хоёрыг аваад амыг нь нийлүүлэн төмөр утсаар үдвэл догь бөмбөг болно шүү гэж хэлэв. Эрдэнэ Төмөрийн хэлсэн мэргэн санааг Чулууны чихэнд дамжуулан хэлсэнд тэр бахдан инээмсэглэжээ.

	Тэр орой гурван найз хоёр таваг аваад амыг нь нийлүүлэн нарийхан төмөр утсаар үдэж, бөмбөг хийж авсан билээ. Өглөө нь эрт босоод хоолоо ч идэлгүйгээр явж сургуулиасаа зайдуу газар очоод өшиглөж гарлаа. Тан тун гэж дуугаран, хонхор ёнхор болох нь сүртэй болохоос биш яг бөмбөг шиг өнхрөн заримдаа ойж ч байлаа.

	Өглөөний нар бүлээхэн илчээрээ шарж, тавган бөмбөг хөлийн аяар бөмбөрөн, бүхэл гурван сар гаруй хугацаанд уулзаагүй байсан найз нар, учирсан сониноо чөлөөндөө ярилцан их л тавтай тоглож байна.

	Тэгтэл гэрээсээ сургууль руугаа явж байсан багш Тэрбишийн хүрч ирснийг тоглоомдоо ухаан алдсан тэр гурав мэдсэнгүй.

	Төмөр чинь хөл бөмбөгөнд сүрхий юмаа гэж хэлсэн Тэрбиш багшийн үг, найз нарын тоглоомын хөвөрч байсан утсыг хурц хутгаар огтолсон мэт зогсоов.

	— Догь бөмбөг болж шүү гээд Тэрбиш Эрдэнийн хөлд байсан үдээстэй тавгийг авлаа.

	Аянга бууж тэнгэр ниргэх аюултай учирснаа ойлгосон найз нар бие бие рүүгээ гөлөлзөн харж яах учраа олохгүй яг зогсож, таг жимийж байв.

	— Хэнээс ийм уран санаа гарав гээд Тэрбиш багш гурван нөхөд рүү харснаа барьж байсан бөмбөгөө газар тавьж өшиглөөд, 

	— Өө дэмий юм байна. Жигд бөмбөрч чадахгүй юм шив дээ гэсэнд тавгаар бөмбөг хийсний нь зэмлэж загналгүй харин бөмбөгийг нь голсонд баярласан Төмөр

	— Багшаа тийм биш шинэдээ сайхан бөмбөрдөг юм. Одоо энд тэндээ хонхойчхоод жигд бөмбөрч чадахгүй байна гэж үгийнхээ сүүлийг залгих мэт түргэн хэлэв.

	— Аа тийм бий гэж багш учир явдлыг нь сая ойлгосон бололтой хэлснээ Эрдэнэ рүү хандаж бөмбөгөө аваад ир дөрвүүлээ өшиглөе гэв. Бодож байсан бодол хүлээж байсан юм нь урван хөрвөгдөж шал ондоо юм болсон учир Эрдэнэ юу болж байгааг ойлгож ядан улайх туяа хосолсон нүдээр багшийнхаа нүүр рүү ярвайн харж байлаа.

	— Багш тоглоё гэж байна шүү дээ, бушуу яваад авчраач гээд Төмөр Эрдэнийн ар руу түлхсэнд тэр нь гэнэт үргэсэн зээр шиг огло үсрэн гүйв.

	Ингээд гурван найз, тавгаар бөмбөг хийсний ямар ч зэмлэл хүлээсэнгүйдээ, багштай бөмбөг тоглох болсондоо давхар баярлаж тавган бөмбөгөө сүртэй гэгч нь хангинуулан өшиглөв.

	— Тусгүй бөмбөг байна. Би яваад аятайхан бөмбөг олж ирье. Та нар хүлээж бай гээд Тэрбиш багш явлаа.

	Айн сандарч байсан нь ор сураггүй болсон гурван найз Тэрбиш багшийн сайныг магтан багшийгаа анх хараад бие биеэ түлхэлцэн сандарснаа харилцан шоололцон ярилцаж их л хөгжилтэй байлаа.

	Багш ийм таваг авчрах байх шүү гэж Эрдэнийн хэлэхэд Чулуун толгойгоо сэгсрэн, 

	— Тавган бөмбөг голсон болохоор өөр юмаар хийж авчрах байхаа гэв.

	— Энэ хонхойж ёнхойсны нь голсноос биш, анх хараад хэнээс ийм уран санаа гарав гэж асуусан шүү дээ. Өдий төдий таваг авчраад л за Төмөрөө! Чи үүгээр бөмбөг хий гэвэл яадаг юм билээ дээ. Бөмбөг хийсээр байгаад л тоглож чадахгүй хэрэг болох байхдаа гээд мөрөө займчин хөдөлгөж, баяртайгаар нүдээ жартайлган инээснээ, 

	— Нөхдөө энэ бөмбөгөө засаад жигд бөмбөрдөг болгож орхиё гэв. Гурван найз чулуугаар балбан тавган бөмбөгөө засаж гарлаа.

	— Олон тавгаар бөмбөг хийчхээд л бид гурвыг санаачилсан улс гэж командуудын дарга болгоно байх шүү гэж Эрдэнийн хэлэхэд Төмөр

	— Та хоёр минь болиорой. Би ч бөмбөг хийж засдаг мастер болно гэж ихэмсэг хэлсэнд, Чулуун өөрийн командад авах хүүхдийг нэрлэж хэлэв. Тэгж байтал Тэрбиш багш хэдэн хүүхэд дагуулан ирлээ. Найз нарт ойртож ирснээ барьж явсан юмаа газар тавьж

	— Энэ ч бүр сайхан бөмбөг гээд хүүхдүүд рүү өшиглөв. Чулуун өнхрөн ирж яваа бөмбөгийг угтан гүйв. Төмөр давтаж зассан тавган бөмбөгөө барьж

	— Багшаа одоо их сайхан болсон, та өшиглөөд үзээч гээд багшийнхаа өмнөөс өнхрүүлсэнд Тэрбиш багш өмнөөс нь өшиглөсөнгүй барьж авлаа. Чулуун багшийнхаа өшиглөсөн бөмбөгийг хөлөөрөө тогтоож зогсоогоод ухарсан гүйлт дундаа хүчтэй өшиглөх гэснээ гутлаараа газар зуран гэнэт зогсож, бөмбөг рүү ажиглан харлаа.

	— Хүүе, миний мөнгөн аяга, Эрдэнэ бид хоёрын аяга байна гэснээ Тэрбиш рүү гайхан харсанд энэ үгийг сонсоод учир тоймгүй харван ирсэн Эрдэнэ:

	— Миний аяга! Хайран аяга гэж дуу алдан Чулууны гараас булаан авлаа. Өнгөрсөн жил анх сургуульд явахад нь аав нь мөнгөн аяганд сүү хийж, ерөөл тавин Чулуунд өгсөн юм. Чулууны мөнгөн аягыг харах бүрдээ ийм аягатай болоод торгон саванд хийгээд ташаанаасаа зүүгээд явах юм сан гэж боддог Эрдэнэ, энэ өнгөрсөн зун гэртээ хариад, аавдаа үргэлж үглэж баймааж нь хонио өгч мөнгөн аяга авхуулаад сэтгэл нь ханасан билээ.

	Хар нүднийхээ цөцгий шиг хайрлаж явдаг аяга нь бөмбөг болоод өшиглөгдсөнд харамсан гашуудсан Эрдэнэ, Чулуун хоёр холбоотой хоёр аяганаасаа нүдээ салгалгүй зогсож байтал Тэрбиш багш дэргэд нь ирж зөөлхөн харцтай нүдээр ёжтой инээмсэглэн, 

	— За цөмөөрөө өшиглөе. Сайхан бөмбөг болоо биз! гэж асуусанд.

	— Яаж болдог юм бэ? Миний аяга гэж Эрдэнэ, Чулуун хоёр бараг зэрэг хэлэв. Тэрбиш багшийн царай нь төв болж барьж байсан холбоотой хоёр тавгаа найз нар тийш өргөж, 

	— Миний юм гэнэ ээ. Тэгвэл энэ хэний юм бэ? гэв.

	Чулуун шилээ маажсанаа

	— Сургуулийн таваг гэж сулхан дуугаар хариулав.

	— Сургуулийн юм бол өшиглөж болох, миний юм бол өшиглөж болохгүй хайран юм биз дээ. Миний юм сургуулийн юм хоёрыг ялгаж үздэг байсан цагт та нар сайн сурагч болж хэзээ ч чадахгүй.

	— Миний гэдгээс бидний гэдэгт илүү хайртай болж баймааж нь шинэ үеийн хүн болно. Улсын жижигхэн ч юмыг хайргүй эвдэх, хэдэн мянган төгрөгийн хөрөнгийг нь завшин идэх хоёр хэмжээгээр өөр ч гэсэн чанарын хувьд нэг хэрэг шүү гэж Тэрбиш багш хэлснээ дагуулж ирсэн нэг хүүд холбоотой хоёр цагаан тавгийг өгч

	— За бид, бидний юмаа авлаа гээд эргэж явахад нь дагаж ирсэн хүүхдүүдийн зарим нь хэлээ гарган зарим нь нүдээ онийлгон хошуугаа цорвойлгож найз нарыг шоолоод явлаа.

	Төмөр тэр холбоотой аягануудыг авч үзээд 

	— Эвдрээгүй байна шүү дээ гээд Чулуунд өгсөнд Чулуун түүнийг харалгүй аваад хажуу тийш нь шидсэнээ, 

	— За явъя гээд алхахад хоёр нөхөр нь дагаж явлаа.

	— Та нар аягаа яачхав? гэж Тэрбиш багш асуув.

	— Хаячихсан гэж Төмөр бахархан хэлсэнд Тэрбиш, 

	— Тэр аягануудыг та нарын аав эжий чинь элсэн дотроос олоогүй. Харин хөлс гарган хөдөлмөрлөөд олсон мөнгөөрөө авсан юм. Тэгэхэд та нар хаяж байх! Хөдөлмөрийг хайрлаж үнэлж байх хэрэгтэй.

	— Эрдэнэ явж тэр аягануудаа авчир гээд Төмөр рүү харснаа «Уг санаа нь ч чамаас гарсан биз дээ?» гэсэнд Төмөр дуугарсангүй. Харин нусаа ханцуйгаараа арчих гэсэнд Тэрбиш багш гарыг нь барьж аваад та нар хараач! Наадах ханцуй чинь удахгүй шир болох нь. Эжий чинь хүү минь, миний хийж өгсөн дээлийг хайрлаж үргэлж шинээр нь өмсөж яваа даа гэж бодож байгаа шүү дээ гэв.

	Эрдэнэ хаясан хоёр аягаа аваад ирвэл бас ямар хэрэгт орох бол гэж бодсон бололтой дуугүй зогсож байхад нь

	— Бушуу яваад авчаач гэж Тэрбиш багш давтан хэлсэнд аргагүйд хүрээд гэлдрэн явжээ. Энэ үед тэдний хажуугаар өнгөрөх гэж явсан сургуулийн тогооч Гомбод

	— Гомбо гуай галын гэрт хоёр таваг тавьсан. Бас тээвэрлэж ирэхэд эвдэрсэн нэг таваг бий шүү дээ. Үүнээс хойш энэ гуравт тэр гурван тавагт хоол хийж өгч байгаарай гэв. Гурван найз хагас жил эвдэрхий тавагт хоол идэхдээ бөмбийж цайрдсан өө сөөгүй шинэхэн тавгийн гоё сайхныг мах цусандаа шингээн ойлгосон учраас

	 

	Цэвцийж харагдах мөнгөн тавгууд

	Цэцэг шиг яасан сайхан юм бэ?

	Эвлэг хөөрхөн чамайгаа бид чинь

	Эвдэж юундаа сүйтгэв... дээ 

	 

	гэж дуулдаг болжээ.

	Үүнээс гадна тавгаар бөмбөг хийсний хүчээр Тэрбиш багш сургуульдаа хоёр бөмбөг олж ирсэн ба харин Эрдэнэ, Төмөр, Чулуун гурвыг бөмбөг тоглоход нь зарим нөхөд нь тавган бөмбөгний гурав гэж хэлэхэд нь учиргүй ичдэг гэж Баян сумын бага сургуулийн сурагчид ярилцдаг юм гэнэ билээ. 


ХОЁР НАЙЗ МИНЬ

	(Өгүүллэг)

	 

	I

	Би токарьчин хүн. Энд хоёр нөхрийнхөө тухай хэдэн жижиг явдал ярья. Гэхдээ тэднийг шүүмжлэх гэж бодоогүй юм шүү. Нэгийг нь Гомбо нөгөөг нь Дорж гэдэг.

	Гомбо бид хоёрын ажилладаг суурь машин зэргэлдээ байдаг. Бид өдөрт 30 ширхэг гол зорох нормтой боловч заримдаа гурав дөрвийг илүү хийдэг. Заримдаа нэг хоёрыг ч дутуу хийх удаа ч бишгүй байдаг. Гэхдээ сардаа бол Гомбо нормоо үргэлж давуулдаг. Бид 100 орчим хувьтай л гардаг юм.

	Машин маань жигд эргэлдэн хүнгэнэсэн дуу нь чих мялааж төмрийн харлаж гялтганасан улайсмал үртэс эрчлэн цуварч унасаар байлаа.

	Намайг 21 гол хийгээд дуусахад Гомбо 24-ийг хийгээд 25 дахиа зорж гарлаа. Гэтэл нэг эмэгтэй хажуугаар нь өнгөрөхөд түүнтэй алиалан хэдэн үг солиод явсны нь дараа голоо хэмжиж үзсэнээ мулталж аваад шидэж орхив. Хэтрүүлж зороод хэмжээ алдсан болохоор хэрэггүй болж, дахин хийлээ.

	— Хайран юм гэж би харамсав.

	— Хайран юу байх вэ? Төмөр байна хойно дахиад зорж орхино. Юу ч болсон Гомбо хүү 30 голоо ануухан зорж чадна гээд цахилгаан товчоо дарахад хүчтэй машин аахилан эргэлдэв.

	Тийм дээ. Гомбо 30 байтугай 35-ыг хийж чадна. Төмөр ч олдоно. Гэвч гологдол болсон голыг хийхэд зарцуулсан цагийг хэн ч хэзээ ч дахин хийж чадахгүй шүү дээ.

	 

	II

	 

	Намайг цехэд ороход Гомбо ямар нэг юм хичээнгүйлэн эрж байлаа.

	— Өвгөөн гол гэрлээ асаагаач гэж түүний хэлэхэд би товч дарав. Дахиад ханын гэрэл.

	Манай цехийн бүх гэрлийг асаахад долоон товч дардаг юм. Бид зөвхөн хажуу гэрлээ асаагаад л ажилладаг. Энэ ч бүрэн хүрэлцээтэй байдаг.

	Гомбо юмаа олдохгүй болохоор намайг (дахиад) гэж шаардаад л байлаа. Би товчнуудыг дараад л байлаа. Эцэст нь ашгүй эрсэн юмаа олов бололтой.

	— Олов уу хө.

	— Арай гэж оллоо.

	— Юугаа хаячихсан юм бэ?

	— Үүнийг гээд дундаа нүхтэй шинэхэн тавтын цагаан мөнгө үзүүлэв.

	— Өө чи чинь таван мөнгө олох гэж тавин төгрөгийн гэрэл шатааж орхив шив дээ.

	— Хэцэс, энэ чинь миний хөлс, хүч гээд мөнгөө дээш шидэж унахад нь шүүрэн аваад цааш эргэж явлаа.

	Тийм дээ тэр таван мөнгө Гомбын хөлс хүч мөн. Гэвч тэр шатаасан цахилгаан илүү ч хөлс илүү ч хүч байсан шүү дээ.

	Гомбо бол чадалтай токарьчин сайхан ч эр хөх комбинезон өмсөөд ажиллаж байхдаа ч цэвэр хувцсаа өмсөөд гудамжаар алхаж явахдаа, ялангуяа хүдэр цээжээ гарган булчингаа зангируулан хүндийг өргөж байхыг нь харсан эмэгтэйчүүд хэн боловч анхааран сонирхохгүй байж чадахгүй эр дээ.

	 

	III

	Манай цехийн тоо бүртгэгч Дулмаа гэдэг хүүхэнтэй Гомбо ойроос сүрхий сайн болоод кино ший бүжигт үргэлж хамт явдаг болов.

	Гэтэл өнөө өглөө ажилдаа надтай хамт ирж явтал Дулмаатай дайралдаад ширэв татан ёстой л нэг мэндгүй зөрөв. Би тэсэлгүй юу болсныг Гомбоос асуув.

	— Дулмаа шиг хүүхнийг би нохойн гуяар даллаж байгаад авчирна гэж хөгжүүн бөгөөд бардам хэлэв.

	Өнгөрөгч орой ганц бие суудаг Дулмаагийнд нэлээд халамцаг Гомбо очоод аальгүйтэхэд нь «Яв» гэж гуйжээ. Гэтэл яваагүйгээр барахгүй, барьж аваад ноцолджээ. Эхлээд гуйв.

	Дараа нь уурлаад болохгүй болохоор нь айлынхаа хүмүүсийг ирүүлээд хөөж явуулснаас ингэж мэндгүй зөрдөг болжээ.

	— Чиний буруу. Дулмаагаас уучлалт гуйх хэрэгтэй гэж би зөвлөв.

	— Тэр хавьд ярихгүй. Энэ зэргийн хүүхнийг гудамж болгоноос арваар нь олноо гэв. Тийм дээ. Гомбод хүүхэн олон олдох нь дамжиггүй байхдаа. Гэвч ингэж бодож явах юм бол үнэнч амраг олдохгүй байж магад шүү дээ.

	 

	IV

	Дорж бол мөн л токарьчин, олон таван үггүй. Гэвч үг хэлбэл эгээ л хүнд лантуу гэсэн үг дээ.

	Манай цехэд хоёр жилийн өмнө Балжир гэж нэг залуу дагалдангаар ороод одоо хүртэл жинхэлж чадаагүй юм. Өвлийн хүйтэн эрчилж байлаа. Нэг өглөө нөгөө зуны сэржгэр малгайтай ёстой л мод болох шахан орж ирлээ.

	— Өвлийн малгай аваад өмсчихөд яадаг юм бэ?

	— Та нар шиг их цалин авдаг биш, дагалдан болохоор тоолдог нь байхгүй юм. Сайхан сэтгэлт нөхөд та нар хэд хэдэн төгрөг эргэлтгүй тусламж болгож өгвөл хязгааргүй баярлах байна гээд Балжир цайрсан чихээ алгаараа зогсоо жолоогүй үрж байлаа. Даарч өрвийсөн царай, улааран ядаж байгаа чихийг нь хараад над өрөвдөх сэтгэл төрөв. Үнэхээр ч Балжир бага цалинтай болохоор малгай авах мөнгө байхгүй нь үнэн байх даа гэж бодоод «За нөхөд минь Балжирт тусалъя. Би үүнийг өглөө» гээд таван төгрөг гаргаж ширээн дээр тавилаа. Гомбо «Би арвыг хандивлаж орхиё» гээд аравтын шинэхэн улаан дэвсгэр шидэв. Гэтэл Дорж олны дундуур зүсэж ширээний дэргэд ирээд «Та нар яасан их мөнгөтэй улс вэ? Манай завод тэжээврийн газар биш. Ийм эрүүл чийрэг залуу хүн байж хоёр жил дагалдан явсан хохь чинь!» гээд ширээн дээр байсан мөнгийг эздэд нь буцаан өгөөд Балжирт ойртон «Ийм оронд ийм залуу эр байж, гуйж байхдаа ичээсэй» гээд эргэж явлаа.

	Тийм дээ Балжир хичээсэн бол долоогоо болъё, тавдугаар зэргийн токарьчин болж чадах л байсан шүү дээ! 

	 

	V

	Манайд Очир гэж нэг залуу байлаа. Тэр тавдугаар зэргийн токарьчин боловч цаад жил гуйж байгаад зорогч машин дээр ажиллаж удалгүй зорогч болов. Өнгөрөгч жил бас л зорогч мэргэжлээ орхиж слесарь болов. Гэтэл саяхан цалин бага байна, тээврийн машины жолооч болно гэж өргөдөл өгчээ.

	Шинэ хүчин маань түүнийг яахыг манай эвлэлийн үүрийн хамт олноор шийдвэрлүүлэх гэж хэлэлцүүлэв.

	Бид Очир бол чадалтай сэргэлэн залуу боловч ажилд тогтворгүй хөнгөн хийсвэр хүн. Энэ дутагдлаа засаж автал слесариар нь ажиллуулах хэрэгтэй. Ер нь тэгээд цалин голох явдал бол манай үеийн залуу хүний шинж чанар биш. Харин бэртэгчин үзэл гээд шүүмжилж гарлаа.

	Хурал эхлэхээс дув дуугүй сууж байсан Дорж босож «Дуртай зүгт нь явуулж орхиё. Нэг бол энэ хүн задгай мөнгө шиг тэнэж яваад буруугаа ойлгоно, эсвэл ингэж яваад нийгэмд эзлэх жинхэнэ байр сууриа олж аваад сэтгэл ханамжтай ажиллах болно. Харин их цалин авч сайхан амьдрах эрмэлзэл бол бэртэгчин үзэл биш, манай үеийн хүнд байх ёстой хүсэл юм шүү!» гээд суулаа. Тийм дээ. Очир энэ ажилд дургүй бол хэзээ ч амжилт гаргаж чадахгүй шүү дээ. Нэг бол амжилт гаргах ажлаа олог. Эсхүл тэнэж яваад буруугаа ойлгог! Үнэндээ өндөр цалин авах хүсэл бол над ч байдаг шүү дээ.

	 

	
АРГА БИШ БАЛАГ ШҮҮ

	(Шог өгүүллэг)

	 

	Дарга гуай тасалгаандаа орж ирээд гадуур хувцсаа тайлав. Суниан эвшээснээ алгуур явж байрандаа суув. Орлогч гуай нь том хүрэн хавтсаа барин орж ирлээ. 

	— За даргаа сайн нойрсов уу?

	— Сайн, хурлын материал бэлэн болсон биз дээ. 

	— Яг таг гээд орлогч дарга гуай том хавтсаа дэлгэн даргын өмнө тавьжээ. Дарга энгэрийнхээ өврөөс нүднийхээ шилийг гаргаж хийгээд хоолойгоо засан ханиагаад уншиж эхлэв.

	— Үгүй хө энэ чинь анхдугаар хурал юм уу? гэж дарга гуай орлогч руугаа харж гайхан асуусанд орлогч гуай нүдээрээ зальтайхан инээмсэглэснээ

	— Анхдугаар гэж нэрлэе гэсэн юм гэж хэлээд өврөөсөө тамхи гаргаж зууснаа

	— Дарга аа тамхи татаж болох уу гэв.

	— Болно болно. Урьд өмнө ийм хурал болж байгаагүй юм бол уу?

	— Бүү мэд. Байсан ч байж мэднэ үгүй ч байж мэднэ. За тэгээд дарга минь шалгаж үзье гэвэл нөгөө архив гэдэг гайхлыг чинь үзэх, бөөн ажил гарна. Эс ядахдаа л хуучин ажиллаж байсан хүмүүстэй хүртэл ярилцах хэрэгтэй. Дарга минь огт барахгүй ажил. Ингэхлээр зүгээр л анхдугаар хурал гэж нэрлэж орхиё. Ер нь анхдугаар гэдэг ганц үг чинь манай ажлын дүн шүү дээ гэж орлогч гуай нүдээ анивчин дуугаа өндөр нам болгож хэлэв.

	— Түүхийн баримт гуйвуулсан, энэ тэр гээд л үг өгүүлэл гарвал яадаг билээ хө гэж дарга хэлээд орлогч руугаа нүдээ жартайлган харлаа.

	— Дажгүй! Бид ямар ганцаараа юм биш. Жишээлбэл, нэг сонинд «Оч» гэдэг киног монголын анхдугаар уран сайхны кино гэж бичсэн байна. Гэтэл та бид хоёрын мэдээжийн хэрэг «Танкист», «Морин цэрэг», «Цогт тайж» гээд л өдий төдий уран сайхны кино бүтээсэн шүү дээ.

	— Гэвч «Танкист», «Морин цэрэг» гэдэг чинь гүйцэд хэмжээний кино биш юм гэвэл яана. Юу гэж хариулах билээ гэж даргын асуухад орлогч дарга их хөгжилтэй инээмсэглэснээ

	— Ер нь анхны гэж нэрлээд будилаантсан юмны алийг тэр гэх вэ? дарга минь. Анхны гэдэг нэрээр шагнасан учраас одоо үед хэзээ хэдэн онд багш нарын анхдугаар хурал хуралдсан бэ? гэхэд нэрлэх хуралгүй болсон. Учир нь хувьсгалаас хойш болж өнгөрсөн ардын багш нарын хэд хэдэн удаагийн хурал цөм анхны, гэдэг гуншинтай

	— Сүүлд нь чих халууцуулаад байх юм биш байгаадаа гэж дарга эсэргүүцэн хэлэх үггүй болсон боловч болгоомжлон асуужээ. Дарга минь ажилд зориг хэрэгтэй. Бид хэдэн жилийн өмнө «Далан худалч» гэдэг жүжгийг үзээд л монгол үндэсний анхны инээдэмт жүжиг бий болж дээ гэж ярилцаж байсан. Гэтэл улсын ярих нь 1922 оны 3 дугаар сарын 28-ны орой нийслэл Хүрээнд анх удаа тавьсан «Сандоо амбан» гэдэг жүжгээс эхлээд л «Би биш», «Завхай лам, шалиг бүсгүй» гэх зэрэг инээдэмт олон жүжиг гарч байсан гэдэд Биднийг зэмлэвэл үүнийг зааж орхихгүй юу. Дарга минь битгий ай!

	Дарга гуай хэсэг зуур юу гэж хэлэхээ олж ядан сууснаа

	— Ер нь л осолтой шүү. Үгүй хө хэвлэлийн нэг газраас асуух юм биш үү? Тэд юм мэдэж магад. Бас тэгээд сүүлд нь яриа гарвал зохих газраас асуусан гэхгүй юу даа гэж орлогч руугаа бодолхийлэн харсанд орлогч нь

	— Асуух юу байх вэ. Миний мэдэхээр бол жишээ нь 1957 онд хэвлэлд гарсан нэг өгүүлэлд Н. Погодины зохиосон «Кремлийн цаг» гэдэг жүжгийг манай театрын жүжигчид шаргуу хөдөлмөрийн үрээр богино хугацаанд бэлтгэж тавьсан юм. Энэ жүжгийг тавьснаараа манай уран бүтээлчид, агуу их Лениний дүрийг анх удаа өөрийнхөө тайзан дээр дүрслэн үзүүлэх хариуцлагатай үүргийг хэрэгжүүлэн эхэлж байгаа юм гэж бичсэн. Гэтэл 1951 онд гарсан «Гэр бүл» гэдэг өөр нэг өгүүлэлд «Улсын хөгжимт драмын театр, дэлхийн хөдөлмөрчдийн их жолоодогчийн дүрийг үзүүлсэн бөгөөд хүмүүжлийн их утгатай «Гэр бүл» гэдэг энэ жүжгийг тайзан дээрээ тавьж эхэлсэн нь манай уран бүтээлчдийн улс төр, урлагийн өсөлтөд сайхан нөлөө үзүүлж байгаа нь гарцаагүй» гэж бичсэн байна билээ. Дарга минь хэвлэлийн тийм нарийн газар ингэж алдаж онож байхад бид яадаг юм бэ? Зүгээр л анхдугаар хурал гээд нэрлэж орхиё.

	— За тэгээд үг өгүүлэл гарвал ч би, орлогчтой ярь л гэнэ шүү.

	— Болно, болно! Амьд хүн аргатай, аранжамба тарнитай, хэрэв тэр үед өөр нэг хурал байсан гэвэл тэр чинь нэгдүгээр анхдугаар байсан юм. Харин бидний хийсэн бол хоёрдугаар анхдугаар юм шүү нөхөр минь гээд л таглаж орхино гээд хавтсаа даргадаа улам ойртуулахад дарга үзгээ алгуур авч гарын үсэг зуржээ.

	Хөөгдөж явсан үнэг гүвээний цаана ормогц хөөгдөж явснаа мартаад хулгана зурам эргүүлж явдаг гэж анчид ярьдаг. Үнэг ч тийм л байдаг байж. Гэвч түүхтэй холбогдсон асуудлыг тэгж үнэг шиг мартаж болохгүй. Түүх бол баримттай зүйл бөгөөд гуйвуулагчийг хэзээ нэгэн цагт илчлэн ичээдэг.


ДӨРӨВХӨН ҮГ

	Шивэрч байгаа намираа бороо ч гэсэн, өнгөрч байгаа богинохон шөнө ч гэсэн зэрэгцэн сууж байгаа Дорж, Дулмаа хоёрыг эндээс хөөж чадсангүй. Зүс борооны дусал, чихэлдэн ургасан навчийг шүршин зай завсаргүй бөмбөгдөж байгаа бүдэг шуугианаас өөр чимээ энэ цэцэрлэгт байхгүй учраас Доржийн санаа алдах нь хүртэл их тод сонсогдож байлаа. Хувааж нөмөрсөн цув нь хэдийн нэвтрээд, алгуур урсаж байгаа ус тал бүрээр нь урсан орж байлаа. Дорж, энэ цэцэрлэгт Дулмаатай хэдэн удаа сууж хүүрнэн инээж байсан юм. Гэвч энэ шөнө шиг дуугүй боловч жаргалтай, жаргалтай боловч догдлолтой сууж байсан удаагүй. Нартай байхаас эхлээд л энд суусан, их ч ярьсан, гэвч ярих юмаа ярьж чадаагүй. Дорж Дулмаад хэлэх юм их мэт авч сайн бодоод үзэхэд дөрөвхөн үгээр хэлж болох юм шиг санагдав. Гэтэл дөрвөн зуун, дөрвөн мянган үгтэй юмыг ярьж болдог авч Дулмаад хэлэх ёстой дөрвөн үгийг хэлж огт болдоггүй. Хэлэх гэхээр хоолой нь зангираад хөлийн улнаас нь үсний нь үзүүр хүртэл ямар нэг юм жирэлзэн гүйж судсанд нь багтаж ядаж байгаа юм шиг болоод, зүрх нь цохилж жигд амьсгалж ч чадахгүй болдог байв. Тэгээд хоолойгоор нь үг гарахын оронд тасалдсан урт амьсгаа гарч, санаа алддаг боллоо. Доржийн санаа алдах бүрд нь Дулмаа түүн рүү харж инээмсэглэх мэт болоод биеэ улам бүр наалдуулан «Чи юм хэлэх гээ юу? Хэлэлдээ» гэдэг байв. Тэгэхээр нь Дорж толгойгоо маажин «Юу хэлэх гэлээ дээ» гэж шивгэнэн хэлээд өмнө нь сүндэрлэсэн өндөр байшингийн оройг ширтэж байлаа. Дорж яагаад хэлэх гэсэн дөрөвхөн үгээ хэлж чаддаггүй юм бэ? Энэ дөрөвхөн үгийг хэлэхэд юундаа хэцүү байна вэ? Муу үг болоод хэлж болдоггүй юм уу? Үгүй тийм биш харин сайхан үг болоод хэлэхэд хэцүү байдаг юм. Энэ дөрвөн үгийг ариун сэтгэлтэн ч хэлдэг, арчаагүй муу санаатан ч хэлдэг аварга баатар, агуу эрдэмтэн ч хэлдэг, адгийн хортон шаарнууд ч хэлдэг юм. Энэ дөрвөн сайхан үгийг амьдралдаа олон давтаж бузарладаг хүмүүс ч бас бий. Гэвч эцсийн эцэст энэ дөрвөн үгийг тоть шиг давтавч гутаж олны жигшил болдоггүй, харин энэ дөрвөн үг хүний нандин сэтгэлийн тэмдэг, жаргалын түлхүүр хэвээр үлддэг юм. Энэ дөрвөн үг бол амьдрал болохоор түүнийг хүндэтгэсэн бүхэн хожиж, доромжилсон бүхэн алдаж байдаг хуультай. Тэр хууль бол бичигдсэн хууль биш, гэвч өөрийгөө зайлшгүй дагаж мөрдүүлдэг сүрхий хүчтэй хууль юм. Энэ дөрвөн үг жаргал баясгалангийн тодрол болохоор түүнийг хүндэтгэж байвал өөрт хэрэгтэй. Харин хүндэтгэнэ гэдэг бол түүнийг амьдралдаа нэг удаа хэлэхийг хэлдэг юм. За тэгээд та бүхэн Доржийн хэлэх гэсэн дөрвөн үгийг таалдаа. Миний бодоход тэр дөрвөн үг ямар ч үг байж болмоор, гэвч хүний нандин сэтгэлийн доторхыг таах нь алдахад 99 боломжтой оноход заримдаа 1 боломжтой зүйл юм гэнэ билээ. Бас тэгээд «за» гэдэг үгийг «үгүй» гэдэг үгээр гарган илэрхийлж болдог болохоор Доржийн хэлэх гэсэн дөрвөн үг ямар ч үг байж болно. Хойно сонсвол Дорж дөрвөн үгээ Дулмаад хэлээгүй бөгөөд хэлэх ч үгүй гэж хатуу шийдсэнээр барахгүй Дулмаатай уулзахаас зайлж явдаг болсон гэнэ билээ. Учрыг нь асуувал Дулмаа нь тийм үгийг урьд хэд хэдэн удаа бусад хэд хэдэн хүнээс сонсохоос буцахгүй хонгор гэдгийг Дорж мэдчихсэн юм ажээ. Бодвол Дорж Дулмаад хэлээгүй тэр дөрвөн нандин үгээ өөр хүнд хэлэх байх.

	Тэгэхдээ урьд тийм үг сонсоогүй бөгөөд Доржоос сонссоны дараа дахин сонсохгүй хүнд хэлэх байх даа. Залуу эмэгтэй дүү нар минь та нарын хэнд чинь ч Дорж дөрвөн үгээ хэлж магад. Дулмаатай болсон явдлаас хойш Дорж сүрхий хичээнгүй болсон гэдэг шүү. Харин та нар тэр дөрвөн үгийг амьдралдаа нэг удаа л сонсохыг хичээж үзээрэй.


ЦОХОЛТУУД

	 

	(Энэ шог өгүүллэгийг «Албан захиалгын баазын арван гурван дамжлага» гэж ард олны дотор «алдаршсан» нэг зүйлд зориулав)

	 

	Миний танил «Д» өвгөн матарт бичиж өгөөрэй гэж нэг зүйлийг ярьсныг дор бичлээ. Түүний ярьсан нь «Манай ажлын газар бараг миний өвгөн ааваас илүү настай бас тэгээд ноён нуруу нь хотойчихсон нэг байшинд байдаг юм. Энэ жил арав гаруй мянган төгрөгөөр засуулсан боловч «сахил аваад шал дордов» гэгчээр, хөхөө өвлийн хүйтэнд шавар шохой нь шалбарч мод нь яйжийгаад дахтай суухад дагжтал чичирдэг болов. Дарга маань намайг «Хадаас олж ягштал хад» гэсэн тул би «...дарга танаа манай албан газрын байшин эвдрээд болдоггүй, арга зүйг харгалзан нэг килограмм хадаас зохих үнээр нь олгоно уу» гэж өргөдөл бичүүлээд тус хотын нэг байгууллагын «Л» гэдэг даргад очив. «Л» дарга гучаад насны тарган том хүн байлаа. Миний өргөдлийг үзээд:

	— За бололгүй дээ, гэвч би аж ахуйн асуудлыг хамаардаггүй гээд улаан харандаагаар «орлогч дарга, үүнийг түүгээр шийдвэрлэ» гэж цохож өгөв. Би өрөгдлөө аваад орлогч даргын нарийн бичгийн дарга нэг хүүхэнд очиж «орлогч даргатай уулзах хэрэгтэй юм сан, манай контор гэдэг чинь хөхөө өвлийн...» гэтэл миний үгийг тасалж, 

	— Орлогч дарга байхгүй гээд гэзэгнээсээ хэдэн хавчаар авч шүдэндээ зуусан тул би энэ хүний ам шүд нь хүртэл амин хувийн ажилдаа бүрэн шилжиж надтай ярих завгүй болов гэж бодоод юм ч хэлсэнгүй гарав. Тэгээд үдийн алдад орлогч дарга «С»-тэй учрав. Орлогч дарга «С» миний өргөдлийн толгойг нь уруу харуулан авч харснаа буцааж өгч, 

	— Юу гэж байгаа юм бэ? Өөрөө унш! гэж хэлэв. Би уншиж өгсөнд бичгийг маань шүүрэн аваад «Аж ахуйн даргад! Энэ зүйлийн талаар над саналаа тавих хэрэгтэй» гэж хэлээд хуучин монгол бичгээр цохож над руу шидээд цаашаа юу ч дуугарсангүй. Би тэндээс гараад аж ахуйн даргыг хагас өдөр эрж тохиолдсон бүхнээс сурагласаар гуанзанд улаан зээрд болоод ухаан нь дэн дун байхад нь уулзав. Өргөдлийг минь удаан гэгч нь харж байснаа «Нэг шил гадас болох, болохгүйг тодорхойлон ирүүлэхийг тушаасугай» гэж цохоод над эргүүлэн өгч «Үүнийг аваад яв! Би нөхөдтэйгөө зөвлөх хэрэгтэй, манай нөхөд бол миний дотнын нөхөд. Би сайн нөхдийн буянд жаргаж байдаг хүн...» гээд л учир тоймгүй олон юм ярьсанд би түргэн салахын мөн болж, өрөгдлөө аваад ум хумгүй гарч нярвын эрэлд мордов. Маргааш орой нь дөрвөн цагт олон түлхүүр бүснээсээ зүүж энхрий хүүхдийн хонх мэт хангир жингэр жингэнүүлсэн коменданттай уулзав. Тэр миний өргөдлийг үзэнгээ над руу ажиглан харлаа.

	— Та энэ газрын ямар тушаалтан хүн бэ? гэж комендант миний өргөдлийг заан асуусанд би «галч зарлага хавсарсан хүн» гэдгээ хэлсэнд комендант хамраа шантайлгаж түрийнээсээ бүдүүн хөх харандаа гаргаж «Аж ахуйн даргад, уг зүйлийг таны зөвшөөрөлгүйгээр олгохгүй» гэж палийтал цохож өгөөд «хонхоо» жингэнүүлэн одов. Тэгээд би аж ахуйн даргыг гэртээ даалуу тавьж байхад нь олж учраад өнөөх өрөгдлөө өгсөнд «Орлогч даргад, хэрэв та үүнийг зөвшөөрвөл уг зүйлийг олгоё» гэж цохоод над өгөв. Би тэр өдрөө орлогч даргатай уулзаад өрөгдлөө өгсөнд «Аж ахуйн дарга, уг зүйлийг зохих үнээр олгоё» гэж хуучин монгол бичгээр цохов. Би «Дарга та шинэ үсгээр цохсон бол дээр байсан юм сан» гэж хэлсэн чинь орлогч даргын нүд нь том болж, шүд нь ярзайж, намайг ганц секундийн дотор хаалганы гадна гартал хашхирав. Эгдүү минь их хүрсэн боловч нэгэнт ажил минь бүтэж яваа тул юм ч хэлсэнгүй тэндээс гарч аж ахуйн дарга дээр ирэв. Орлогч даргын цохолтыг үзээд аж ахуйн дарга «Комендантад орлогч даргын цоолсон ёсоор олгой гэж зай завсаргүй цохолт болсон өргөдөл дээр цохоод буцааж өгсөн билээ. 

	Би комендантыг арай гэж олж уулзаад уг бичгээ өгсөнд бичгийг минь эргүүлж тойруулан сул зай олж ядаад өөрийн түрүүний бичсэн дээр «орлогч дарга аж ахуйн дарга нараас олгоё гэж цохсон боловч манайд гадас байхгүй» гэж бичихэд нь би сандран «гадас биш, хадаас шүү» гэж хэлэхэд, комендант над руу хялайн харснаа «Гадас ч гэсэн хадаас ч гэсэн аль аль нь байхгүй» гээд өргөдлийг минь буцааж өгөв. Би ярих гэж оролдсон боловч чадсангүй тул, хогийн саванд ортлоо сараачуулсан өрөгдлөө тэр үүрлэсэн хувалзуудыг түүж хаяхад хэрэг болно гэж бодоод хумхиж аваад буцсан билээ. Энэ мэт хувалзууд буюу иймэрхүү хувалз болох замд орогчид өөр газар байвал олны нүд хэцүү гэдгийг сануулахын тул миний ярьсан дээрх зүйлийг «Матар»-т бичиж өгөөрэй! гэж өвгөн захисан билээ.

	
НЭГЭН ОРОЙН ХЭРЭГ

	1948 оны 6 дугаар сарын нэгэн өдөр Комбинатын удирдах ажилчин Пунцагийн эмгэн эх Дулмаа 5 цагийн яндан дуугарахын өмнө цай хоолоо бэлтгээд хүүгээ ирэхийг хүлээж байлаа.

	Удалгүй яндан дуугарч, дараахан нь хүү нь инээсээр орж ирээд үүдэнд зогссоноо

	— Ээжээ Цэрмаа ирэв үү? гэв. Пунцаг бол ер нь үг яриа цөөтэй даруу зантай хүн юм. Тэр урьд өмнө ажлаа тарж ирмэгц комбинезоноо тайлж нүүр гараа угаагаад ээжийнхээ бэлтгэсэн хоол цайг идэж уудаг байсан юм. Гэтэл энэ өдөр ингэж баяртайгаар инээж орж ирээд шууд Цэрмааг асуусанд, гайхсан эжий нь

	— Үгүй хүү минь, ойрдоо манайхаар ирээгүй шүү дээ гээд эргэж пийшин дээр байсан данхтай цайгаа авч ширээн дээр байж байгаа аяганд нь ердийн байдлаар цай хийв.

	Гэтэл Пунцаг комбинезоноо ч тайлсангүй, шууд ирж эжийгээ тэврээд, инээмсэглэн

	— Ээжээ өнөөдөр баяр болоод байна. Өнөө орой манайд, миний нөхөд ирнэ. «Та юм бэлтгээрэй» гэхэд нь хүүгийнхээ ер бишийн баясгалант байдалд бүр ч сонирхсон Дулмаа «юун баяр вэ? хүү минь» гэж асуухад Пунцаг инээсээр, «Шинэ жил, шинэ жилийн баяр» гэж хэлээд шууд эргэж гарахаар явахад нь

	— Хүү минь хаачих нь вэ? Хоолоо идээч гэхэд нь Пунцаг явдал дундаа

	— Би яарч байна ээжээ, хуралтай. Би яг 8 цагт ирнэ. Та юмаа л сайн бэлтгээрэй гээд гарч явлаа. Дулмаа учрыг нь олсонгүй хойноос нь харж «Зуны цагт юун шинэ жил байдаг билээ. Аль би буруу дуулав уу? Шинэ жил л гэсэн дээ» гэж бодоод эргэж ширээн дээр тавьсан хоол, цайгаа хөргөхгүйн тулд хураав. Ингэж байтал зэргэлдээ байрын авгай Долгор орж ирлээ. Долгор Дулмаа хоёр, үеийн бөгөөд хүүхдүүдээ ирмэгц цай, хоолыг нь тавьж өгөөд нэгийндээ орж, хууч хөөрдөг юм. Энэ удаа ч Долгор урьд ёсоор яриагаа эхлэх гэж орж ирсэн ажээ. Долгорыг орж ирэхэд Дулмаа, нэг тохойдоо хоолны сийрсэн сав өлгөөд бас төгрөг тоолж байв. Долгор түүнийг хараад

	— Дулмаа чи хаачих нь вэ? гэж асуув?

	— Ээ! Долгор минь, сайн хүн санаагаараа гэж ороод ирэв үү? Би хоршоонд очъё. Харин, чи тэр махыг аваад, тэр ногооноос холиод бууз хуурга бэлтгэж үз гэж сандрангуй хэлэхэд Долгор гайхаж

	— За юу болов Дулмаа минь гэж асуув?

	— Үгүй, үгүй хүү минь сая ирээд, өнөөдөр баяр болно шинэ жил болно юм бэлтгээрэй, нөхөд ирнэ гэж хэлээд цай хоолоо ууж идсэнгүй яаруу сандруу явсан, одоо юм бэлтгэхээс биш гэж Дулмаа хэлэхэд Долгор «зун цагт юун шинэ жил байдаг билээ» гэж бодоод, 

	— Шинэ жил ээ? гэж гайхан асуув.

	— Шинэ жил л гэсэн шүү дээ. Би ч ойлгосонгүй, за явъя. Юмыг нь бэлтгэж үзье гээд Дулмаа явах гэхэд нь Долгор татан зогсоож

	— Чи байз, шинэ жил гэсэн биш байх аа, чи лав буруу сонссон байх, лав шинэ хүн гэсэн байлгүй дээ... Ээ хөө чи бэргэнтэй болчих гэж байгаа юм биш биз гээд инээмсэглэн түлхэв. Долгорын энэ үгэнд итгэн баярласан Дулмаа толгойгоо сэжлэн инээмсэглэж, 

	— Нээрээ тийм байх шүү, сая мэдлээ хүү минь орж ирмэгц Цэрмааг асуусан юм шүү. За би явъя чи харин сүүтэй будаа чанаарай, тэр шүүгээнд бий гээд бараг гүйн хаалгаар гарснаа эргэж Ээ гялай гялай гээд эргэж явав. Хоёр цаг гаруй болсны дараа, Дулмаа архи чихэр зэрэг идэж уух юм дааж ядталаа барьсаар, амьсгаадан орж ирэв. Долгор ч ажлаа бараг дуусгаад байв. Долгор, Дулмааг орж ирмэгц

	— За хө энэ хүрэх болов уу? Хир зэргийн олон хүн ирэх юм бол

	— Болно биз дээ. Болохгүй бол хоол хийчихнэ гэж хэлэх зуураа Дулмаа авчирсан юмаа задлаад ширээн дээр тавьж эхлэв. Долгор хэсэг зуур бодолхийлснээ

	— Дулмаа хөө би танай бэрд чинь юу бэлэглэдэг билээ... Ээ өнөө аюуш хадгаа мөнгөн аяганд сүү хийгээд барьчихъя гэхэд нь Дулмаа инээмсэглэн

	— Хадгаа л барь мөнгөн аягаар яах юм бэ? Харин энэ юмаа яаж өрдөг билээ гэв.

	— Хоёр ширээгээ залгаад сандлуудаа тойруулж тавь. Тэгээд... гэтэл үүд нээгдэж Цэрмаа орж ирлээ. Дулмаа Цэрмааг хармагц гүйн очиж тэврэн үнсээд эргэж, Долгор руу нүдээ ирмэн баясгалантайгаар сэмхэн дохино.

	— За хүү минь ашгүй дээ энэ юмаа өрж үз гэж Цэрмаад хэлэв. Цэрмаа Пунцагийнхаар хааяа ирдэг ба Дулмаа ч Цэрмаад сайн байдаг юм. Гэвч урьд ингэж үнсэж тэвэрдэггүй юм. Дулмаагийн энэ үл ойлгогдох угталтад гайхсан Цэрмаа, энэ бүхний учрыг асуух гэснээ, аяндаа ойлгогдох биз гэж бодоод

	— Алийг нь өрөх юм бэ? гэж асуув.

	Ингээд, тэр гурав онц юм ярилцсангүй, юмаа бэлтгэж засаж эхлэв. Цэрмаа цааш хараад ширээн дээр юм засаж байхад, Долгор шивнэж

	— Бэр чинь энэ үү?

	— Энэ мөн, манай хүүтэй үргэлж хамт явдаг юм гэж шивнэж хариулав.

	— Танай бэр чинь аятайхан хүн байна. Тэр юм өрж байгаа нь яасан хичээнгүй юм бэ? гэж Долгор хэлэв.

	— Чимээгүй яриач, чи хүүхэд ичээчихнэ гэснээ:

	Бэрээ хаана суулгадаг билээ гэж Дулмаа бүүр чанга дуу алдав.

	— Цэрмаа, («Бэрээ хаана суулгадаг билээ») гэсэн үгийг сонсоод эргэж харан царай нь хувирч бэр гэнэ үү? Пунцаг өнөөдөр хурим хийх гэж байгаа юм байжээ. Намайг мэхэлж байжээ гэж бодоод сэтгэл нь бачимдаж, барьж байсан шаазангаа алдаад хагалав. Хоёр хөгшин, Цэрмааг «ичээв» гэж бодоод гэмшин ширтэв. Цэрмаа шаазан хагалснаа мэдээд царай нь бүр ч цайран шаазангийн эвдэрхийг саванд хийгээд эргэж, 

	— Дулмаа гуай... гэтэл Пунцаг эрэгтэй, эмэгтэй арваад залуучуудын хамт орж ирлээ. Пунцаг зочдыг урьж ширээнд суулгав. Цэрмаа учрыг нь үл ойлгон зогсож байтал мастер Дорж ирээд хөтөлж Пунцагийн дэргэд суулгав.

	— За өмнөх хундагандаа хийцгээчих, Пунцагийн шинэ жилийн нээлтийг би удирдана гэхэд хүмүүс инээлдэн баяртай, өмнөх хундаганууддаа архи хийцгээв. Дулмаа, энэ бүхнийг хараад, гайхан эргэж шивгэнэн

	— Шинэ жил гэж байна шүү дээ гэхэд нь Долгор аль хэдийн гарч гэр рүүгээ явсан байв.

	Энэ хундагыг 1948 оныхоо төлөвлөгөөг биелүүлээд, маргаашаас эхлээд шинэ жилдээ орж 1949 оныхоо төлөвлөгөөг эхлэх гэж байгаа Пунцагийн эрүүл мэндийн төлөө өргөе гэж мастер Доржийг хэлэхэд бүгд баясгалантайгаар хундагануудыг тулгацгаав. Дулмаа сая өөрийн будилааныг олж инээн зогсож байтал хажуу талаар нь Долгор урт хадаг дээр мөнгөн аягатай сүү барьж цалгиулан асгасаар өнгөрөхөд

	— Хүүе байз аа гээд татахад нь Долгор мөнгөн аягыг нь (боль) гэж хэлэх гэж байна гэж бодоод улам түргэлэн Цэрмаагийн өмнө очин

	— За хүүхдүүд минь олон хүүхэдтэй сайхан гэр бүл болж жаргаж яваарай гээд аягатай сүүгээ хадгийн хамт барив. Цэрмаа ичиж царай нь улайн яахыг мэдэхгүй босов. Гэтэл Дорж

	— Аваач! гэснээ инээж

	— Ээ ээжээ та хурим хийж байна гэж андуураа юу өлзийтэй юм байна даа. Гэвч удахгүй ерөөлийн ёсоор тэр хурим болно гэхэд Пунцаг Цэрмаа нарын царай чавга шиг улайж бие биеэ харалцав.

	 

	
ЭМЭЭ

	(Хошин өгүүллэг)

	 

	Манай хамар хашаанд ёстой л нэг харах нүд, хазах шүд, харайх хөлгүй болсон эмээ байдаг. Нэг өдөр дайралдаад «Хүү минь Францад төмөр замчдын том ажил хаялт болж гэнэ дээ» гэлээ. «Та яаж мэдэв» гэж би гайхан асуухад «Үзээд л мэдэхгүй юу» гэв. Үнэхээр л Францад төмөр замчдын лут ажил хаялт болж байгаа тухай хоёр хүн ярилцаж байхыг сонсов. Дахин нэг удаа нөгөө эмээтэй дайралдахад «Хүү минь! Хрущев гуай нэгдсэн Араб улсад удахгүй айлчилна» гэлээ. «Та яаж мэдэв» гэхэд «Үзээд л мэдэхгүй юү?» Үнэхээр Хрущев гуай Нэгдсэн Араб Улсад айлчилж яваа тухай сонин радио шуугьж байна гэж улс ярьж гарлаа. Энэ бүхнийг сонсоод би эмээгийн үзээд л яг мэддэг увдисыг гайхан бишрэв. Ингэж байтал нэг хүүхэнд сэтгэлтэй болж түүнтэй сууж орхимоор бодогдоод юу ч гэсэн талыг нь асууя гэж шийдээд урт гэгчийн хадаг аваад эмээтэй уулзаж «За эмээ минь би нэг хүүхэнд сэтгэлтэй болчихлоо. Нэр нь Цэцэг, нас нь гучин хоёр, жил нь могой. Миний жил гахай, нас гучин найм» гээд барив.

	— Хадаг хэрэггүй, хүү минь гээд эмээ босож нямбай гэгч нь үдсэн «Улаанбаатарын мэдээ» сониныг авч сүүлийн талуудыг нь үзэж байснаа

	— Нэр нь Цэцэг гэнэ ээ? гэж давтан асуув.

	— Яг тийм. Жил нь бол могой

	— Чингэлтэйн хороо, Сэлбийн гудамж 107 дугаар хашаанд суудаг уу?

	— Тийм ээ, эмээ минь яг даа.

	— За хүү минь чамд хань болохгүй, ноднин намар нэг нөхрөөс салах тухайгаа зарлуулсан хүн, өнгөрсөн арван тавны дугаарт бас нэгээс салах тухай зарлуулсан байна. Бодвол чамтай суух гэсэн хэрэг байх! Сонины арын талыг уншиж байвал чам шиг хань ижилгүй хүнд аятайхан дэл сул юм олдож болох юм шүү гэлээ.

	Надад хадгаа шулуухан хумьж өвөрлөөд гарахаас өөр зам байсангүй.

	 

	
ӨВЛӨӨС ЗУНД

	(Зохиолчийн тэмдэглэл)

	 

	Бид Нил мөрнийг өөр гүүрээр гарч хуучин Каир ороход хамар цоргисон аягүй үнэр ханхлан, хүн суухын эрхгүй шавар орон сав үргэлжилнэ. Гэвч энд амьдрал буцалж байлаа. Тэр ч байтугай нүцгэн цүдгэр хүүхдүүд бүхнийг мартан дөрвөлжин зурвас татаад үсрэн тоглож байлаа. Хотын энэ хэсэгт хатуу амьдрал байгаа нь харах тусам ил, хог шороо элбэгтэй. Бид цааш явсаар хотын нөгөө талд гарч элс боржин чулуугаар бүтсэн уулыг өгсүүлэн тавьсан замаар авирсаар оройд нь гарч зогслоо. Эндээс хот бүхэлдээ харагддаг ажээ. Жаргаж байгаа нарны гэрэлд Пирамидын дүрс улам ч эрхэмсэг харагдах бөгөөд хотын дээгүүр утаа шороо холилдон суунаглана.

	Дотоодын харгис феодалууд гадаадын колоничлогчдын түмэн дарлалын гашуун зовлонг эдэлсэн энэ орон тусгаар тогтнолоо олж авсан боловч хийх юм, бүтээх зүйл арвин их ажээ.

	Шөнийн Каир бол Европын хотын шөнийг санагдуулна. Олон өнгийн гэрэлт зарлал мяралзан энд тэндгүй дагшаа найрал хөгжим хангинан машин зай завсаргүй сүлжилдэнэ. Хөгжилтэй ч хөдөлгөөнтэй ч ажээ. Гэвч энэ бол хотын төв шүү дээ. Харин хуучин Каир юу болж байдаг бол доо! Шөнийн хоёр цагт онгоцондоо сууж Судан улсын нийслэл Хартум хотыг чиглэн нислээ.

	Онгоц маань агаарт дэгдэн гарахад эргэн тойронд шөнийн битүү харанхуй мэлийн гэгээвчийн цаана юу бангаа, хаашаа нисэж явааг олон арван уран хэрэглэл өмнөө тавьсан нисгэгч нараас өөр хэн мэдэх билээ. Алсын аюул, амь нас, аз жаргалаа хүчит хүлгийн жолоо барьсан Иван ах нарт даатгаж зөөлөн сандлаа хойш тавин унтацгаав.

	Тавны өглөө нар гарахын үед Судан улсын нийслэл Хартум хотын олон улсын онгоцны буудал дээр бууцгаав. Бүлээн салхи үлээн тэртээ зүүн хязгаараас хурц нар өнгийн гарахад халууны хүч тэсвэрлэхэд хэцүү болов. Энд ёстой л таван хилийн амьтан хөөрөлдөн, зүсэн бүрийн хүмүүс сүлжилдэнэ.

	Буудлын байранд орвол цахилгаанаар эргэлдэх сэнсний хүчинд сэрүү татан аятайхан ажээ. Фото аппаратаа гаргаж нүдэндээ туссан бүхний зургийг авч, сонин зүйл худалдаж байгаа мухлагийг сонирхон үзэв. Хэдэн метр том могойн элдсэн арьс янз бүрийн гүрвэлийн арьсаар бүрсэн зүйлс, араб үндэсний хувцас хэрэглэл, арьс ясаар урлан хийсэн ганц бөхтэй тэмээ мэт амьтны дүрс байх ажээ. Харин тамхи чүдэнз уух ус зэрэг нь цөм Европ буюу Америкаас авчирсан байлаа.

	Англи, Америк зэрэг зарим капиталист орны мөнгөөр шууд наймаа хийж болдог бөгөөд доллароор бол юм хямд авч болдог ажээ. Шуудангийн хоёр гурван марк сонирхон худалдаж аваад хүлээх том танхимын дотуур сэлгүүцэв.

	Судан бол урт ширхэгтэй нарийн хөвөн их тарьдаг бөгөөд гадагш худалддаг гол зүйл нь юм. Дэлхийн зах дэлгүүр дээр Суданы хөвөн их үнэлэгддэг билээ. Танхимын дунд хөвөнгийн үзэсгэлэн байгуулаад тэр хөвөнгөөр хийсэн даавуугаар хувцас хийж өмссөн хэдэн европ бүсгүйн маягтай авхуулсан зургийг тавьжээ.

	Гадагш гарвал Зөвлөлтийн нэрт зохиолч Турсун Заде зогсож байхад очиж ярилцан орчин тойрныг ажиглав. Улайсах шахсан хар шалан дээгүүр элдэв өнгийн хайрцаг ачсан хүнд тэрэг түрсэн хөл нүцгэн суданчуудыг харахад хөл минь түлэгдэх шиг болж байлаа.

	«Эдэнд аяга хоол хүнд олдож байна даа» гэж хэлсэн Турсун Задегийн үгийг би бүрэн зөвшөөрч байна. Бидэн дээр Мозамбик орны нэг хар хүн ирж бид хоёр байдаг англи үгээ хоршоолон эвлүүлж түүнтэй ярилцав.

	Тэр хүн Португалийн колоничлогчид эх орны минь шорон гяндангаар дүүрэн тусгаар тогтнолын төлөө тэмцэгчдийг хууль бусаар харгисалж байгаа тухай яриад өөрөө аргагүйн эрхэнд гадаадад очиж байгаагаа харамсалтай бөгөөд хорсолтой ярилаа. «Африк бол Африкчуудын байх ёстой» гэсэн хар нөхрийн үгийг «Ёстой үнэн үг» гэж бид хоёр дэмжинэ.

	Хар нөхөр маань Зөвлөлт улсад очиж зөвлөлтийн ард түмний амьдралтай танилцах хүсэлтэй байгаа тухай ярив. Түүний танил нөхөр нь Зөвлөлт улсад очиж их сайхан сэтгэгдэлтэй ирсэн гэнэ. Нисэх болж бидний яриа хойшлов.

	Манай онгоц Кенийн нутаг дээгүүр нисмэгц гурван цагийн дараа Танганьик улсын нийслэл Дарь-эс-Салам хотод буух байлаа. Олон улсын онгоцны зам ч ийм ажээ. Гэтэл английнхан зөвшөөрөл өгсөнгүй Африк тивд хэдэн зуун жилийн турш цогцлон байгуулсан колонийн дэглэм нь эвдрэн унаж байгаа английн империализм Кенийн үзэсгэлэнтэй нутгаас гарахгүйг хичээн цэргийн бааз байгуулаад Кенийн эх орончдын баатарлаг тэмцлийг хайр найргүй дарж байгаа юм. Энэ ч учраас «СССР» гэсэн үсэгтэй онгоцыг Кенийн ард түмэнд үзүүлэхгүй гэж бодсон биз ээ. Гэвч Кенийн ард түмний тэмцэл ялж тусгаар тогтносон Кенийн улс бий болсон цагт «СССР» гэсэн бичигтэй мөнгөн цагаан онгоц Кенийн нутаг дээгүүр нөхөрлөл, найрамдал, хүндэтгэлийн бэлэг тэмдэг болон нисэх болно.

	Харин энэ удаа Кенийн нутгийг англичууд мэддэг болохоор Этиоп улсын нутаг, Сомали улсын нутгийг дамжин Энэтхэгийн далай хүрээд урагш эргэж зорьсон Танганьик улсад очих болов. Энэ бол таван цаг гаруй нисэх зам байлаа. Онгоцны гэгээвчээр доош харвал усан сувгаар хэрчсэн шатрын хөлөг шиг дөрвөлжин газрууд харагдана. Энэ бол хөвөнгийн талбай.

	Хартум хот, хоёр Нилийн бэлчир дээр орших бөгөөд тэдгээрийн усыг хүргэж чадсан газраас ургац авдаг. Хүргээгүй газар нь улаан элс хайрга хөрс ажээ. Хүн байгаль хоёр ямх газрын төлөө ширүүн тулалдаан явуулдаг нь энэ газрыг харахад тодорхой.

	Этиоп улсын нутагт орлоо. Уулархаг ус мөрөн элбэгтэй ногоон ургамлаар бүрхэм орон харагдана. Эгц өндөр уулууд тэдгээрийн хоорондох хөндий махирлан урссан гол бүхнийг харахад энэ орон нь үзэсгэлэнтэй газар бололтой.

	1936 онд Этиоп улс руу Италийн фашизм довтлон дайрч билээ. Этиопын баатарлаг ард түмэн ширүүн тэмцэл хийсэн боловч Англи Францын эрх баригчдын өөгшүүлсэн Италийн фашистын давуу хүчинд дарагдан эзлэгдсэн аж.

	Этиопын нутагт асаасан дайны гал нь дэлхийн дайны түймэр дэгдээж болох аюултай юм гэж ухаантай хүмүүс хэлж байхад баруун орны сохор хүмүүс итгэхгүй байсан. Гэтэл хэдхэн жилийн дараа Этиопын ард түмнийг эзэлж хүн алж, улс тонох сургууль хийсэн италийн фашистууд Испанийн ард түмнийг буудаж эхэлснээр барахгүй дэлхийн хоёрдугаар дайн үүсгэлээ.

	Өнгөрсөн гашуун түүх өнөөгийн бүхэнд сургамж болох ёстой байсан. Гэтэл үүнийг аль эрт мартаж, дайн самууны хар хүчийг өөгшүүлэн бэлтгэж байгаа ахар богино ухаантай хүмүүс аль их байгаа нь дэндүү харамсалтай юм. «Идүүлсэн дов ногоорч идсэн эрүү хувхайрдаг» гэгчээр Италийн фашистууд бут цохигдоод Этиоп орон тусгаар тогтнолоо олж авсан гэрэлт түүх бас бий.

	Бид Сомалийн нийслэл Могадаш хотыг дайран Энэтхэгийн далайд гарч өмнө зүгийг барин Танганьик орныг зүглэв.

	Дорно зүг харвал цэнхэр далайн буурал мандал тэнгэрийн хаяатай хөвчлөн нийлж, өрнө зүг харвал далайн эрэг үргэлжилнэ.

	Үд хэвийх үед Танганьик улсын нутагт ороход мөнхийн ногоон энэ орон далавчийн доогуур мяралзан харагдана. Өдрийн нэг цагийн орчим манай онгоц Дар-эс-Салам хотын буудал дээр буулаа. Хурц нар чийгтэй халуун агаар нийлж халуун усанд байгаа юм шиг бүгчим ажээ. Хөлс ямар ч хаалтгүй урсан хувцас биед наалдана. Нар толгой дээр болохоор сүүдэр гэж хэлэх юм бараг үгүй.

	ТАНУ намын нөхөд биднийг элэгсэг дотноор угтан авч том гэгчийн хуучин хэлбэрийн автобусанд суулган Дар-эс-Салам хотын зүг хөдлөв.

	Халуун орны түмэн зүйлийн ургамал замын хоёр талыг үзэсгэлэнтэй гоё болгожээ.

	Жоотуу барьсан хүмүүс халуун наранд шарагдан ажиллаж байгаа нь энд тэндгүй харагдана. Зам зуур навч мөчрөөр хийсэн оройтой намхан орон сууц харагдах бөгөөд хүнд юм толгой дээрээ тавиад хүүхдээ ардаа баадангаар даруулан үүрсэн негр эмэгтэйчүүд явцгаана. Энэ оронд газар боловсруулдаг гол зэвсэг, нь эрх биш жоотуу гэдэг нь анхны алхмаас эхлэн ойлгогдов. Газар хийсэн үр бүхэн ургаж болох энэ хөрсийг хүчтэй трактороор сийчвэл ямар их ургац авч болох сон бол доо!

	Засмал замаар англи, америк, итали, герман хийцтэй дэгжин машинууд 70-80 милийн хурдтай салхи шуугиулан давхиж яваа европ хүмүүсийг халуун наранд жоотуу барин хар хөлсөө цувруулан газар нүдэж байгаа негр хүмүүстэй зэрэгцүүлэн харахад олон сэтгэгдэл төрж байлаа.

	Дар-эс-Салам нь том хот биш бөгөөд хамгийн өндөр байшин нь дөрвөн давхар ажээ. Чехословакийн ард түмнээс хөөгдсөн Батын арьс ширний үйлдвэр замын баруун гарт харагдав. Бас худалдаа арилжааны газрын өнгө бүрийн үсгээр бичсэн хаягууд эд бараа магтсан зарлал үргэлжлэн харагдана.

	Бид хотын төв гудамж «Тусгаар тогтнолын төлөө» гэдэг гудамжаар явахад худалдаа дэлгүүр үргэлжилж заримдаа өтгөн цэцэрлэгийн дунд барьсан аятайхан хийцтэй жижиг ордон дайралдана. Бодвол Английн бэлтэй хүмүүсийн байр биз ээ.

	Зогсолтгүй явсаар хотын нөгөө захад гарч нэлээд аялсны дараа шовгор оройтой жижигхэн ордны дэргэд очиж зогсов. Ажиглавал нутгийн нэгэн тосгонд очсон мэт сэтгэгдэл төрлөө. Ургамлын навч мөчрөөр дээврийг нь хийсэн энэ жижиг савнуудад бид байрлах ажээ. Эгнүүлэн барьсан энэ савнууд нь Английн шашны байгууллагын харьяа тэтгэврийн газрын байр бөгөөд ТАНУ намынхан биднийг байрлуулахаар ярьж тохиролцсон юм гэнэ. Католик шашинд өнчин хүүхэд, дутуу тахир хүмүүсийг тэтгэн тэжээх гэж байгуулсан гэж тайлбарлаж байлаа.

	Үнэн зорилго нь нутгийн хүмүүсийн дунд католик шашныг дэлгэрүүлэхийн тулд энэ тэтгэврийн газрыг зориуд байгуулжээ.

	Түүний эрхлэгчид нь цөм англи хүн бөгөөд ажилчид нь цөм нутгийн хар хүмүүс байлаа. Бид хоёр зөвлөлтийн хоёр хүн, нэрт зохиолч Назым Хикметтэй тавуул нэг байранд орлоо.

	Ноогдсон байрандаа орвол үзэх царайнаасаа овоо цэвэрхэн бөгөөд тохилог байлаа. Энд хортой ялаа батгана хорхой шавж арвин учраас бүх гэгээвч хаалгыг нь нарийн төмөр тороор бүрхжээ. Алхам бүрд шахам тохиолдох үл таних хорхой шавж хаяагүй гүйх гүрвүүл энд тэндгүй сонсогдох элдэв авиа. Энэ бүхэн нь олигтой сэтгэлийг төрүүлсэнгүй. Гагцхүү явахын өмнө хийлгэсэн олон төрлийн тариагаа бодон сэтгэлээ засна. Тэр орой бид хоёр уух юм эрээд явж байтал манай байрын эрхлэгч бололтой англи хүнтэй тохиолдов. Энэ хүн гуч гаруй настай яриа олонтой аялаг зантай хүн байлаа.

	Бид цангаж байгаа зовлонгоо хэлбэл «Э Бой» (Англиар «Жаал хүү» гэсэн үг) гэж дуудав. Тавь орчим насны буурал толгойтой бараг нүцгэн негр хүн гүйн ирэхэд эрхлэгч хэдэн үг хэлэв.

	Европчууд зарц негр хүүхдээ «Жаал хүү» гэж дээр үед нэрлэж байсан бөгөөд одоо «Бой», «Велк бой», «Хар жаал хүү» гэж зарц нарыг нэрлэдэг болжээ. Гэвч тавь гаруй настай буурал толгойтой хүнийг хүү нь байж бүрэн болох хүн «Жаал хүү» гэж дуудах нь чихэнд нэг л эвлэрэхгүй байлаа.

	Негр хүн нүцгэн хөлөө нарийн олсоор тушаад өндөр мод өөд маш чадмаг авирч хэдэн том самар унагаав. Бууж ирээд хурц хутгаар үзүүрийг нь тас цохиж англи хүнд өгөхөд тэр нь бидэнд дамжуулан өглөө.

	Самрын дотор үлэмж амттай шингэн зүйл байсныг бид амтархан уусан бөгөөд бас шингэн зүйлийн гадуур байдаг самар идлээ. Бас л амттай бөгөөд тослог өег зүйл ажээ.

	Байранд орж унтах болов. Шумуул жингэнэн хана туургаар урт богино гүрвүүлүүд гүйлдэх нь аймшигтай. Гэвч хаачих билээ дээ. Аавын хүү амьд яваа цагт их юм үзнэ гэж сэтгэлээ засаад нарийн шаагаар битүү бүрхсэн орондоо орж хэвтлээ.

	Халуун нь тэсэхийн аргагүй бүгчим болохоор нойр хулжин зуны нартай өдрийн ямаа шиг тийчлэн хөрвөлдөж аахилан байлаа. Гэвч холын замд ядарсан бие гүн нойрт цохигдож нам унтав.

	Өглөө нь ТАНУ намын нөхөд ирж биднийг автобусанд суулган онгоцны буудлын зүг явлаа.

	Бид жижиг онгоцонд сууж Ази, Африкийн эв санааны нэгдлийн гуравдугаар хурал болох Моши хотыг зүглэн нисэв.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

